
ᓯᕗᓪᓕᕐᒥ ᑎᑎᕋᖅᑕᐅᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ: ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ 1950–1975 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐊᐃᑉᕆᓕ 2013.

ᑕᒪᕐᒥᒃ ᐱᔪᓐᓇᐅᑎᑕᐅᔪᑦ ᐸᐸᑕᐅᕗᑦ. ᐊᑐᖅᑕᐅᓂᕐᒥ ᓇᓕᐊᑐᐃᓐᓇᖅ ᐃᓚᖓᓐᓂ ᐆᒥᖓ ᑎᑎᕋᖅᑕᐅᓯᒪᓂᐅᔪᒥ 
ᓴᖅᑭᑎᑕᐅᒃᑲᓐᓂᕐᓂᖓᓂ, ᓇᒃᓯᐅᔾᔭᐅᓗᓂ ᖃᓄᑐᐃᓐᓇᖅ ᐋᖅᑭᒃᓯᒪᓗᓂ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᒃᑯᑦ, 
ᖃᕋᓴᐅᔭᑎᒍᑦ, ᐊᐅᓚᓂᐅᔪᒥ, ᐊᔾᔨᓕᐅᖅᑕᐅᓂᖓᓂ, ᓂᐱᓕᐅᖅᑕᐅᓂᖓᓂ, ᐅᕝᕙᓘᓐᓃᑦ ᐊᓯᐊᒎᖅᑐᒥ, ᐅᕝᕙᓘᓐᓃᑦ 
ᑐᖅᑯᖅᑕᐅᓗᓂ ᐅᑎᖅᑎᒐᒃᓴᐅᔪᒥ ᐱᓕᕆᔾᔪᓯᐅᔪᒥ, ᑎᑎᕋᖅᓯᒪᔪᒥ ᐊᖏᖅᑕᐅᓯᒪᓇᓂ ᑎᑎᕋᖅᑎᐅᔪᒥ, ᓱᕋᐃᓂᐅᕗᖅ 
ᐊᔾᔪᐊᖅᑕᐅᔾᔭᐃᒃᑯᒻᒥ ᒪᓕᒐᖓᓐᓂ.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ. ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ.

ᐆᒥᖓ ᐅᓂᒃᑳᓕᐊᒥ ᒥᒃᓵᓄᑦ  
(2024−ᒥ ᑎᑎᕋᖅᑕᐅᓂᐅᔪᖅ)
ᐅᓇ ᐅᓂᒃᑳᓕᐊᖅ ᓯᕗᓪᓕᕐᒥ ᓴᖅᑭᑎᑕᐅᓚᐅᖅᐳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐅᓂᒃᑳᓕᐊᓂᑦ 
ᑎᑎᕋᖅᑕᐅᒋᐊᙵᖅᑐᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC) 2010−ᒥ ᐊᒻᒪ ᓴᖅᑭᑎᑕᐅᓪᓗᓂ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ 2013−ᒥ. 2024−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᑖᙳᕆᐊᖅᑎᑦᑎᓚᐅᖅᐳᑦ ᐅᓂᒃᑳᓕᐊᓂᑦ 
ᐃᓕᓯᒃᑲᓐᓂᖅᖢᑎᒃ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ, ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐃᓂᐅᔪᓂ ᐊᑎᓪᓚᕆᖏᓐᓂ, ᒥᑭᑦᑐᓂ 
ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐅᖃᐅᓯᐅᔪᒥ ᐊᒻᒪ ᐅᖃᐅᓯᕐᓂ ᐋᖅᑭᒃᓯᒪᓂᖏᓐᓂ, ᑕᒻᒪᖅᓯᒪᔪᓂ ᐋᖅᑭᒃᓱᐃᓪᓗᑎᒃ ᓄᓇᙳᐊᓂ, 
ᐊᒻᒪ ᐊᓯᔾᔨᖅᓯᓪᓗᑎᒃ ᐃᓚᖏᓐᓂ ᐊᔾᔨᙳᐊᓂ. ᐃᓄᒃᑎᑐᑦ ᑎᑎᕋᖅᓯᒪᓂᐅᔪᓂ ᐃᓕᓯᓚᐅᖅᐳᑦ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ. 

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ ᐱᒋᐊᕈᑎᖓᑕ ᑎᑎᕋᖅᓯᒪᓂᖏᑦ 2013−ᒥ ᑎᑎᕋᖅᑕᐅᓯᒪᓂᐅᔪᒥ ᓇᓂᔭᐅᔪᓐᓇᖅᐳᑦ ᐃᓱᐊᓂ 
ᐅᓂᒃᑳᓕᐊᒥ ᑐᓂᓯᓂᕐᒥ ᖄᒃᑲᓐᓂᐊᒍᑦ ᑎᑎᕋᖅᓯᒪᓂᐅᔪᒥ.

• Grise Fiord
(Ausuittuq)
ᐊᐅᓱᐃᑦᑐᖅ

• Resolute 
 (Qausuittuq)
ᖃᐅᓱᐃᑦᑐᖅ

    Igloolik
      (Iglulik)
• ᐃᒡᓗᓕᒃ

• Sanirajak
ᓴᓂᕋᔭᒃ

• Clyde River 
(Kangiqtugaapik)
ᑲᖏᖅᑐᒑᐱᒃ

• Qikiqtarjuak
ᕿᑭᖅᑕᕐᔪᐊᖅ

• Pangnirtung
(Panniqtuuq)
ᐸᓐᓂᖅᑑᖅ

• Iqaluit
ᐃᖃᓗᐃᑦ

Kimmirut • ᑭᒻᒥᕈᑦ     

• Kinngait
 ᑭᓐᖓᐃᑦ

• Sanikiluaq
ᓴᓂᑭᓗᐊᖅ

• Pond Inlet
(Mittimatalik)
ᒥᑦᑎᒪᑕᓕᒃ

ᓴᖅᑭᑎᑦᑎᓂᕐᒥ ᑭᙵᕐᓂ
ᑭᓐᖓᐃᑦ ᐃᒻᒪᖄ 2000-ᓄᑦ ᐊᕐᕌᒍᓄᑦ ᓄᓇᒋᔭᐅᓯᒪᓕᖅᑐᖅ, ᓄᓇᒋᔭᐅᒋᐊᕐᖓᓚᐅᖅᓱᓂ ᑐᓂᕐᓄᑦ, ᑭᖑᕐᖓᒍᓪᓗ ᐃᓄᖕᓄᑦ. 
ᑭᓐᖓᐃᑦ ᐊᒻᒪ ᓄᓇᐃᑦ ᖃᓂᒋᔭᖓᓃᑦᑐᑦ ᐊᒥᓱᓄᑦ ᐃᓚᔮᕇᓄᑦ ᓄᓇᒋᔭᐅᓯᒪᔪᖅ ᐊᒻᒪ ᐊᖑᓇᓱᕝᕕᐅᓪᓗᓂ ᓯᓚᖓᑕᓗ 
ᖃᓄᐃᓐᓂᖓ ᒪᓕᑦᓱᒍ ᓇᔪᖅᑕᐅᕙᓚᐅᖅᓯᒪᓪᓗᓂ. ᓄᓇᒥᐅᑕᐅᓚᐅᖅᓯᒪᔪᑦ ᐃᓚᔮᕇᑦ ᐅᑭᐅᒃᑯᑦ; ᐊᐅᔭᒃᑯᑦ ᕿᑭᖅᑕᓄᑦ 
ᓄᒃᑎᖅᐸᑦᑎᒃ. ᐃᓄᐃᑦ ᑖᕙᓂᕐᒥᐅᑦ ᑭᓐᖓᕐᒥᐅᑕᐅᓂᕋᖅᑕᐅᔪᑦ, ᑕᐃᒫᓪᓗ ᐊᑎᖃᖅᓱᓂ ᖃᖅᑲᔮᓄᑦ ᐊᕙᓗᔭᐅᓯᒪᒻᒪᑦ 
ᑖᓐᓇ ᑭᓐᖓᐃᑦ ᐊᒻᒪ ᑕᕆᐅᖓ ᐅᖅᑯᐊᖑᓪᓗᓂ.1 ᑕᒫᓂᕐᒥᐅᑦ ᐃᒻᒥᓂᒃ ᑭᓐᖓᕐᒥᐅᑕᐅᓂᕋᖅᑐᑦ. ᑕᒪᓐᓇᑦᑕᐅᖅ ᓄᓇᖓ 
ᑕᐃᔭᐅᖃᑦᑕᕐᒥᔪᖅ ᓯᑯᓯᓛᕐᒥᒃ, ᐊᒻᒪ ᐃᓄᖏᑦ ᓯᑯᓯᓛᕐᒥᐅᑕᐅᓂᕋᖅᓱᑎᒃ, ᑕᐃᒫᓪᓗ ᑕᐃᔭᐅᓪᓗᓂ ᐅᑭᐅᒃᑯᑦ ᑕᕆᐅᕐᒥ 
ᐃᒪᐅᖏᓐᓇᖅᑐᖅᑕᖃᕐᒪᑦ.

1900 ᑐᖔᓂ, ᑭᓐᖓᕐᒥᐅᑦ ᐊᒻᒪ ᖃᓪᓗᓈᑦ ᑲᑎᒐᔪᓚᐅᖅᓯᒪᓐᖏᑦᑐᑦ. ᐅᒥᐊᕐᔪᐊᑦ ᐊᒻᒪ ᐊᕐᕙᓂᐊᖅᑏᑦ 
ᑭᓐᖓᕐᓅᕋᔪᓚᐅᖅᓯᒪᓐᖏᑦᑐᑦ ᑭᒻᒥᕉᑉ ᕿᑭᖅᑕᖏᓐᓃᖔᒐᔪᓚᐅᕐᒪᑕ. ᓱᓖᓛᒃ ᑭᓐᖓᕐᒥᐅᑦ ᖃᓪᓗᓇᔾᔨᐊᖃᑦᑕᓚᐅᖅᓯᒪᔪᑦ 
ᐅᖓᓯᑦᑐᒧᑦ, ᐃᒻᒪᖄ ᐃᓚᖏᑦ 300 ᑭᓚᒦᑕ ᐅᖓᓯᓐᓂᓕᒻᒥᓐᖔᖅᓱᑎᑦ. ᐊᕐᕙᓂᐊᖅᐸᒍᓐᓃᓕᖅᑎᓪᓗᒋᑦ, 
1913-ᖑᓕᖅᑎᓪᓗᒍ, ᓂᐅᕕᖅᑎᒃᑯᑦ ᓂᐅᕕᕐᕕᓕᐅᓕᓚᐅᖅᓯᒪᔪᑦ ᑭᓐᖓᐃᑦ ᕿᑭᖅᑕᖓᓂ, ᕿᑭᖅᑕᒐᓛᑦ ᐃᓚᖓᑦ 
ᕿᑭᖅᑖᓘᑉ ᓯᑯᓯᓛᖓᓄᑦ ᑲᑎᑉᐸᑦᑐᖅ ᑎᓂᖓᓕᕋᐃᕐᒪᑦ. 

ᓄᓇᒋᔭᐅᕙᓪᓕᐊᓕᖅᑎᓪᓗᒍ, ᐅᓄᓐᖏᑦᑐᑦ ᐃᓄᐃᑦ ᐃᓚᔮᕇᑦ ᑭᓐᖓᕐᓄᑦ ᓄᑦᑎᓚᐅᖅᓯᒪᔪᑦ ᐊᕐᕌᒍᓕᒫᖅ 
ᑕᐃᑲᓃᖃᑦᑕᖅᓕᖅᓱᑎᒃ ᐊᒻᒪ ᓂᐅᕕᕐᕕᒻᒥ ᐃᖅᑲᓇᐃᔭᕆᐊᖅᑐᖅᓱᑎᒃ. ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ 
(1950-1975) ᐊᐱᖅᓱᖃᑦᑕᖅᑎᓪᓗᒋᑦ, ᑭᓐᖓᕐᒥᐅᑦ ᐃᓚᒌᑦ ᓄᓇᒋᕙᒃᑕᖏᓐᓂᒃ ᕿᒪᐃᕙᓪᓕᐊᓕᓚᐅᖅᓯᒪᔪᑦ ᐊᒻᒪ 
ᖃᓪᓗᓈᒃᑯᕕᐅᓚᐅᖅᑑᒐᓗᐊᕐᒧᑦ ᓄᑦᑎᖅᓱᑎᒃ ᒫᓐᓇ ᑭᓐᖓᐅᓂᕋᖅᑕᐅᓕᖅᑐᒧᑦ. ᑕᐃᑯᖓ ᓄᑦᑎᓗᐊᓐᖑᐊᓚᐅᖅᑐᑦ 
ᒐᕙᒪᒃᑯᑦ ᐱᔨᑦᓯᕈᑎᖏᑦ ᑕᐃᑲᓃᑦᑐᐃᓐᓇᐅᓚᐅᕐᓂᖏᓐᓄᑦ. ᑕᒪᓐᓇ ᐊᑐᓕᖅᑎᓪᓗᒍ ᐋᓐᓂᐊᕕᒃ ᒪᑐᐃᖅᑕᐅᓚᐅᖅᓯᒪᔪᖅ, 
ᐃᓕᓐᓂᐊᕐᕖᑦ ᐊᒻᒪ ᐃᓕᓐᓂᐊᕈᑏᑦ ᐊᑐᐃᓐᓇᕈᖅᑎᑕᐅᓪᓗᑎᒃ ᓱᕈᓯᕐᓄᑦ ᐊᒻᒪ ᐃᓐᓇᕐᓄᑦ, ᐊᒻᒪ ᐃᓪᓗᓕᐅᖅᐸᓪᓕᐊᓕᖅᓱᑎᒃ. 
ᑕᐃᑯᓐᖓᕈᑎᖃᓗᐊᓐᖑᐊᓚᐅᕐᒥᔪᖅ ᑯᐊᐸᒃᑯᑦ ᑕᐃᑦᓱᒪᓂ ᒪᑐᐃᖅᑕᐅᓚᐅᖅᓯᒪᖕᒪᑦ ᐊᒻᒪ ᐊᒥᓱᓂᑦ ᐃᓄᖕᓂᑦ 
ᐊᑦᑐᐃᓚᐅᖅᓱᓂ, ᑎᑎᖅᑐᒐᕐᓂᒃᑯᑦ ᐊᒻᒪ ᐃᓄᓐᓄᑦ ᓇᒻᒥᓂᕆᔭᐅᓪᓗᓂ ᐊᐅᓚᑕᐅᓯᒋᐊᓚᐅᖅᓯᒪᔪᖅ.

ᐃᓄᐃᑦ ᑲᑎᑉᐸᓪᓕᐊᑎᓪᓗᒋᑦ ᐃᓄᒋᐊᒃᑐᓕᖅᑎᓪᓗᒍᓗ ᐊᑦᑐᐃᓂᕐᓗᖕᓂᖅᑕᖃᓲᖑᖕᒥᔪᖅ. ᐃᓄᐃᑦ 
ᓱᖏᐅᑎᕙᓪᓕᐊᓕᓚᐅᖅᓯᒪᔪᑦ ᑮᓇᐅᔭᓕᐅᕋᓱᐊᕐᓂᐅᑉ ᓱᕐᕋᑦᓴᕋᐃᓐᓂᖓᓂᒃ. 1960 ᐊᑐᖅᑎᓪᓗᒋᑦ, ᐊᓯᕙᕆᐊᖅᐸᑦᑐᑦ 
ᐊᒥᓲᓗᐊᕈᓐᓃᓕᓚᐅᖅᓯᒪᔪᑦ, ᑕᐃᒃᑯᐊᓗ ᑕᐃᑲᓃᖏᓐᓇᖅᑐᑦ ᐆᒪᔪᑦ ᒪᓕᒐᖏᓐᓂᒃ ᒪᓕᒋᐊᖃᓕᖅᓱᑎᒃ, ᑕᐃᒃᑯᐊᓗ 
ᓴᓇᔭᐅᕙᓪᓕᐊᑎᓪᓗᒋᑦ ᖃᓄᖅ ᐃᓱᒪᖃᕐᒪᖔᖏᑦ ᐊᐱᕆᔭᐅᓚᐅᖅᓯᒪᓐᖏᑦᓱᑎᒃ. ᑕᒪᓐᓇᑦᓴᐃᓐᓇᖅ ᐊᑐᖅᑎᓪᓗᒍ 
ᑭᓐᖓᕐᒥᐅᑦ ᑮᓇᐅᔭᓕᐅᕋᓱᐊᖅᑐᑦ ᐅᓄᖅᓯᕚᓪᓕᓚᐅᖅᓯᒪᒻᒥᔪᑦ. ᑕᐃᒪᐃᒃᑲᓗᐊᖅᑎᓪᓗᒍ, ᐃᖅᑲᓇᐃᔭᕐᓂᖏᑦ 
ᐅᑭᐅᓕᒫᖑᕙᓚᐅᖅᓯᒪᓐᖏᑦᑐᑦ ᐊᒻᒪ ᐅᓄᓐᖏᑦᑐᑯᓗᐃᑦ ᐃᖅᑲᓇᐃᔭᖅᑎᑕᐅᕙᑦᓱᑎᒃ. ᒥᖅᓱᒐᖅᑎᒍᑦ ᓴᓇᓐᖑᐊᕐᓂᒃᑯᓪᓗ 
ᐃᓚᖏᑦ ᑮᓇᐅᔭᓕᐅᕋᓱᐊᕈᑎᖃᖃᑦᑕᓚᐅᖅᑐᑦ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᐊᒥᓱᑦ ᓂᖃᐃᓱᖅᑎᐅᔭᕆᐊᖃᓚᐅᖅᑐᑦ. 
ᒐᕙᒪᒃᑯᑦ ᐱᔨᑦᓯᕈᑎᖏᑦ ᑲᑎᓐᖓᔪᑦ ᐱᔾᔪᑎᒋᓪᓗᒋᑦ ᖃᓪᓗᓈᑦ ᑎᑭᑉᐸᓪᓕᐊᓕᓚᐅᖅᓯᒪᔪᑦ, ᓇᒃᓴᖅᓱᑎᒃ ᐃᒥᐊᓗᓐᓂᒃ. 
ᐸᓖᓯᒃᑯᑦ ᐊᓄᓪᓚᑦᓰᕕᓕᐅᕆᐊᖃᓕᓚᐅᖅᓯᒪᔪᑦ ᐱᕋᔭᖃᑦᑕᖅᑐᑦ ᐊᒥᓱᙳᕙᓪᓕᐊᓂᖏᑦ ᐱᔾᔪᑎᒋᓪᓗᒋᑦ. ᐃᓄᐃᑦ 
ᑲᑎᓐᖓᓕᖅᑎᓪᓗᒋᑦ ᕿᒻᒦᑦ ᐊᒥᓲᒍᓐᓃᖅᐹᓪᓕᓚᐅᖅᓯᒪᒻᒥᔪᑦ ᑐᖁᕋᓚᐅᖅᑎᓪᓗᒋᑦ ᐋᓐᓂᐊᓂᕐᒧᑦ, ᑕᒫᓂᕐᕆᔪᓪᓗ 
ᐱᑐᓯᒪᖏᑦᑐᑦ ᑲᒪᒋᔭᐅᑦᓴᐅᑎᒋᖃᑦᑕᖅᓱᑎᒃ ᕿᒻᒥᓕᕆᔨᓄᑦ, ᐊᒻᒪ ᐱᔾᔪᑕᐅᓚᐅᕐᒥᔪᖅ ᖃᒧᑕᐅᔭᖅᑖᖅᐸᓪᓕᐊᓕᓚᐅᖅᓯᒪᖕᒪᑕ 
ᐊᒻᒪ ᐊᐅᓚᐅᑎᓕᓐᓂᒃ ᐅᒥᐊᖅᑖᖅᑐᖅᓱᑎᒃ 1960 ᐊᑯᓐᓂᖅᓱᓕᖅᑎᓪᓗᒍ.



4ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑭᙵᐃᑦ ᓄᓇᓕᖕᓂ ᐊᑐᖅᑕᐅᓂᑯᓂ

ᑭᓐᖓᕐᒥᐅᑕᐃᑦ ᓄᓇᖃᖅᑐᑦ ᑕᐃᒪᓐᖓᓂᑦ ᐊᒥᓱᙳᕙᓪᓕᐊᔪᑦ, 
2011-ᖑᑎᓪᓗᒍ ᐃᓄᖏᑦ 1,363-ᖑᓚᐅᖅᑐᑦ. 
ᑭᓐᖓᐃᑦ ᓄᓇᕐᔪᐊᓕᒫᒥ ᖃᐅᔨᒪᔭᐅᔪᖅ. ᓄᓇᕐᔪᐊᓕᒫᒥ 
ᑎᑎᖅᑐᒐᖅᑎᖃᑦᓯᐊᕐᓂᖓ ᖃᐅᔨᒪᔭᐅᑦᓯᐊᖅᑐᖅ, ᐃᓚᖏᓪᓗ 
ᑲᓇᑕᒥ ᐊᔪᓐᖏᓐᓂᖅᐹᖑᓪᓗᑎᒃ, ᐃᓚᒋᓪᓗᒍ ᓄᓇ ᐹ, ᐸᓪᓗ 
ᐳᓪᓚᑦ ᐊᒻᒪ ᕿᓐᓄᐊᔪᐊᖅ ᐋᓯᕙᒃ. ᑭᓐᖓᐃᑦᑕᐅᖅ ᐳᓚᕋᑦᑎᓂᒃ 
ᑲᒪᑦᓯᐊᖃᑦᑕᕐᓂᖏᓐᓄᑦ ᖃᐅᔨᒪᔭᐅᒻᒥᔪᖅ. ᐅᒥᐊᕐᔪᐊᒃᑯᑦ ᑕᐃᑯᖓ 
ᓂᐅᕐᕈᔪᖃᖃᑦᑕᖅᑐᖅ ᐊᒻᒪ ᐊᒥᓱᑦ ᑭᓐᖓᕐᓄᑦ ᐅᑎᖅᑕᖃᑦᑕᖅᓱᑎᒃ 
ᑕᑯᔭᖅᑐᖅᓯᒪᒑᖓᒥᒃ ᑲᖑᐃᑦ ᐃᕙᕕᒋᕙᑦᑕᖓᓂᒃ ᐃᓱᓕᔭᕐᓂ 
ᐊᒻᒪ Bowman Bay ᑎᒻᒥᐊᖃᕐᕕᖏᓐᓂᒃ, ᐃᒻᒪᖄ 275 
ᑭᓚᒦᑕᓂᒃ ᐅᖓᓯᓐᓂᓕᒃ ᑭᓐᖓᕐᓂ. ᑭᓐᖓᐃᑦ ᑑᓪᓕᓄᑦ 
ᓄᓇᒋᔭᐅᕙᓚᐅᖅᓯᒪᓂᖓᓄᑦ ᐅᓄᖅᑐᓂᒃ ᖃᕐᒪᕕᓂᕐᓂᒃ 
ᐊᓯᖏᓐᓂᓗ ᐱᑕᖃᐅᖅᑐᖅ. ᒪᓪᓕᔾᔪᐊᑉ ᒥᕐᖑᐃᖅᓯᕕᖓ ᑭᓐᖓᐃᑦ 
ᐊᑭᐊᖓᓃᑦᑐᖅ ᐅᒥᐊᒃᑯᑦ ᐅᐸᑕᐅᒍᓐᓇᖅᑐᖅ, ᐅᕝᕙᓘᓐᓃᑦ 
ᑎᓂᓐᖓᑎᓪᓗᒍ ᑕᐃᑯᖓ ᐱᓱᕝᕕᑦᓴᐅᓪᓗᓂ.

ᑕᐃᔅᓱᒪᓂ 
ᓄᓇᒥᐅᑕᐅᑎᓪᓗᑕ
ᐃᓚᒌᑦ ᓄᓇᒋᕙᒃᑕᖏᑦ
ᑭᓐᖓᐃᑦ ᕿᑭᖅᑖᓘᑉ ᓄᓇᕕᐅᓪᓗ ᐃᑭᕋᓴᖓᓃᑦᑐᖅ. ᐅᑭᐅᒃᑯᑦ 
ᑕᒪᓐᓇ ᓯᔾᔭ ᖁᐊᖑᓕᖅᑎᓪᓗᒍ, ᐳᐃᔩᑦ ᐊᓯᕙᖅᑕᐅᒍᓐᓇᓲᑦ 
ᐅᒥᐊᒃᑯᑦ ᐊᕐᕌᒍᓕᒫᖅ. ᑭᓐᖓᐃᑦ ᕿᑭᖅᑕᖓᑕ ᐅᐊᖕᓇᖔᖓᓃᑦᑐᖅ 
ᑖᓐᓇ ᕼᐋᒻᒪᓚᑦ, ᓵᓐᖓᓪᓗᓂ ᒪᓕᒻᒧ ᐊᑭᐊᓃᑦᑐᖅ. 
ᑎᓂᓐᖓᓕᕌᖓᑦ, ᒪᕐᕉᒃ ᕿᑭᖅᑖᒃ ᑲᑎᖃᑦᑕᖅᑑᒃ ᓄᓇᓕᐅᑉ 
ᐱᖓᖕᓇᖔᖓᓂ. ᓯᑯᓰᓚᐅᑉ ᓂᒋᐊᓂ ᐳᖅᑐᔪᐊᓗᖕᓂᒃ 
ᖃᖅᑲᖃᐅᖅᑐᖅ ᑭᓐᖓᕐᓂᒃ ᑕᐃᔭᐅᓪᓗᑎᒃ ᐊᒻᒪ ᖁᑦᓯᓂᖅᐹᖅ 260 
ᒪᐃᓕᓂᒃ ᖁᒻᒧᓐᓂᖃᖅᓱᓂ ᑭᓐᖓᐃᑦ ᐊᒻᒪ ᒪᓕᒃ ᕿᑭᖅᑕᖏᓐᓂ. 
ᖃᖅᑲᐃᑦ ᐊᒻᒪᓗᑭᑖᖓᔪᑦ ᓯᕐᒥᓄᑦ ᑕᐃᒪᐃᓕᑎᑕᐅᓯᒪᒐᒥᒃ.2 

ᑭᓐᖓᕐᒥᐅᑦ ᐊᓯᕙᒐᔪᖃᑦᑕᓚᐅᖅᑐᑦ ᐱᒋᐊᖅᓱᑎᒃ Hantzsch 
ᑰᖓᓂ ᐅᐊᓐᓇᖓᓂ, ᓄᓇᐃᓐᓇᕐᒧᑦ ᓇᑦᓯᓕᐅᑉ ᑕᓯᖓᓄᑦ 
ᑎᑭᑦᓱᒍ ᐊᒻᒪ ᓂᒋᐊᓂ ᐊᕐᒫᕐᔪᐊᖅ ᑕᓯᖓᓂᑦ ᓯᑯᓰᓚᕐᒧᑦ 
ᑕᑦᓯᖅᑐᒧᑦ. ᐱᖓᖕᓇᖔᖓᓂ ᐊᕐᒫᕐᔪᐊᕐᒥᑦ ᑭᓐᖓᕐᓄᑦ 
ᐊᓯᕙᕐᕕᑦᓯᐊᕙᐅᓂᖅᐹᖑᔪᖅ, ᑐᔾᔮᑦ ᓂᒋᐊᓂ ᐊᒻᒪ ᐊᑯᓪᓖᑦ 
ᕿᑭᖅᑕᖏᑦ ᐊᐃᕕᓕᐊᓘᒃ. ᑭᓐᖓᕐᒥᐅᑦ ᕿᓚᓗᒐᕐᓂᐊᖃᑦᑕᕐᒥᔪᑦ 
ᕿᑭᖅᑖᓘᑉ ᓯᔾᔭᖓᒎᖅᑎᓪᓗᒋᑦ ᐅᑭᐊᒃᓵᒃᑯᑦ. ᓂᕐᓖᑦ ᒥᑏᓪᓗ 
ᐱᓇᓱᒃᑕᐅᖃᑦᑕᓚᐅᕐᒥᔪᑦ ᕿᑭᖅᑕᓃᑎᓪᓗᒋᑦ. ᓇᑦᓰᑦ ᐊᒻᒪ 
ᐅᔾᔪᐃᑦ ᐊᒥᓱᐊᓘᖃᑦᑕᓚᐅᕐᒥᔪᑦ ᐊᒻᒪ ᐊᕐᕌᒍᓕᒫᖅ ᐃᓄᖕᓄᑦ 
ᓂᕿᒋᔭᐅᖃᑦᑕᓚᐅᖅᓱᑎᒃ. ᐅᐱᕐᖔᒃᑯᑦ ᐊᒻᒪ ᐊᐅᔭᒃᑯᑦ ᓇᑦᓰᑦ 
ᐊᑐᐃᓐᓇᐅᖏᓐᓇᖃᑦᑕᕐᒥᔪᑦ ᓯᑯᒦᑎᓪᓗᒋᑦ ᐊᒻᒪᓘᓐᓃᑦ 
ᐋᔪᕋᕐᓃᑎᓪᓗᒋᑦ. ᐃᓄᐃᑦ ᐃᖃᓪᓕᐊᖏᓐᓇᖅᐸᑦᑐᑦ ᑕᓯᕐᓂᑦ, ᑰᓂᑦ 
ᐊᒻᒪ ᖃᒪᓂᕐᓂᑦ, ᐅᑭᐊᑦᓵᒃᑯᑦ ᐅᑭᐅᒃᑯᓪᓗ ᐱᓗᐊᓐᖑᐊᖅᓱᑎᒃ. 
ᑭᓐᖓᐃᑦ ᐊᒻᒪ Cape Dorchester ᓇᓐᓂᐊᕐᕕᐅᒐᔪᓚᐅᖅᓯᒪᔪᖅ.

ᑐᑦᑐᓕᐊᖃᑦᑕᖅᑐᑦ ᓇᒧᓕᒫᖅ ᓄᓇᕕᒻᒥ, ᐱᓐᖏᑕᑐᐊᕆᓪᓗᒍ 
ᐱᖓᓐᓇᖓ ᐅᐊᓐᓇᖓᓃᑦᑐᓪᓗ ᓯᑯᓰᓚᕐᒥ. ᑕᑦᓯᑦᑐᒥᑦ ᓇᑦᓯᓕᐅᑉ 
ᑕᓯᖓᓄᑦ ᑐᑦᑐᓕᐊᖃᑦᑕᓚᐅᕐᒥᔪᑦ. ᑐᑦᑐᐃᑦ ᒪᓕᑦᑕᐅᖃᑦᑕᓚᐅᖅᑐᑦ 
ᐊᒥᓲᓂᖏᑦ ᒪᓕᑦᓱᒋᑦ ᐊᒻᒪ ᐃᖏᕐᕋᓂᖏᑦ. ᓄᓇ ᐹ ᐃᒫᒃ 
ᐅᖃᓚᐅᖅᓯᒪᔪᖅ, ᐊᓯᕙᕆᐊᖅᑐᑦ ᐊᐅᓪᓚᖅᓯᒪᑯᑖᖃᑦᑕᓚᐅᖅᓯᒪᔪᑦ, 
“ᑕᖅᑭᓕᒫᖅ ᐅᖓᑖᓄᑦ ᐊᐅᓪᓚᖅᓯᒪᖃᑦᑕᓚᐅᖅᑐᐃᑦ 
“ᑐᑦᑐᓕᐊᖅᓱᑎᒃ ᐱᓗᐊᓐᖑᐊᖃᑦᑕᓚᐅᖅᓯᒪᒻᒪᑕ 
ᓂᕆᐅᖃᑦᑕᓚᐅᖅᓯᒪᒐᑦᑕ ᑐᑦᑐᓕᐊᕕᓂᕐᓂᒃ ᑕᖅᑭᓕᒫ 
ᐅᖓᑖᓄᑦ ᑎᑭᑉᐸᔪᓐᖏᒻᒪᑕ.”3 ᑕᒪᓐᓇ ᐊᑐᖅᑎᓪᓗᒍ ᑐᑦᑐᐃᑦ 
ᑕᒫᓃᖃᑎᖃᒐᔪᓚᐅᖅᑐᑦ ᑎᕆᒐᓐᓂᐊᕐᕕᒋᖃᑦᑕᖅᑕᑦᑎᓐᓂ.4 

1950-ᖏᓐᓄᑦ ᑎᑭᑦᓱᒍ, ᑭᓐᖓᕐᒥᐅᑦ ᓇᑦᓯᖅᑐᒪᓚᐅᖅᓯᒪᔪᑦ, 
ᑐᑦᑐᑐᓚᐅᖃᑦᑕᖅᓱᑎᒃ, ᐃᖃᓗᑦᑐᓚᐅᖃᑦᑕᖅᓱᑎᒃ 
ᐊᒻᒪ ᑎᒻᒥᐊᑐᖅᓱᑎᒃ, ᐊᒻᒪ ᖃᓪᓗᓈᖅᓯᐅᑎᒐᓛᓂᒃ 
ᓂᐅᕕᕐᕕᒻᒥᐅᑕᓂᒃ. ᕿᒻᒦᑦ ᓇᑦᓯᐅᑉ ᐊᒻᒪ ᐊᐃᕕᐅᑉ ᓂᕿᖏᓐᓂᒃ 
ᕿᒥᕆᔭᐅᖃᑦᑕᓚᐅᖅᑐᑦ. 1950 ᐊᑐᓕᕋᑖᖅᑎᓪᓗᒍ, ᑭᓐᖓᕐᒥᐅᑦ 
ᑕᒫᓂ 500-ᖑᓚᐅᖅᑐᑦ ᐃᓄᖏᑦ. 16-ᖑᓚᐅᖅᑐᑦ ᐃᓚᒌᑦ 
ᓄᓇᒋᕙᒃᑕᖏᑦ ᓯᔾᔭᒥ. ᐃᓛᓐᓂᒃᑯᑦ ᑲᑎᖃᑦᑕᓚᐅᖅᓯᒪᔪᑦ ᑭᓯᐊᓂ 
ᓯᔾᔭᒥᐅᑕᐅᖏᓐᓇᓚᐅᖅᑐᑦ ᐊᒻᒪ ᕿᑭᖅᑕᓂ.

ᑕᑯᒃᓴᐅᓂᖓ ᑭᙵᐃᑦ, [1960]. 
ᓇᑭᙶᕐᓂᖓ: ᔭ. ᑳᓄᕐ ᐊᒻᒪ ᒪ. ᒪᑲᓄᓪ / ᐅᖃᓕᒫᒐᖃᕐᕕᒃ ᐊᒻᒪ 
ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / e006609567.

ᓴᓂᕋᔭᐅᑉ ᑕᕆᐅᖓ, 
ᓯᑯᓴᓕᕐᒥᐅᑦ ᑕᕆᐅᖓ

ᐃᓚᒌᑦ ᓄᓇᒋᕙᒃᑕᖏᑦ ᑭᙵᐃᑦ ᐃᓂᒋᔭᖓᓐᓂ, 1950−ᒥ 1970−ᒧᑦ | 
Ilagiit Nunagivaktangit in the Kinngait Area, 1950-1970

km  0 30 60

By 1966, people had stopped living year-round in places that were 
far from Kinngait. Only five ilagiit nunagivaktangit (indicated by the 
numbers in circles) were still populated.

1966−ᖑᖅᑎᓪᓗᒍ, ᐃᓄᐃᑦ ᓄᖅᑲᓚᐅᖅᐳᑦ ᓄᓇᖃᕐᓂᕐᒥ 
ᐊᕐᕌᒍᑕᒫᒥ ᐃᓂᐅᔪᓂ ᐅᖓᓯᒃᑐᒥ ᑭᙵᕐᓂᑦ. ᑕᓪᓕᒪᑐᐊᑦ ᐃᓚᒌᑦ 
ᓄᓇᒋᕙᒃᑕᖏᑦ (ᓇᓗᓇᐃᖅᑕᐅᓯᒪᔪᑦ ᐅᓄᕐᓂᖏᓐᓂ ᐊᖕᒪᓗᖅᓯᓯᒪᔪᓂ) 
ᐃᓄᖃᕐᓂᐅᓚᐅᖅᐳᑦ.

Name | ᐊᑎᖓ#
1959

1952

Not Determined | ᓇᓗᓇᐃᖅᑕᐅᓯᒪᓐᖏᑦᑐᖅ

1953

1959

1966

1960

1962

After 1968 | 1968 ᑭᖑᓂᐊᓂ

1966

1966

1958

1958

After 1968 | 1968 ᑭᖑᓂᐊᓂ

1958

1960

Nuvudjuak | ᓄᕗᔾᔪᐊᖅ

Nuwatta | ᓄᕗᐊᑕ

Enusko | ᐃᓄᒃᓱ

Unknown | ᖃᐅᔨᒪᔭᐅᓐᖏᑦᑐᖅ

Unknown | ᖃᐅᔨᒪᔭᐅᓐᖏᑦᑐᖅ

Tikkeerak | ᑎᑭᕌᒃ

Tusseeakjuak | ᑐᓯᐊᒃᔪᐊᖅ

Keeaktook | ᑭᐊᒃᑐᒃ

Shartooweetook | ᓵᑐᐄᑦᑐᒃ

Eeteedleeakjuk | ᐃᑎᓪᓕᐊᕐᔪᒃ

Egallalik | ᐃᒐᓛᓕᒃ

Kangeeak | ᑲᖏᐊᒃ

Ikkeerasak | ᐃᒃᑮᕋᓴᒃ

Ahkeeatoollaoolavik | ᐊᕿᐊᑦᑐᓚᐅᓪᓚᕕᒃ

Kudloosukvik | ᑲᓪᓘᓱᒃᕕᒃ

Amadjuak | ᐊᒪᔾᔪᐊᖅ

Abandoned Date 
ᐊᑐᕈᓐᓃᓚᐅᖅᑐᖅ ᐅᓪᓗᖓ

1

2

3

4

5

6

7

8

9

10

11

12

13

14

15

16

Source: C.M. Higgins. The Southeast Coast of Baffin Island, an area economic survey. Ottawa, Industrial Division, Dept of 
Indian Affairs and Northern Development, 1968. | ᑐᓴᐅᒪᔾᔪᑎᒃᓴᑦ : C.M. Higgins. The Southeast Coast of Baffin Island, an 
area economic survey. Ottawa, Industrial Division, Dept of Indian Affairs and Northern Development, 1968.

• Kinngait
     (Cape Dorset)
 ᑭᙵᐃᑦ

1 •  

2 •  

3 •  

4 •  

15 •  

16 •  

6 •  

9 •  10 •  
14 •  

11 •  
• 5

• 8

• 12

• 13

•7

ᑭᓐᖓᕐᒥᐅᑦ ᐃᓄᖏᑦ 1950-ᖏᓐᓂ ᐃᓅᓯᖃᓚᐅᖅᓯᒪᔪᑦ 
ᖃᓪᓗᓈᖅᑕᖃᓐᖏᑦᑐᒥ. ᐃᓚᒌᑦ ᓄᓇᒋᕙᒃᑕᖏᑦ ᐅᑭᐅᒃᑯᑦ 
ᓄᓇᑐᐃᓐᓇᕐᒥᐅᑕᐅᓚᐅᖅᓯᒪᔪᑦ ᐊᒻᒪ ᓯᔾᔭᒧᑦ ᐅᕝᕙᓘᓐᓃᑦ ᓯᔾᔭᒧᑦ 
ᖃᓂᑦᑐᒧᑦ ᓄᑦᑎᖅᐸᑦᓱᑎᒃ ᐳᐃᔨᓯᐅᕐᓂᐊᕋᒥᒃ. ᕿᑭᖅᑖᓘᑉ ᓂᒋᐊᓂ 
ᐅᖅᑯᐊᓂᓗ ᑕᒪᓐᓇ ᑎᕆᒐᓐᓂᐊᕐᕕᐅᓂᖅᐹᖑᓚᐅᖅᑐᑦ. ᒥᑭᒋᐊᑦ 
ᓄᓇᕕᖕᒧᑦ ᑎᑭᖃᑦᑕᓚᐅᖅᑐᑦ ᓯᑯᒥᓘᓐᓃᑦ. 

ᖃᓪᓗᓈᖅᑕᖃᖅᐸᓪᓕᐊᓕᖅᑎᓪᓗᒍ
1900 ᐱᒋᐊᙵᕐᓂᖏᓐᓄᑦ ᑎᑭᑦᓱᒍ ᑭᓐᖓᕐᒥᐅᑦ ᖃᓪᓗᓈᓂᒃ 
ᑕᑯᒐᔪᓚᐅᖅᓯᒪᓐᖏᑦᑐᑦ. ᕿᑭᖅᑖᓘᑉ ᓄᓇᕕᐅᓪᓗ ᐃᑭᕋᓴᖓᓂ 
ᑎᑎᖅᑲᑎᒍᑦ ᖃᓪᓗᓈᖅ ᑕᐅᕗᓐᖓᕆᐅᕐᓂᕋᖅᑕᐅᔪᖅ ᐅᒥᐊᕐᔪᐊᓕᒃ 
ᑲᐱᑕ ᕼᐊᑦᓴᓐ, ᐃᑳᕐᕕᑦᓴᖅᓯᐅᖅᑎᓪᓗᒍ 1610-11-ᒥ. ᑖᓐᓇ ᕼᐊᑦᓴᓐ 
ᒪᓕᒃᑲᒥᒃ ᓯᔾᔭᒥ ᑭᓐᖓᕐᒥᐅᑦ ᐃᓄᖏᓐᓂᒃ ᑕᑯᓚᐅᖅᑐᑦᓴᐅᓐᖏᑦᑐᖅ. 
ᑭᓐᖓᕐᒥᐅᑦ ᖃᓪᓗᓈᓄᑦ ᑎᑭᑕᐅᕐᖓᖅᑐᑦᓴᐅᓚᐅᖅᑐᑦ 
ᐅᒥᐊᕐᔪᐊᓕᒻᒧᑦ ᓘᒃ ᕚᒃᓯᒧᑦ 1631-ᒥ ᑕᐅᕘᓈᖅᑎᓪᓗᒍ, ᐊᒻᒪ 
ᑭᓐᖓᐃᑦ ᐊᑦᓯᖅᓱᓂᐅᒃ ᑲᐃᑉ ᑐᐊᓴᑦᒥᒃ ᐅᐃᓐ ᓄᓇᖓᓐᓂᕐᒥᐅᑕᕐᒥᒃ 
ᐊᑦᓯᖅᓱᓂᐅᒃ.

1800 ᐊᑐᖅᑎᓪᓗᒋᑦ, ᓂᐅᕕᖅᑎᒃᑯᑦ ᐅᒥᐊᕐᔪᐊᖏᑦ 
ᑕᒪᐅᓈᕋᔪᓚᐅᖅᓯᒪᔪᑦ ᓂᐅᕕᐊᒃᓴᓂᒃ ᐊᔾᔭᖅᓯᓪᓗᑎᒃ 
ᕼᐊᑦᓴᓐ ᐸᐃ ᐃᓗᐊᓄᑦ ᐊᒻᒪ ᓯᕿᓂᕐᒥᐅᓄᑦ.5 ᐅᒥᐊᕐᔪᐊᑦ 
ᑲᐱᑕᖏᑦ ᓂᐅᕐᕈᑎᒃᓴᓂᒃ ᐅᓯᑎᑕᐅᕙᓚᐅᖅᑐᑦ, 
ᓴᓇᕐᕈᑕᐅᓪᓗᑎᒃ ᐊᒻᒪ ᐊᖑᓇᓱᒍᑎᒃᓴᐅᓪᓗᑎᒃ, ᐃᓄᓐᓄᓪᓗ 
ᑕᐅᖅᓰᔾᔪᑎᑦᓴᐅᑎᑕᐅᓚᐅᖅᓯᒪᓪᓗᑎᒃ ᕿᑭᖅᑖᓘᑉ ᓯᔾᔭᖏᓐᓂ 
ᓄᓇᖃᖅᑐᓄᑦ. ᐃᓚᖏᑦ ᑕᐅᖅᓰᔾᔪᑎᕕᓃᑦ ᑭᓐᖓᕐᓄᑦ 
ᑎᑭᑦᑐᑦᓴᐅᓚᐅᖅᑐᑦ ᐃᓄᐃᑦ ᑕᐅᖅᓰᔾᔪᑎᒋᒃᑲᓐᓂᖅᑎᓪᓗᓂᒋᑦ. 
1860-ᒥ, ᐊᒥᐊᓕᒐᐃᑦ ᐊᕐᕙᖕᓂᐊᖅᑎᖏᑦ ᕿᑭᖅᑖᓘᑉ ᓄᓇᕕᐅᓪᓗ 
ᐃᑭᕋᓴᖓᒎᖅᐸᓪᓕᐊᓕᓚᐅᖅᓯᒪᔪᑦ ᐃᑭᕐᕋᒃᑰᖅᓱᑎᒃ, ᓴᓪᓕᐅᑉ 
ᐱᖓᖕᓇᖓᒍᑦ. ᐊᕐᕙᓂᐊᖅᑏᑦ ᐃᖃᓪᓕᐊᖃᑦᑕᓚᐅᕐᒥᔪᑦ, ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ ᐊᒥᓲᓗᐊᖏᑦᑐᑦ ᐅᑮᖃᑦᑕᓚᐅᖅᓯᒪᔪᑦ 
ᑕᒫᓂ.6 ᑕᐃᒪᐃᒃᑲᓗᐊᖅᑎᓪᓗᒍ, 1900 ᐊᑐᓕᖅᑎᓪᓗᒋᑦ, 
ᓯᑳᑦᓯᒥᐅᑕᐃᑦ ᐊᕐᕙᓂᐊᖅᑏᑦ ᐊᕐᕌᒍᑕᒫᖅ ᑎᑭᖃᑦᑕᓕᓚᐅᖅᓯᒪᔪᑦ 
ᐅᓪᓗᒥ ᑭᒻᒥᕉᓕᖅᑐᑉ ᖃᓂᒋᔮᖓᓄᑦ, ᐃᓄᐃᓪᓗ ᕿᑭᖅᑖᓘᑉ 
ᓂᒋᐊᓂᒥᐅᓕᒫᑦ ᐅᐸᑉᐸᑦᓱᑎᒃ ᑕᐅᖅᓰᖃᑎᖃᕆᐊᖅᑐᖅᓱᑎᒃ. 
1911-ᒥ ᓂᐅᕕᖅᑎᒃᑯᑦ ᓂᐅᕕᕐᕕᓕᐅᓚᐅᖅᑎᓐᓇᒋᑦ 
ᑭᒻᒥᕈᒻᒥ ᐊᒻᒪ ᑭᓐᖓᕐᓂ 1913−ᒥ, ᑭᓐᖓᕐᒥᐅᑦ ᐃᓛᓐᓂᒃᑯᑦ 
ᖃᓪᓗᓇᔾᔨᐊᖃᑦᑕᓚᐅᖅᓯᒪᔪᑦ ᑰᔾᔪᐊᕐᒧᑦ, ᑯᐸᐃ ᑕᕐᕋᖓᑕ 
ᐃᓚᒋᓕᖅᑕᖓᓄᑦ, ᑐᔾᔮᑦ ᕿᑭᖅᑕᖏᑦᑎᒎᖅᓱᑎᒃ (ᑐᔾᔮᑦ, ᑐᔾᔮᕌᕐᔪᐃᑦ 
ᐊᑯᓪᓖᓪᓗ ᕿᑭᖅᑕᖏᑦ). ᐃᓛᓐᓂ ᐃᓚᔮᕇᓕᒫᑦ ᐊᕐᕌᒍᒐᓴᓄᑦ 
ᐊᐅᓪᓚᖅᓯᒪᖃᑦᑕᓚᐅᖅᓯᒪᔪᑦ. ᑭᓐᖓᕐᒥᐅᑦ ᖃᓪᓗᓈᓂᒃ 
ᓱᖏᐅᑎᕙᓪᓕᐊᓕᕋᒥᒃ ᑕᐅᖅᓰᖃᑎᖃᓕᒻᒪᓕᕋᒥᓗ, ᑭᓐᖓᕐᓂ 
ᖃᓪᓗᓈᖅᑕᖃᐃᓐᓇᕐᕕᒃᓴᖅ ᓈᒻᒪᑦᓯᓚᐅᖅᓯᒪᔪᖅ. 

ᐃᓅᓯᐅᑉ ᐊᓯᔾᔨᖅᐸᓪᓕᐊᓂᖓ
1911-ᖑᑎᓪᓗᒍ ᑭᒻᒥᕈᒻᒥ ᓂᐅᕕᕐᕕᓕᐅᓚᐅᖅᑎᓪᓗᒋᑦ 
ᐊᒻᒪ ᑭᖑᓂᑦᓯᐊᖓᓂ ᑭᓐᖓᕐᓂ 1913-ᖑᓕᖅᑎᓪᓗᒍ, 
ᐊᓯᕙᕈᓰᑦ, ᓄᓇᓖᑦ ᐊᒻᒪ ᑭᓐᖓᕐᒥᐅᑦ ᐃᓄᖏᑕ ᓅᑦᑕᕐᓂᖏᑦ 
ᐊᓯᔾᔨᖅᐸᓪᓕᐊᓕᓚᐅᖅᓯᒪᔪᖅ. ᑭᓐᖓᕐᒥᐅᑦ ᐊᒻᒪ 
ᖃᓪᓗᓈᑦ ᐹᕋᔪᒃᓯᕙᓪᓕᐊᓕᓚᐅᖅᓯᒪᔪᑦ, ᐃᓄᐃᑦ ᓱᓖᓛᒃ 
ᑲᑎᑉᐸᓪᓕᐊᓚᐅᓐᖏᓐᓂᖏᓐᓂ. ᓂᐅᕕᕐᕕᑦᑕᖃᓕᖅᑎᓪᓗᒍ 
ᑭᖑᓂᑦᓯᐊᖓᒍᑦ ᐅᑉᐱᕐᓂᓕᕆᔩᑦ ᑎᑭᑉᐸᓪᓕᐊᓕᓚᐅᖅᓯᒪᔪᑦ.7 
1939-ᒥ, ᐃᒃᓯᕋᕐᔪᐊᑦ ᑐᑦᓯᐊᕐᕕᓕᐅᓕᓚᐅᖅᓯᒪᔪᑦ, ᑭᖑᓂᐊᒍᓪᓗ 
1961-ᖑᓕᖅᑎᓪᓗᒍ ᐊᔪᕆᖅᓱᐃᔩᑦ ᑐᑦᓯᐊᕐᕕᓕᐅᓚᐅᖅᓯᒪᓪᓗᑎᒃ. 
ᖃᐅᔨᒪᔪᕐᔪᐊᖑᓂᕋᖅᑕᐅᔪᑦ ᑕᒪᐅᓐᖓᖅᑕᓕᓚᐅᖅᓯᒪᖕᒥᔪᑦ. 1925-
ᒥ, ᐃᑦᑕᕐᓂᓴᓕᕆᔨ ᐳᓛᕆᐊᖅᑐᖅ, ᑕᐃᒪᓐ ᔭᓇᔅ, ᓯᕗᓪᓕᐅᓪᓗᓂ 
ᐅᔾᔨᕆᔾᔫᒥᓚᐅᖅᓯᒪᔪᖅ ᑐᓃᑦ ᐱᖁᑎᕕᓂᖏᓐᓂᒃ ᐃᑦᑕᕐᓂᓴᓂᒃ 
ᓇᓂᓯᖃᑦᑕᓕᕋᒥ, ᑐᐊᓴᒥᐅᖑᓂᕋᖅᓱᓂᒋᑦ ᑕᒪᓐᓇ ᓄᓇᖓ 
ᐃᓱᒪᒋᓪᓗᒍ. ᓄᓇᓕᕆᔨ J. ᑐᕆ ᓲᐸ 1929-ᒥ ᑎᑭᓕᓚᐅᖅᓯᒪᔪᖅ 
ᑲᕖᑦ ᐃᕙᕕᖏᓐᓂᒃ ᕿᓂᖅᓱᓂ ᐃᑲᔪᖅᑕᐅᓪᓗᓂ ᐅᓄᖅᑐᓄᑦ 
ᑭᓐᖓᕐᒥᐅᓄᑦ - ᖃᕙᕙᐅᖅ, ᐊᓲᓇ, ᓴᐸ, ᐸᐅᓗᓯ, ᓄᖑᑦᓱᐃᑦᑐᑦ, 
ᐃᓚᐃᔭ ᐊᒻᒪ ᐳᑐᒍᖅ. ᐸᓖᓯᒃᑯᑦ ᓂᐅᕐᕈᓚᐅᖃᑦᑕᕋᓗᐊᖅᓱᑎᒃ 
ᐃᓪᓗᓕᐅᓚᐅᖅᓯᒪᓐᖏᑦᑐᑦ 1950 ᑐᖔᓂ.

ᐊᑖᑕ ᑐᕆᓄᓪ ᐊᒻᒪ ᐃᓄᖕᓂ ᓱᕈᓯᕐᓂ ᑲᑎᙵᓂᐅᔪᓂ ᓯᕗᓂᐊᓂ 
ᐃᒃᓯᕋᕐᔪᐊᒃᑯᓐᓂ ᑭᙵᕐᓂᑦ, [1951].
ᓇᑭᙶᕐᓂᖓ: ᑕᒡᓚᔅ ᐅᐃᓪᑭᓐᓯᓐ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / PA-146509.

ᑭᓐᖓᕐᓂ ᓂᐅᕕᕐᕕᓕᐅᕋᒥᒃ ᓴᓇᖃᓯᐅᔾᔨᓚᐅᖅᓯᒪᖕᒥᔪᑦ ᑭᒻᒥᕈᕐᒥ. 
ᐱᖓᔪᐊᓂᒃ ᓂᐅᕕᕐᕕᓕᐅᓚᐅᖅᓯᒪᖕᒥᔪᑦ ᐊᒻᒫᕐᔪᐊᕐᒥ, 1921-
ᒥᑦ 1933-ᒧᑦ ᒪᑐᐃᖓᓪᓗᓂ. ᐆᒪᔪᖃᑦᓯᐊᓚᐅᖅᓯᒪᔪᖅ ᐊᒻᒪ 
ᑎᕆᒐᓐᓂᐊᖃᑦᓯᐊᖅᓱᓂ. ᑭᓐᖓᐃᑦ ᓯᕗᓪᓕᕐᒥᑦ ᑭᒻᒥᕈᕐᒥᓐᖔᖅᑐᓂᒃ 
ᓂᐅᕐᕈᑎᑦᓴᖅᑖᖅᑎᑕᐅᖃᑦᑕᓚᐅᖅᑐᖅ, ᐊᔾᔭᖅᑐᐃᔨᖃᖅᓱᑎᒃ 
ᐅᒥᐊᒃᑯᑦ ᓇᓄᕐᒥᒃ ᐊᑎᓕᒻᒥᒃ. ᐃᓄᐃᑦ ᑕᒫᓂᒥᐅᑕᐃᑦ ᐃᖅᑲᐅᒪᔪᑦ 
ᐃᓄᑦᓱᓕᐅᓚᐅᖅᓯᒪᓂᕐᒥᓂᒃ ᑭᓐᖓᕐᓂ ᐅᒥᐊᑦ ᕿᔪᓂᒃ 
ᓱᓇᒃᑯᑖᓂᓪᓗ ᐊᔾᔭᖅᑐᐃᔪᑦ ᖃᐅᔨᒪᓂᐊᕐᒪᑕ ᓇᐅᒃᑰᕆᐊᑦᓴᖅ.8 
1930 ᐊᕐᕌᒍᖏᑦ ᐊᑐᓕᖅᑎᓪᓗᒋᑦ, ᓂᐅᕕᖅᑎᒃᑯᑦ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐊᖏᖅᑕᐅᓚᐅᖅᓯᒪᔪᑦ ᐃᓄᓐᓂᒃ ᑭᓐᖓᕐᒥᐅᓂᒃ 
ᐅᐊᓐᓇᖓᓄᒃᑲᓐᓂᖅ ᐅᖓᓯᓐᓂᖅᓴᓄᑦ ᓂᐅᕕᕐᕕᓕᓐᓄᑦ 
ᓄᑦᑎᕆᔪᒪᑎᓪᓗᒋᑦ.9 1934-ᒥ, ᓂᐅᕕᖅᑎᒃᑯᑦ ᐅᒥᐊᕐᔪᐊᖓᑦ ᓇᔅᑰᐱ 
22-ᓂᒃ ᑭᓐᖓᕐᒥᐅᓂᒃ Dundas Harbour-ᒧᑦ ᓄᑦᑎᕆᓚᐅᖅᓯᒪᔪᑦ 
ᑕᓪᓗᕈᒻᒦᑦᑐᒧᑦ, ᑭᓯᐊᓂᓗ ᑕᒪᓐᓇ ᑲᔪᓯᑦᓯᐊᓚᐅᖅᓯᒪᓐᖏᑦᓱᓂ.10 
ᐊᒥᓲᓂᖅᓴᑦ ᐃᒃᐱᐊᕐᔪᒻᒨᖅᑎᖅᑕᐅᓕᓚᐅᖅᓯᒪᔪᑦ ᕿᑭᖅᑖᓘᑉ 
ᐅᐊᓐᓇᖓᓂ ᐊᕐᕌᒎᒃ ᒪᕐᕉᒃ ᐊᓂᒍᖅᑎᓪᓗᒋᑦ, ᐃᓚᖏᓪᓗ 
ᐊᓯᐊᓄᑦ ᓄᑖᒧᑦ ᓄᑦᑎᖅᑕᐅᓪᓗᑎᒃ - Fort Ross-ᒧᑦ, ᑰᒐᓇᔫᑉ 
ᕿᑭᖅᑕᖓᓃᑦᑐᒧᑦ - 1937-ᖑᑎᓪᓗᒍ. 1947-ᒥ, Fort Ross-
ᒦᑦᑐᖅ ᓂᐅᕕᕐᕕᒃ ᒪᑐᓚᐅᖅᓯᒪᔪᖅ ᐃᓄᐃᓪᓗ ᐊᐅᓪᓚᓕᖅᓱᑎᒃ 
ᑕᓗᕐᔪᐊᕐᒧ.11 

ᐊᑭᑦᑐᕋᐅᑎᑲᐃᓐᓇᓚᐅᖅᓯᒪᔪᑦ ᑭᓐᖓᕐᓂ ᓂᐅᕕᖅᑎᐅᓚᐅᖅᓯᒪᔪᖅ 
ᐊᓯᐊᓂᒃ ᓂᐅᕕᕐᕕᓕᐅᕐᒪᑦ ᑭᓐᖓᕐᓂ 1939-ᒥ. ᕿᓚᒥᕈᓗᒃ 
ᒪᑐᐃᖓᑲᐃᓐᓇᓚᐅᖅᓯᒪᔪᖅ ᐊᒻᒪ ᒪᑐᓪᓗᓂ ᑐᓪᓕᐊᓂ 
ᐅᓇᑕᕐᔪᐊᖅᑐᖃᕋᑖᖅᑎᓪᓗᒍ. ᑭᓐᖓᕐᒥᐅᑦ ᐅᓄᕐᓂᖅᓴᐃᑦ 
ᐅᑉᐱᓕᕐᒪᑕ, ᐃᓚᒌᑦ ᓄᓇᒋᕙᒃᑕᖓᓐᓂᒥᐅᑦ ᓄᓇᓕᓐᓄᑦ 
ᖃᓪᓗᓇᔾᔨᐊᖃᑦᑕᓚᐅᖅᓯᒪᔪᑦ ᖁᕕᐊᓱᒋᐊᖅᓱᑎᒃ ᐊᒻᒪ 
ᒪᑭᕝᕕᐊᖅᓯᐅᕆᐊᖅᑐᖅᓱᑎᒃ. ᑎᕆᒐᓐᓂᐊᑦ ᐊᒥᖏᓐᓂᒃ 
ᑕᒪᓐᓇᐅᓕᖅᑎᓪᓗᒍ ᑕᐅᖅᓰᓯᓐᓈᕆᐊᖅᑐᖃᑦᑕᓚᐅᖅᓯᒪᔪᑦ.

1930 ᐊᒻᒪ 1940 ᐊᑐᖅᑎᓪᓗᒋᑦ, ᐋᓐᓂᐊᓯᐅᖅᑎᒋᔭᐅᓚᐅᖅᓯᒪᔪᑦ 
ᓂᐅᕕᖅᑏᑦ ᐊᒻᒪ ᐊᕐᕌᒍ ᐊᑕᐅᓯᐊᖅᓱᒍ ᓘᑦᑖᖅᑕᐅᖃᑦᑕᖅᓱᑎᒃ. 
1945-ᒥ ᑭᓐᖓᕐᒥᐅᑦ ᐋᓐᓂᐊᓕᖅᑐᐊᓘᓚᐅᖅᓯᒪᔪᑦ 
ᓂᕆᕐᓘᑎᓐᓂᕋᒥᒃ ᐊᒻᒪ ᐃᓅᓕᓴᖅᑕᐅᔭᕆᐊᖃᓚᐅᖅᓯᒪᓪᓗᑎᒃ 
ᑲᐱᔭᐅᓪᓗᑎᒃ ᐊᒻᒪ ᐋᓐᓂᐊᑖᖅᑎᑦᓯᑦᑕᐃᓕᒪᓂᖅ ᐊᑐᖅᑕᐅᓪᓗᓂ. 
1947-ᒥ, ᓇᔅᑰᐱ ᐅᒥᐊᕐᔪᐊᖅ ᑭᓐᖓᐃᑦ ᖃᓂᒋᔭᖓᓂ 
ᐃᒃᑲᕿᑦᑐᐊᓘᓚᐅᖅᓯᒪᔪᖅ. ᐃᓄᐃᑦ ᑕᒫᓂ ᓄᓇᖃᖅᑐᑦ 
ᐊᑐᕈᓐᓇᖅᑐᓕᒫᓂᒃ ᓇᕝᕚᖅᑕᓚᐅᖅᓯᒪᔪᑦ, ᕿᔪᑦᑕᖅᓱᑎᓪᓗ 
ᐃᓪᓗᓕᐅᕐᓂᐊᕋᒥᒃ.12 

ᓴᖑᓴᖅᑕᐅᓕᖅᑎᓪᓗᑕ, 
1950-1965
1950-ᖏᑦ ᐊᑐᓕᖅᑎᓪᓗᒋᑦ, ᑭᓐᖓᕐᒥᐅᑦ ᐃᓅᓯᖏᑦ 
ᐊᓯᔾᔨᖅᑐᕐᔪᐊᒻᒪᕆᐊᓘᓚᐅᖅᓯᒪᔪᑦ ᑭᓐᖓᕐᓄᑦ 
ᓄᑦᑎᖅᑎᖅᑕᐅᓕᖅᑎᓪᓗᒋᑦ. 1965-ᒥ, ᓄᓇᑐᖃᒥᓐᓂᒃ 
ᕿᒪᐃᓕᓚᐅᖅᓯᒪᔪᖅ, ᑕᐃᒃᑯᐊ ᓂᐅᕕᕐᕕᓐᓂᒃ ᑐᑦᓯᐊᕐᕕᓐᓂᓗ 
ᐅᖓᓯᒃᓴᕐᓂᖅᐹᑦ ᖃᓂᓪᓕᒋᐊᖅᐸᓪᓕᐊᓕᖅᑎᓪᓗᒋᑦ. 1950-
ᒥ, ᐃᓚᔮᕇᑦ ᐊᒥᓱᑦ ᓄᓇᓕᕋᓛᕐᒥᓃᓚᐅᖅᑐᑦ 16-ᖑᓪᓗᑎᒃ 
ᐊᒻᒪ ᑭᓐᖓᐃᑦ ᓯᔾᔭᖏᓐᓃᑦᑐᐃᓐᓇᐅᓪᓗᑎᒃ 500 
ᑭᓚᒦᑕᓂᖃᐃ ᓇᔪᖅᑕᖃᐅᖅᓱᑎᒃ. 18 ᐊᕐᕌᒍᑦ ᐊᓂᒍᖅᑎᓪᓗᒋᑦ, 
ᓄᓇᓕᓐᓅᖅᐸᓪᓕᐊᒐᒥᒃ ᒪᕐᕈᐃᓐᓇᕈᓚᐅᖅᓯᒪᔪᑦ ᑕᐃᒃᑯᐊ 
ᓄᓇᓕᕋᓛᓃᑦᑐᑦ. 

ᑭᓐᖓᕐᒥᐅᑦ ᐃᓚᔮᕇᑦ ᐊᑦᑐᖅᑕᐅᓂᖃᓪᓚᕆᓚᐅᖅᑐᑦ ᒐᕙᒪᒃᑯᑦ 
ᑭᒡᒐᖅᑐᐃᔨᖏᓐᓄᑦ, ᑐᑦᓯᐊᕐᕕᓄᑦ ᐊᒻᒪ ᓂᐅᕕᖅᑎᓄᑦ 
ᐃᑲᑦᔪᑎᖃᕋᓱᑐᐃᓐᓇᐅᓚᐅᕐᒪᑕ ᐃᓄᓐᓂᒃ ᑕᐃᒫᒃ 
ᐱᐅᓂᖅᓴᐅᓂᐊᕋᓱᒋᓐᓈᒐᒥᒃ. ᓱᕈᓯᖅᓯᐅᑎᑖᖃᑦᑕᓕᖅᑎᓪᓗᒋᑦ 
1946ᒥ, ᑲᓇᑕᐅᑉ ᒐᕙᒪᒃᑯᖏᑦ ᐊᔾᔨᒌᔾᔫᒥᓕᖅᑎᑦᓯᒐᓱᐊᓚᐅᖅᓯᒪᔪᑦ 
ᑐᓴᐅᒪᖃᑎᒌᓐᓂᕐᒥᒃ ᐊᒻᒪ ᐃᓄᐃᑦ ᖃᓄᐃᑉᐸᓪᓕᐊᔭᖏᑕ 
ᐊᐅᓚᓂᖏᓐᓂᒃ. ᐸᓖᓯᒃᑯᑦ ᐅᓂᒃᑳᓕᐅᖃᑦᑕᓚᐅᖅᑐᑦ ᐋᑐᕚᒧᑦ 
ᐊᒻᒪ ᐊᓯᖏᓐᓄᑦ ᒐᕙᒪᒃᑯᑦ ᑎᒥᖁᑎᒋᔭᖏᓐᓄᑦ, ᓲᕐᓗ ᑲᓇᑕᒥ 
ᐆᒪᔪᓕᕆᔨᒃᑯᓐᓄᑦ, ᐅᓂᒃᑳᓕᐊᖏᒍᑦ ᑐᑭᓯᐅᒪᓂᐊᕋᒥᒃ 
ᐊᓯᔾᔨᖅᐸᓪᓕᐊᔪᓂᒃ. ᒐᕙᒪᒃᑯᑦ ᐱᔨᑦᓯᕈᑎᖏᑦ ᑭᐅᑦᑕᕐᓂᖏᓪᓗ 
- ᐆᒪᔪᓄᑦ ᒪᓕᒐᑦ, ᐃᓕᓐᓂᐊᕐᕖᑦ ᐊᒻᒪ ᐃᓕᓐᓂᐊᕆᐊᖅᑐᓄᑦ 
ᓇᔪᒐᐃᑦ, ᐃᓅᓕᓴᐃᓂᖅ ᐱᓗᐊᓐᖑᐊᕐᓗᒍ ᐱᕙᓪᓕᐊᑎᑕᖓ 
- ᐃᓱᒪᓕᐅᕈᑕᐅᖃᑦᑕᓚᐅᖅᓯᒪᔪᑦ ᐊᐱᕆᔭᐅᓐᖏᑦᓯᐊᖅᓱᑎᒃ 
ᐅᑭᐅᖅᑕᖅᑐᒥᐅᑦ, ᖃᓪᓗᓈᖑᒐᓗᐊᖅᐸᑕ ᐃᓅᒐᓗᐊᖅᐸᑕᓘᓐᓃᑦ, 
ᐊᒻᒪ ᐃᓱᒪᓕᐅᖃᑦᑕᓚᐅᖅᓱᑎᒃ ᖃᓪᓗᓈᑦ ᐊᐅᓚᑦᓯᔾᔪᑎᖏᑦ 
ᐊᑐᖅᑕᐅᓪᓗᑎᒃ.

ᑭᙵᕐᒥᐅᑦ ᐅᓯᖓᐃᔭᖅᑐᑦ ᐅᓯᓂᑦ ᑭᙵᕐᓂᑦ [1958]. ᐊᐅᓚᑦᑎᓂᐅᔪᒥ 
ᐊᖏᒡᓕᕙᓪᓕᐊᑎᓪᓗᒍ, ᐊᑐᓕᒪᓂᕐᒥ ᑎᑭᑎᑕᐅᔪᓂ ᓂᐅᕕᐊᒃᓴᓂ 
ᐊᖏᒡᓕᒋᐊᓚᐅᖅᐳᖅ.
ᓇᑭᙶᕐᓂᖓ: ᓴᕐᓕ ᒋᒻᐳᓪ / ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ 
/ e004922713.

ᑕᒫᓂᕐᒥᐅᑦ ᐃᓅᓯᖏᑦ ᐊᑦᑐᐃᓂᖃᓪᓚᕆᓚᐅᖅᓯᒪᒻᒥᔪᑦ 
ᐊᕙᑎᒥᓄᑦ. ᒪᐃ 1950-ᖑᑎᓪᓗᒍ, ᐸᓖᓯᒃᑯᑦ ᐅᖃᐅᔾᔨᓚᐅᖅᓯᒪᔪᑦ 
ᑕᒫᓂ ᓂᕿᖃᑦᓯᐊᓐᖏᓐᓂᕋᐃᓪᓗᑎᒃ.13 1949 
ᐅᑭᐅᖓᓂᑦ ᓂᕿᓪᓚᕆᑦᑕᖃᑦᓯᐊᓚᐅᖅᓯᒪᓐᖏᑦᑐᖅ ᐊᒻᒪ 
ᕿᒥᖅᑯᑎᒃᓴᖅᑕᖃᑦᓯᐊᓐᖏᒻᒪ. ᔭᓐᓄᐊᕆᐅᑉ ᓄᓐᖑᐊᓂ 
ᐱᒋᐊᓪᓚᒃᓯᒪᓚᐅᖅᓯᒪᔪᖅ ᓇᑦᓯᖃᓐᖏᓐᓂᖓᓄᑦ. ᐃᓄᐃᑦ 
ᓄᓇᒋᕙᒃᑕᒥᓃᑦᑐᑦ ᓂᕿᑐᖃᑦᑕᓕᓚᐅᖅᓯᒪᔪᑦ ᐱᕈᔭᕕᓂᕐᓂᒃ 
ᕿᒥᖅᑯᑎᒃᓴᐅᓚᐅᖅᑑᒐᓗᐊᓂᒃ. ᕕᕝᕗᐊᕆᐅᑉ ᓄᓐᖑᐊᓂ, ᕿᒻᒦᑦ 
ᐱᕐᓕᕋᖅᑐᐊᓘᓕᓚᐅᖅᓯᒪᔪᑦ ᐊᒻᒪ “ᕿᒻᒦᑦ ᐊᖏᔫᑕᐅᓂᖅᓴᑦ 
ᕿᒻᒥᖅᑐᖃᑦᑕᓕᖅᓱᑎᒃ ᓴᓐᖐᓐᓂᖅᓴᓂᒃ.” ᑕᐃᒪᐃᖏᓐᓇᓚᐅᖅᑐᖅ 
ᒫᑦᓯ ᐊᑐᕐᓂᓕᒫᖓᓄᑦ.14 ᐃᓄᐃᑦ ᓂᐅᕕᖅᑎᒃᑯᓐᓃᓐᖔᖅᑐᓂᒃ 
ᓂᕆᖃᑦᑕᖅᑐᑦ ᓈᓐᖑᓂᕋᖃᑦᑕᓚᐅᖅᑐᑦ. ᐄᐳᕈᖑᓕᖅᑎᓪᓗᒍ, 
ᐸᓖᓯᒃᑯᑦ ᐅᖃᓚᐅᖅᓯᒪᔪᑦ ᐃᓄᐃᒡᒎᖅ “ᐱᕐᓕᑐᐃᓐᓇᕆᐊᖃᓕᕐᒪᑕ 
ᐊᒻᒪ ᖃᖓᑕᓲᒃᑯᑦ ᑲᑕᐃᕝᕕᐅᔭᕆᐊᖃᕐᓂᕋᖅᓱᓂᒋᑦ ᓂᕿᓂᒃ 
ᐊᒻᒪ ᕿᒥᖅᑯᑎᒃᓴᓂᒃ. ᑕᐃᒪᐃᒋᐊᖃᓕᕐᓂᕋᐃᓚᐅᖅᑐᑦ 
ᐊᓯᖅᑯᕝᕕᒃᓴᖃᕈᓐᓃᕐᒪᑦ.”15 

1950-ᒥ, ᓂᕿᖃᑦᓯᐊᓐᖏᓗᐊᓐᖑᐊᓕᖅᑎᓪᓗᒋᑦ, ᑲᓇᑕᐅᑉ 
ᒐᕙᒪᒃᑯᖏᑦ ᐋᓐᓂᐊᕕᕋᓛᓕᐅᓕᓚᐅᖅᓯᒪᔪᑦ ᓂᐅᕕᕐᕕᕕᓂᕐᓂᒃ 
ᕿᒻᒪᑯᓂᒃ ᐊᑐᖅᓱᑎᒃ. ᐋᓐᓂᐊᕕᒃ ᐊᑐᓗᐊᓐᖑᐊᓚᐅᖅᑐᖅ 
ᐃᓅᓕᓴᐃᕕᐅᖃᑦᑕᓚᐅᕐᒪᑦ ᐊᔾᔨᒌᓐᖏᑦᑐᓄᑦ ᐋᓐᓂᐊᓄᑦ, 
ᐱᓗᐊᓐᖑᐊᕐᓗᒋᑦ ᓈᖑᔪᐊᓘᖃᑦᑕᓕᓚᐅᖅᑐᑦ 
ᐊᕐᕌᒍᑕᒫᖅ ᓰᑏ ᕼᐊᐅᒃᑯᑦ ᑎᑭᓚᐅᖅᑎᓪᓗᒋᑦ, ᑖᓐᓇ 
ᐅᒥᐊᕐᔪᐊᖅ ᓱᓇᒃᑯᑖᓂᒃ ᐊᔾᔭᖅᑐᐃᖃᑦᑕᓚᐅᖅᓯᒪᒻᒪᑦ ᐊᒻᒪ 
ᐃᖅᑲᓇᐃᔭᖅᑎᖃᖅᓱᑎᒃ ᐅᖅᑯᕐᒥᐅᓄᑦ ᐅᐸᖃᑦᑕᓚᐅᖅᓯᒪᔪᖅ. 
ᓰᑏ ᕼᐊᐅᒧᑦ ᑎᑭᑕᐅᓂᐊᕐᓂᕐᒥᓂᒃ ᓂᕆᐅᑉᐸᓚᐅᖅᓯᒪᔪᑦ 
ᐃᓚᖓᒍᑦ ᓄᕙᓐᓈᓗᒻᒥᒃ ᑎᑭᑕᐅᓚᐅᖅᓯᒪᒐᒥᒃ, ᐃᓄᐃᓪᓗ 
ᐳᕙᓪᓗᓐᖏᒃᑲᓗᐊᕐᒪᖔᖏᑦ ᖃᐅᔨᓴᖅᑕᐅᖃᑦᑕᖅᓱᑎᒃ 
ᐅᒥᐊᕐᔪᐊᕐᒥ. ᑕᐃᒃᑯᐊ ᐳᕙᓪᓗᒃᑐᑦ ᖃᓪᓗᓈᑦ ᓄᓇᖓᓐᓄᑦ 
ᐊᐅᓪᓚᖅᑎᑕᐅᑦᓴᐅᑎᒋᖃᑦᑕᓚᐅᖅᓯᒪᔪᑦ ᑕᖅᑭᒐᓴᓄᑦ 
ᐊᕐᕌᒍᒐᓴᓄᓪᓗ ᐊᐅᓪᓚᖅᓯᒪᖃᑦᑕᖅᓱᑎᒃ. ᐃᓚᖏᑦ ᐃᓄᐃᑦ 
ᐅᑎᓚᐅᖅᓯᒪᓐᖏᑦᑐᑦ, ᐊᐅᓪᓚᖅᓯᒪᓪᓗᑎᒃ ᐃᓅᔪᓐᓃᕋᒥᒃ. 
ᖁᐱᕐᕈᐊᓗᒃ ᐸᓪᓗᖅ ᐅᕙᑦᑎᓐᓄᑦ ᐅᓂᒃᑳᓚᐅᖅᓯᒪᔪᖅ 
ᐊᑖᑕᑦᓯᐊᖓ ᖃᓪᓗᓈᑦ ᓄᓇᖓᓐᓄᑦ ᐊᐅᓪᓚᖅᑎᑕᐅᒐᒥ 
ᐅᑎᓚᐅᖅᓯᒪᓐᖏᒋᐊᖓᓂᒃ:

ᖃᓄᓪᓚᕆᒃ ᐃᓅᔪᓐᓃᓚᐅᕐᒪᖔ 
ᖃᐅᔨᒪᓐᖏᑦᑐᖓ, 
ᐋᓐᓂᐊᒥᓅᔪᒃᓴᐅᓚᐅᖅᑐᖅ. ᓇᓕᐊᖕᓂ 
ᐋᓐᓂᐊᕕᖕᒦᒻᒪᖔ ᖃᐅᔨᒪᓚᐅᓐᖏᑦᑐᖓ. 
ᐃᓚᒃᑲ ᐃᓱᒪᖃᑦᑕᓚᐅᖅᓯᒪᔪᑦ 
ᖃᓄᖅ ᐃᓅᔪᓐᓃᓚᐅᕐᒪᖔ. 
ᐃᒃᐱᒋᔭᐅᕐᔪᐊᖃᑦᑕᓚᐅᖅᓯᒪᔪᖅ 
ᐃᓚᒥᓃᓐᖏᖢᓂ ᐃᓅᔪᓐᓃᓚᐅᖅᓯᒪᖕᒪᑦ. 
ᖃᐅᔨᒪᑐᐃᓐᓇᖅᑐᖓ ᖃᓪᓗᓈᑦ ᓄᓇᖓᓂ 
ᐃᓗᕕᖅᑕᐅᓯᒪᓂᖓᓂᒃ, ᓇᓂᓪᓚᕆᒃ 
ᖃᐅᔨᒪᓇᖓ.16 

1950 ᐊᕐᕌᒍᖓᓂ ᐃᓕᓐᓂᐊᕐᕕᓕᐅᕐᖓᕆᐊᓚᐅᖅᓯᒪᒻᒥᔪᖅ 
ᑭᓐᖓᕐᓂ. ᓯᑎᐱᕆᐅᓕᖅᑎᓪᓗᒍ ᐱᖓᓱᑦ 
ᐃᓕᓐᓂᐊᖅᑎᑕᐅᓯᒋᐊᓚᐅᖅᓯᒪᔪᑦ. 1952−ᒥᑦ 1954-
ᒧᑦ ᑎᑭᑦᓱᒍ ᐃᓕᓐᓂᐊᖅᑎᑕᐅᓐᖏᑲᐃᓐᓇᓚᐅᖅᓯᒪᔪᑦ 
ᐃᓕᓴᐃᔨᑖᓵᖅ, ᒫᔾᔪᕆ ᕼᐊᐃᓐᔅ, ᑎᑭᒻᒪᑦ ᑯᐸᐃ 
ᑕᕐᕋᖓᓃᓵᓚᐅᖅᑎᓪᓗᒍ. ᐃᓕᓴᐃᔨᐅᓪᓗᓂ ᓂᖃᐃᓲᑎᓂᒃ 
ᐊᐅᓚᑦᓯᓚᐅᖅᓯᒪᒻᒥᔪᖅ ᐊᒻᒪ ᐃᓄᖕᓂᒃ ᑲᒪᔨᐅᓪᓗᓂ 
ᐊᓯᖏᑦ ᒐᕙᒪᒃᑯᑦ ᑎᒥᖁᑎᖏᑦ ᑕᒫᓃᓐᖏᒻᒪᑕ. ᕼᐊᐃᓐᔅ 
ᐃᓕᓴᐃᔨᑦᓯᐊᕙᐅᓚᐅᖅᓯᒪᔪᖅ, ᖃᓄᖅᑑᕈᑎᒋᖃᑦᑕᖅᓱᒋᑦ 
ᖃᓄᖅ ᐃᓕᓐᓂᐊᖅᑎᑦᓯᔪᓐᓇᕐᒪᖔᑦ ᐃᓕᓐᓂᐊᕈᓐᓇᖅᑐᓂᒃ 
ᐊᖏᕐᕋᖏᓐᓂ. ᓄᓇᓕᕋᓛᓅᖅᑕᓚᐅᕐᒥᔪᖅ ᐃᓕᓐᓂᐊᕈᑎᒃᓴᓂᒃ 
ᐊᔾᔭᖅᑐᐃᖃᑦᑕᖅᓱᓂ 82-ᓄᑦ ᐃᓕᓐᓂᐊᕈᓐᓇᖅᑐᓄᑦ. 
ᖃᓂᒌᓐᖏᑦᑐᓂᒃ ᐃᓕᓐᓂᐊᖅᑎᑦᓯᓇᓱᓐᓂᖓ ᐊᕐᕌᒍᓄᑦ 
ᐅᓄᓐᖏᑦᑐᓄᑦ ᐊᑐᓚᐅᖅᓯᒪᔭᖏᑦ ᐊᒻᒪ ᐃᓕᓐᓂᐊᓪᓚᑦᑖᕐᓂᖅ 
ᐊᑐᖅᑕᐅᒡᒐᓕᓚᐅᖅᓱᓂ ᓄᓇᓕᓐᓃᑦᑐᓄᑦ ᐅᕝᕙᓘᓐᓃᑦ 
ᓄᓇᓕᓐᓃᑯᑖᓐᓂᐊᖅᑐᓄᑦ.

ᖃᓪᓗᓈᖅᑕᒧᑦ ᐊᒥᓱᓕᐅᕐᓂᕐᒧᑦ ᑎᑎᕋᐅᔭᒐᕐᓂ ᐱᓕᕆᓂᐅᔪᓂ 
ᓴᓇᐅᒐᓕᕆᕕᖕᒥ, [1960]. ᖃᓪᓗᓈᖅᑕᒧᑦ ᐊᒥᓱᓕᐅᕐᓂᕐᒧᑦ ᑎᑎᕋᐅᔭᒐᕐᓂ 
ᐊᒻᒪ ᐅᔭᖅᑲᓂ ᓴᓇᙳᐊᒐᓂ ᑮᓇᐅᔾᔭᒃᓴᓂᐅᔪᒧᑦ ᖁᕝᕙᕆᐊᖅᑕᐅᓚᐅᖅᐳᑦ 
ᑭᙵᕐᓄᑦ, ᐊᒻᒪ ᓄᓇᓕᒃ ᖃᐅᔨᒪᔭᐅᓕᓚᐅᖅᐳᖅ ᓴᓇᐅᒐᓕᕆᕝᕕᐅᓂᖓᓂ.
ᓇᑭᙶᕐᓂᖓ: ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / ᑕᒪᒃᑭᐅᒪᔪᒥ 
ᑲᑎᙵᓂᐅᔪᒥ de l'Office national du film / e011177385.



9ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑭᙵᐃᑦ ᓄᓇᓕᖕᓂ ᐊᑐᖅᑕᐅᓂᑯᓂ

1957-ᖑᓕᖅᑎᓪᓗᒍ, ᑭᓐᖓᕐᓂ ᐃᓕᓐᓂᐊᕐᕕᒃ 28-ᓂᒃ 
ᐃᓕᓐᓂᐊᖅᑐᖁᑎᖃᓚᐅᖅᑐᖅ ᐊᒻᒪ 1962-ᖑᓕᖅᑎᓪᓗᒍ 
76-ᖑᓚᐅᖅᓱᑎᒃ ᖁᕝᕙᓯᓐᓂᓖᑦ 1-ᒥᑦ 6-ᒧᑦ 
ᐃᓕᓐᓂᐊᖅᑐᑦ.17 ᑕᐃᒪᐃᔾᔪᑎᖃᓗᐊᓐᖑᐊᓚᐅᖅᑐᑦ 
ᒐᕙᒪᒃᑯᑦ ᐊᑐᐊᒐᖓᑦ ᐱᔾᔪᑕᐅᓪᓗᓂ. 1950 ᐊᑯᓐᓂᖏᓐᓄᑦ 
ᑎᑭᑦᓱᒍ, ᒐᕙᒪᒃᑯᑦ ᓂᕆᐅᓐᓂᖃᓚᐅᖅᓯᒪᓐᖏᑦᑐᑦ 
ᐃᓄᐃᑦ ᓄᓇᓕᓐᓃᑦᑕᕆᐊᖃᕐᓂᖏᓐᓂᒃ ᐊᒻᒪ 
ᐃᓕᓐᓂᐊᕆᐊᖅᑎᑦᓯᒐᓱᐊᓚᐅᓐᖏᑦᓱᑎᒃ. ᑭᖑᓐᖓᒍᑦ ᒐᕙᒪᒃᑯᑦ 
ᐃᓱᒪᓕᐅᓕᓚᐅᖅᓯᒪᔪᑦ ᐊᑐᐊᒐᒥᓂᒃ ᐊᓯᔾᔨᖅᓯᔪᒪᓪᓗᑎᒃ ᐊᒻᒪ 
ᐃᓄᐃᑦ ᐅᓪᓗᒥᓯᐅᑎᔾᔫᒥᔪᓂᒃ ᒪᓕᖁᓕᖅᓱᓂᒋᑦ. ᑕᐃᒪᐃᓐᓂᕈᑎᒃ, 
ᒐᕙᒪᒃᑯᑦ ᐃᓕᓐᓂᐊᕆᐊᖃᑦᑕᖁᔨᓕᓚᐅᖅᓯᒪᔪᑦ ᓱᕈᓯᕐᓂᒃ. ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑏᑦ ᐃᑲᔪᕐᔪᐊᖅᑐᕆᓚᐅᖅᓯᒪᔪᑦ 
ᐅᕕᒃᑲᓛᓂᒃ ᐃᓄᓐᓂᒃ ᐃᓕᓐᓂᐊᖅᑎᑦᓯᒐᒥᒃ ᐱᓕᒻᒪᒃᓴᐃᒐᒥᓪᓗ 
ᐊᒻᒪ ᑲᓇᑕᒥᐅᑕᐅᖃᑎᒥᑐᑦ ᐱᕕᖃᖅᑎᓐᓂᐊᕐᓂᕐᒥᓂᒃ. 
ᐱᓗᐊᓐᖑᐊᕐᓗᒍ, ᐃᓕᓐᓂᐊᖅᑎᑦᓯᒍᑎᒃ ᐃᓄᐃᑦ ᑲᓇᑕᒥᐅᖃᑎᒥᑐᑦ 
ᐃᓅᓯᖅᑖᖅᑎᑕᐅᓂᖏᑦ. ᖁᐱᕐᕈᐊᓗᒃ ᐸᓪᓗᖅ ᐅᕙᑦᑎᓐᓄᑦ 
(ᕿᑭᖅᑕᓂ ᓱᓕᔪᒥᑦ ᑭᒡᓕᓯᓂᐊᖅᑏᑦ) ᐅᖃᓚᐅᖅᓯᒪᔪᑦ 
ᐃᓕᓐᓂᐊᖅᑏᑦ ᐃᓄᒃᑎᑐᑦ ᐅᖃᓪᓚᒋᐊᖃᖅᑎᑕᐅᓚᐅᓐᖏᓐᓂᖏᑦ 
ᐃᓕᓐᓂᐊᕐᕕᒻᒥ: “ᐊᐅᓚᔨᓪᓚᕆᓕᖅᑎᓪᓗᖓᓕ ᐃᓄᒃᑎᑑᕆᐊᒃᓴᖅ 
ᑲᑉᐱᐊᓇᖃᑦᑕᔪᔪᖅ. ᐃᓄᒃᑎᑐᑦ ᓂᓪᓕᑐᐊᕈᒪ ᐆᑦᑐᑎᑯᑖᕌᓗᒻᒧᑦ 
ᑭᓯᐊᓂ ᐅᐸᒃᑕᐅᓗᑕᐅᖃᑦᑕᓚᐅᖅᓯᒪᒻᒪᑦ ᐱᕋᔭᒍᒪᓚᐅᖅᓯᔪᒍ 
ᐆᑦᑑᑎᓄᑦ ᑎᑎᖅᑲᓂ ᐱᖃᑎᑦᑎᓐᓄᑦ ᑕᐃᑯᖓᓪᓗᐊᑦᓯᐊᖅ 
ᐊᐃᒍᓐᓇᖅᓯᓗᐊᖅᑎᓪᓗᒍ ᐃᓕᓐᓂᐊᖅᑎᑦᓯᔨᕗ ᐃᓄᒃᑎᑐᑦ 
ᓂᓪᓕᖁᔨᓐᖏᓪᓚᕆᖃᑦᑕᓚᐅᖅᓯᒪᒻᒪᑕ.”18 

ᐊᒥᓱᑦ ᐃᓚᔮᕇᑦ ᐃᓱᒪᖃᓚᐅᖅᓯᒪᔪᑦ ᕿᑐᕐᖓᖏᑦ 
ᐃᓕᓐᓂᐊᕆᐊᖃᕐᓂᖏᓐᓂᒃ ᐱᕙᓪᓕᐊᓕᓵᖅᑐᓄᑦ 
ᐃᓕᖅᑭᒍᓐᓇᕐᓂᐊᕈᑎᒃ, ᐊᒻᒪ ᑕᒪᓐᓇ ᐱᔾᔪᑎᒋᓪᓗᒍ ᕿᑐᕐᖓᒥᓂᒃ 
ᐃᓕᓐᓂᐊᕆᐊᖅᑎᑦᓯᓕᓚᐅᖅᓯᒪᔪᑦ.19 ᖁᐱᕐᕈᐊᓗᒃ ᐸᓪᓗᖅ 
ᐃᒫᒃ ᐃᖅᑲᐅᒪᔪᖅ, “ᑕᐃᑦᓱᒪᓂ ᖃᓪᓗᓈᑦ ᐊᖏᔪᖅᑳᖑᔪᒻᒪᑕ 
ᐊᑕᐅᓯᐅᒐᓗᐊᖅᐸᑦ ᐃᓕᕋᒋᔭᐅᓚᐅᖅᓯᒪᒻᒪᑦ ᐊᖏᕐᓗᑎᒃ ᑭᓯᐊᓂ... 
ᐃᓕᕋᓱᑦᑐᕕᓃᖅᑲᐃ ᐋᒡᒑᒋᐊᒃᓴᖅ ᐃᓕᕋᓱᑦᑐᑦᓴᐅᓐᓂᖅᑯᑦ 
ᖃᓄᑭᐊᖅ.”20 ᐊᒥᓱᑦ ᕿᑐᕐᖓᓖᑦ ᑕᖅᑭᒐᓴᓄᑦ ᕿᑐᕐᖓᒥᓂᒃ 
ᕿᒪᐃᓯᒪᔪᒪᕙᔪᓐᖏᑦᑐᑦ ᑭᓐᖓᕐᓄᑦ. ᑕᐃᒪᐃᓐᓂᖓᓄᑦ, 
ᕿᑐᕐᖓᒥᓄᑦ ᒪᓕᑦᓴᓕᓚᐅᖅᓯᒪᔪᖅ ᑭᓐᖓᕐᓄᑦ ᓅᑦᓱᑎᒃ. 
ᑕᐃᒪᐃᓐᓂᖓᓄᑦ ᐃᓕᓐᓂᐊᕐᕕᒃ ᓯᕗᓪᓕᖅᐹᖅ ᒪᑐᐃᕐᒪᑦ 
ᐃᓄᐃᑦ ᑭᓐᖓᕐᓄᑦ ᓄᑦᑎᖅᐸᓪᓕᐊᓚᐅᖅᓯᒪᔪᑦ 1950-ᖏᑦ 
ᐊᑐᓕᖅᑎᓪᓗᒋᑦ. ᐊᒥᓱᑦ ᐃᓚᔮᕇᑦ ᐃᓱᒪᖃᓚᐅᖅᓯᒪᔪᑦ ᕿᑐᕐᖓᖏᑦ 
ᐃᓕᓐᓂᐊᕆᐊᖅᑎᑕᐅᓐᖏᑐᐊᖅᐸᑕ ᓱᕈᓯᖅᓯᐅᑎᑖᕆᖃᑦᑕᖅᑕᖏᑦ 
ᓄᖅᑲᖅᑎᑕᐅᓂᐊᖅᑐᕆᓪᓗᓂᒋᑦ - ᓱᕈᓯᖅᓯᐅᑏᑦ 
ᑮᓇᐅᔭᖅᑖᕈᑕᐅᒃᑲᓐᓂᖃᑦᑕᓚᐅᕐᒪᑕ ᐊᒥᕐᓂᒃ ᕿᓯᓐᓂᓗ 
ᓂᐅᕐᕈᑎᖃᖃᑦᑕᕐᓂᒃᑯᑦ ᑮᓇᐅᔭᓕᐅᕈᑕᑐᐊᓪᓚᕆᐅᓪᓗᓂ. 

1952-ᖑᓕᖅᑎᓪᓗᒍ, ᐸᓖᓯᒃᑯᑦ ᐅᖃᓚᐅᖅᓯᒪᔪᑦ ᐃᓄᐃᑦ 
ᐱᕚᓪᓕᖅᓯᒪᓕᕐᓂᕋᖅᓱᓂᒋᑦ, ᑮᓇᐅᔭᖃᑦᓯᐊᕐᓂᖅᓴᐅᓕᖅᓱᑎᒃ 
ᓴᓇᓐᖑᐊᒐᖅᑎᒍᑦ ᒥᖅᓱᒐᖅᑎᒍᓪᓗ ᑮᓇᐅᔭᖅᑖᒃᑲᓐᓂᖃᑦᑕᓕᕐᒪᑕ, 
ᓂᖃᐃᓱᕐᓂᒃᑯᓪᓗ ᑮᓇᐅᔭᖅᑖᖅᑎᑕᐅᖃᑦᑕᓕᖅᓱᑎᒃ ᐊᒻᒪ 
ᕿᒻᒥᖏᑦ ᐅᓄᓐᖏᓐᓂᖅᓴᐅᓕᖅᓱᑎᒃ.21 ᑕᐃᒪᐃᒃᑲᓗᐊᖅᑎᓪᓗᒍ, 
ᐊᕐᕌᒍᑕᒫᖅ ᖃᓄᐃᓐᓂᖏᑦ ᐊᓯᔾᔨᖅᑐᐃᓐᓇᐅᓚᐅᖅᓯᒪᔪᑦ. 
ᕿᑭᖅᑖᓘᑉ ᓂᒋᐊᓂᒥᐅᑦ 1952 ᐅᑭᐅᖓᓂ 
ᐊᐅᐸᓪᓛᔪᐊᓘᓚᐅᖅᓯᒪᔪᑦ, ᑭᓐᖓᕐᒥᐅᑕᑐᐃᓐᓇᐃᓪᓗ 
ᐊᕙᑎᖏᓐᓃᑦᑐᑦ ᐃᓅᒍᓐᓃᓚᐅᖅᓯᒪᓪᓗᑎᒃ.22 1956-1957 
ᐅᑭᐅᖏᓐᓂ ᓂᕿᖃᓐᖏᓐᓂᕐᒧᑦ ᐱᕐᓕᕋᓚᐅᖅᓯᒪᔪᑦ ᐊᒥᓱᑦ ᕿᒻᒦᑦ 
ᑭᓐᖓᕐᓂ ᐊᒻᒪ ᖃᓂᒋᔭᖏᓐᓂ. ᑕᒪᓐᓇᐅᓚᐅᖅᑎᓪᓗᒍ, ᓄᓇᐅᑉ 
ᐃᓗᐊᓂ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᑦ ᖁᕝᕙᓯᓪᓕᖅᐸᑦᓱᑎᒃ, 
ᑕᐃᒪᐃᓐᓂᖓᓄᓪᓗ ᓄᓇᓕᕋᓛᕐᓃᑦᑑᒐᓗᐊᑦ ᑭᓐᖓᕐᓄᑦ 
ᓄᑦᑎᖅᐸᓪᓕᐊᔾᔪᑎᒋᓕᖅᓱᓂᒋᑦ ᑎᓕᐅᖅᑕᐅᓐᖏᒃᑲᓗᐊᕋᒥᒃ 
ᒐᕙᒪᒋᔭᐅᔪᓄᑦ.23 

ᕿᓐᓄᐊᔪᐊᖅ ᑎᑎᕋᐅᔭᖅᑐᖅ ᑐᐱᖓᑕ ᐃᓗᐊᓂ, [1960].
ᓇᑭᙶᕐᓂᖓ: ᕉᔅᒥᐊᕆ ᔨᓕᐊᑦ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ. 
Photothèque / ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / PA-146503.

1950-ᖏᓐᓂ ᑭᓐᖓᐃᑦ ᐃᓄᖏᓐᓄᑦ 
ᑮᓇᐅᔭᓕᐅᕋᓱᐊᕈᑕᐅᓂᖅᐹᖑᓚᐅᖅᑐᖅ ᓴᓇᓐᖑᐊᕐᓂᖅ 
ᐊᒻᒪ ᑭᖑᓂᑦᓯᐊᖓᓂ ᑎᑎᖅᑐᒐᐃᑦ. ᑲᓇᑕᐅᑉ ᒐᕙᒪᒃᑯᖏᑦ 
ᓴᓇᓐᖑᐊᒐᓕᕆᔾᔪᑎᓂᒃ ᓴᖅᑭᔮᖅᑎᑦᓯᒃᑲᓐᓂᕋᓱᓕᓚᐅᖅᓯᒪᔪᑦ 
1949 ᑭᖑᓐᖓᓂ, ᓴᐅᒥᒃ (James Houston) ᐳᓛᕆᐊᕐᒪᑦ 
ᑭᒡᒐᖅᑐᐃᓪᓗᓂ ᑲᓇᑕᒥ ᓴᓇᓐᖑᐊᖅᑏᑦ ᑲᑐᔾᔨᖃᑎᒌᒃᑯᓐᓂᑦ.24 
ᓄᓕᐊᖓᓗ, ᐊᕐᓇᑯᑖᒃ (Alma Houston) ᕿᑭᖅᑖᓘᑉ ᓂᒋᐊᑕ 
ᓯᔾᔭᖓᒎᖅᓱᑎᒃ ᐃᓄᓐᓂᒃ ᓴᓇᓐᖑᐊᖃᑦᑕᖁᔨᓕᓚᐅᖅᓯᒪᔫᒃ 1951 
ᐊᒻᒪ 1952 ᐊᐅᔭᖓᓂ. ᐃᓄᓐᓂᒃ ᓴᓇᓐᖑᐊᖃᑦᑕᖁᔨᓚᐅᖅᓯᒪᔪᑦ 
ᓂᐅᕕᖅᑕᐅᖃᑦᑕᕐᓂᐊᕐᒪᑕ ᓂᐅᕕᖅᑎᒃᑯᓐᓄᑦ ᐊᒻᒪ 
ᓂᐅᕐᕈᑕᐅᒃᑲᓐᓂᓕᕐᓗᑎᒃ ᓴᓇᓐᖑᐊᖅᑏᑦ ᑲᑐᔾᔨᖃᑎᒌᖏᓐᓄᑦ. 
ᐃᓚᖏᑦ ᐅᖃᐅᔾᔨᖃᑦᑕᕋᓗᐊᖅᑎᓪᓗᒋᑦ ᐅᒃᑯᓯᒃᓴᐃᕈᑎᒍᑎᒃ 
ᑕᒪᓐᓇ ᐱᒋᐊᖅᑎᓐᓇᓱᒃᑕᖓ ᑲᑕᓐᓂᐊᕐᓂᕋᖅᑕᐅᓪᓗᓂ, ᓴᐅᒥᒃ 
ᐊᓯᖏᓐᓄᑦ ᐃᓄᓕᕆᔨᑐᖃᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᓄᑦ 
ᐃᑲᔪᖅᑕᐅᓚᐅᖅᑐᖅ, ᐊᒻᒪ ᑕᒪᓐᓇ ᐱᒋᐊᖅᑎᒍᒪᔭᖓ 
ᑲᔪᓯᑎᑕᐅᓯᒋᐊᓚᐅᖅᓯᒪᓪᓗᓂ.25 1956-ᒥ ᓴᐅᒥᒃᑯᒃ 
ᓄᓕᐊᕇᒃ ᑭᓐᖓᕐᓄᑦ ᐅᑎᓕᓚᐅᖅᓯᒪᔫᒃ, ᓴᐅᒥᕐᓗ 
ᐅᑭᐅᖅᑕᖅᑐᓕᕆᔨᐅᓪᓗᓂ ᐃᖅᑲᓇᐃᔭᖅᑎᑖᕆᔭᐅᓚᐅᖅᓯᒪᔪᖅ. 
ᐃᓪᓗᑦᓴᖓ ᓴᓇᔭᐅᓯᒋᐊᓚᐅᖅᑐᖅ 1956 ᐊᐅᔭᖓᓂ 
ᐅᑭᐊᒃᓵᖓᓂᓗ, ᐊᒻᒪ ᖃᓂᒋᔮᓂ ᐃᓪᓗᓕᐅᒃᑲᓐᓂᖅᓱᑎᒃ ᐃᓄᓐᓄᑦ 
ᓴᓇᓐᖑᐊᕐᕕᐅᓂᕋᖅᑕᐅᔪᒥᒃ. ᐃᓪᓗᓕᐅᖃᑕᐅᔪᑦ ᐅᓄᖅᑐᑯᓗᐊᐲᑦ 
ᑕᐃᓐᓇ ᐃᓕᓴᐃᔨ ᐃᓱᒪᒻᒪᕆᓕᓚᐅᖅᓯᒪᔪᖅ ᐊᓯᕙᕐᓂᖅ 
ᐃᓱᒪᒋᔭᐅᔪᓐᓃᕐᒪᖔᑦ ᓄᓇᖅᑲᑎᒌᓕᒫᓄᑦ.26 

ᓴᐅᒥᕐᒥᒃ ᑎᑎᖅᑐᒐᑎᖃᕆᐊᕐᖓᓚᐅᖅᓯᒪᔪᑦ ᓴᓇᓐᖑᐊᕐᕕᖕᒥ 
ᐅᑯᐊᖑᓚᐅᖅᐳᑦ, ᑲᓈᖏᓐᓈᖅ ᐳᑐᔪᖅ, ᐃᔨᕙᓪᓗᖅ ᐳᑐᒍᖅ, 
ᓘᒃᑖ ᕿᐊᑦᓱᒃ ᐊᒻᒪ ᐊᐃᐅᓛ ᑭᓐᖑᐊᑦᓯᐊᖅ.27 ᑎᓯᐱᕆ 
1958-ᖑᓕᖅᑎᓪᓗᒍ, ᑕᖅᑲᒃᑯᓂᖓ ᑕᑯᓐᓇᖅᑎᑦᓯᒋᐅᓚᐅᖅᓯᒪᔪᑦ 
ᐊᒻᒪ ᓂᐅᕐᕈᑎᖃᖅᓱᑎᒃ ᓂᐅᕕᕐᕕᒃᑯᑦ ᓂᐅᕕᕐᕕᐊᓂ ᐅᐃᓂᐲᒡᒥ. 
ᓂᐅᕐᕈᑎᒃᓴᓕᒫᖏᑦ ᓄᖑᑕᐅᓚᐅᖅᓯᒪᔪᑦ, ᐊᒻᒪ ᓴᓇᓐᖑᐊᕐᕕᒃ 
ᑲᔪᓰᓐᓇᖁᔭᐅᓚᐅᖅᓯᒪᓪᓗᓂ ᓂᐅᕐᕈᑎᒃᓴᒃᑲᓐᓂᕐᓂᒃ 
ᓴᓇᒃᑲᓐᓂᕐᓂᐊᕋᒥᒃ. ᑭᖑᓐᖓᓂ ᑕᑯᔭᒃᓴᖃᕌᖓᒥ 
ᑲᔪᓯᑦᓯᐊᖅᑐᕐᔪᐊᒻᒪᕆᐊᓘᖃᑦᑕᓚᐅᖅᑐᖅ, ᐊᒻᒪ ᑭᓐᖓᕐᓂ 
ᓴᓇᔭᐅᕙᓪᓕᐊᔪᑦ ᐊᑦᑐᐃᓂᖃᑦᓯᐊᖅᑐᕐᔪᐊᒻᒪᕆᐊᓘᓚᐅᖅᓯᒪᓪᓗᑎᒃ 
ᐃᓄᐃᑦ ᓴᓇᓐᖑᐊᒐᓕᕆᔾᔪᓯᖏᓐᓂᒃ. 1961 ᐊᑐᓕᖅᑎᓪᓗᒋᑦ, 
ᕿᑭᖅᑖᓗᒻᒥ ᑯᐊᐸᒃᑯᓐᓄᑦ ᐃᓚᒋᔭᐅᖃᑕᐅᓪᓗᓂ, ᓴᓇᓐᖑᐊᕐᕕᒃ 
ᑲᒪᔨᖃᓕᓚᐅᖅᓯᒪᔪᖅ ᑎᐅᕆ ᕋᐃᔭᓐᒥᒃ, ᐊᒻᒪ ᐅᓄᒃᑲᓐᓂᖅᑐᓂᒃ 
ᑎᑎᖅᑐᒐᖅᑎᖃᓕᖅᓱᑎᒃ, ᐃᓚᓪᓗᒍ ᐸᓪᓗᖅ ᐳᓪᓚᑦ, ᐱᑦᓯᐅᓛᖅ 
ᐊᓲᓈ, ᓇᐸᑦᓯ ᐳᑐᒍᖅ, ᕿᐊᑦᓱ, ᓄᓇ ᐹ, ᔪᐊᓇᓯ ᓵᓚᒨᓂ, 
ᐃᔨᕙᓪᓗᖅ ᐅᓚᐃᒡᒌ, ᕿᓐᓄᐊᔪᐊᖅ ᐋᓯᕙᒃ ᐊᒻᒪ ᓘᓯ 
ᕿᓐᓄᐊᔪᐊᖅ. ᐊᕐᕌᒍᓂ ᓯᕗᕐᖓᓂ ᑖᓐᓇ ᓴᓇᓐᖑᐊᕐᕕᕕᓂᖅ 
ᐊᖏᓪᓕᕙᓪᓕᐊᑐᐃᓐᓇᓕᓚᐅᖅᓯᒪᔪᖅ ᐊᒻᒪ 1967-ᖑᓕᖅᑎᓪᓗᒍ, 
ᒪᕐᕉᓐᓂᒃ ᓇᔪᒐᒃᓵᓐᓂᒃ ᐃᓪᓗᓕᐅᒃᑲᓐᓂᓕᓚᐅᖅᑐᑦ ᐊᒻᒪ 
ᑎᑎᕋᐅᔭᕐᕕᒃᑲᓐᓂᕐᒥᒃ, 100 ᐅᖓᑖᓃᑦᑐᓪᓗ ᐃᓄᐃᑦ ᑕᐃᑲᓂ 
ᐃᖅᑲᓇᐃᔭᖅᑎᑕᐅᓚᐅᖅᓯᒪᓪᓗᑎᒃ. 1993-ᒥ, ᕿᓐᓄᐊᔪᐊᖅ 
ᐋᓯᕙᒃ ᐃᒪᓐᓇ ᑎᑎᕋᓚᐅᖅᓯᒪᔪᖅ ᐊᕐᕌᒍᑕᒫᖅᓯᐅᑏᑦ 
ᑎᑎᖅᑐᒐᖅᑏᑦ ᑎᑭᓵᒃᓴᖏᓐᓂ:

ᐳᐃᒍᓚᐅᖅᓯᒪᔾᔮᓐᖏᑕᕋ ᐅᒥᓕᐊᓗᒃ 
ᓴᐅᒥᐅᓂᕋᖅᑕᐅᔪᖅ (James Houston) 
ᖃᐃᖕᒪᑦ ᐊᒻᒪ ᐸᐃᑉᐹᒥᒃ ᖃᐃᑦᑎᓪᓗᓂ 
ᑎᑎᕋᐅᔭᕐᕕᒋᖁᓪᓗᓂᐅᒃ. ᐆᒻᒪᑎᒐ 
ᑲᐅᒃᑐᕐᔪᐊᒻᒪᕆᐊᓘᓕᓚᐅᖅᓯᒪᔪᖅ ᓲᕐᓗ 
ᐅᔭᖅᑲᑎᑐᑦ ᐅᖁᒪᐃᑦᑐᐊᓗᒃᑎᑐᑦ. ᐸᐃᑉᐹᑦ 
ᖃᐃᑕᖏᑦ ᖃᕐᒪᑦᑎᓐᓅᕈᑎᓚᐅᖅᓯᒪᔭᒃᑲ 
ᐊᒻᒪ ᑎᑎᕋᐅᔭᕐᕕᒋᕙᓪᓕᐊᓕᖅᖢᒋᑦ 
ᓇᒡᓕᒋᔮᓗᓐᓄᑦ, ᔮᓂᐴᒧᑦ 
ᐃᑲᔪᖅᑕᐅᓪᓗᖓ. ᑐᑭᓕᐊᖅᑐᓂᒃ 
ᐊᑕᐅᓯᐅᓐᖏᑦᑐᓂᒃ ᓴᓈᓂᒃᑲᒪ, ᐅᕙᓐᓄᑦ 
ᖁᖓᖢᓂ ᐃᒪᐃᓕᓚᐅᖅᓯᒪᔪᖅ,, 
“ᐃᓅᒻ, ᑐᑭᖃᖅᑐᖅ “ᓇᒡᓕᒋᔭᒋᑦ. 
ᖃᐅᔨᒪᓚᐅᖅᓯᒪᔪᖓ ᐆᒻᒪᖅᑎᒥᒍᑦ 
ᖃᐅᔨᒪᓂᖓᓂᒃ ᑎᑎᕋᐅᔭᑦᑎᐊᕋᓱᖕᓂᓐᓂᒃ 
ᓂᓪᓕᐅᑎᖃᕋᓱᖕᓂᓐᓂᒡᓗ 
ᓂᕿᑖᖅᑎᑦᑎᓂᐊᕐᓂᓐᓂᒡᓗ ᐃᓚᓐᓂᒃ. 
ᐃᓱᒪᒋᓚᐅᖅᓯᒪᕙᓪᓚᐃᔭᒃᑲᐃᒃᑯᐊ ᓂᕐᔪᑏᑦ 
ᐊᒻᒪ ᓄᓇᕋᑦ ᐱᐅᔪᐹᓗᐃᑦ ᓄᓇᑦᑎᓐᓂ 
ᐱᕈᖅᑐᐊᐱᐅᖃᑦᑕᖅᑐᑦ.28 

ᓲᓗᒨᓂ ᖁᙱᐊᖅᑕᐅᔪᖅ ᐸᓂᖓᑕ ᐋᓂᒧᑦ, ᖃᔭᙳᐊᓕᐅᖅᑎᓪᓗᒍ 
Canadian Handicrafts Guild−ᑯᓐᓄᑦ, [1951].
ᓇᑭᙶᕐᓂᖓ: ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ. Photothèque / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ.

ᓄᓇᓕᓐᖑᖅᑎᑕ 
ᐅᓕᖅᑎᓪᓗᑕ,  
1965-1975
ᖃᓄᐃᒐᓱᐊᖅᓯᒪᓂᖏᑦ  
ᐊᒻᒪ ᑐᓂᓯᓂᐊᕐᓂᕋᖅᓯᒪᓂᖏᑦ 
ᐃᓄᐃᑦ ᐊᑕᐅᓯᕐᒨᖅᑎᑕᐅᒋᐊᓪᓚᓕᓚᐅᖅᓯᒪᔪᑦ 1960 
ᐊᑐᓕᖅᑎᓪᓗᒋᑦ. 1965-ᒥ, 155-ᖑᓕᓚᐅᖅᓯᒪᔪᑦ ᐃᓄᐃᑦ 
ᑕᓪᓕᒪᓂᑦ ᐃᓄᐃᑦ ᓄᓇᒋᕙᒃᑕᖏᓐᓃᓐᖔᖅᑐᑦ; 1966 
ᐃᓱᓕᑦᑎᓪᓗᒍ, 55-ᖏᓐᓇᐅᓕᓚᐅᖅᑐᑦ ᐃᓄᐃᑦ ᓄᓇᓕᕋᓛᓖᑦ, 
ᑕᐃᒪᐃᓕᖓᓂᕋᐃᓚᐅᖅᓯᒪᒻᒪᑕ ᐸᓖᓯᒃᑯᑦ ᐅᓂᒃᑳᓕᐊᕕᓂᖏᑦ. 
1967 ᐃᓱᓕᑦᑎᓪᓗᒍ, ᐃᓄᐃᑦ 505-ᖑᑎᓪᓗᒋᑦ, ᑖᒃᑯᓇᓐᖓᑦ 
41-ᖏᓐᓇᐃᑦ ᓄᓇᓕᕋᓛᕐᒥᐅᑕᐅᓕᓚᐅᖅᓯᒪᔪᑦ.29 1968-
ᒥ, 36 ᓄᓇᓕᕋᓛᕐᒥᐅᑕᐅᓕᓚᐅᖅᓯᒪᔪᑦ (ᓵᑦᑐᕆᑦᑐᖅ ᐊᒻᒪ 
ᐊᕿᐊᑦᑐᓪᓚᐅᓪᓚᕕᒃ). 

ᑭᓐᖓᕐᓄᑦ ᓄᑦᑎᖅᑐᖃᓚᐅᖅᓯᒪᔪᖅ ᐃᓚᒌᓂᒃ ᖁᑉᐸᒥᒃ 
ᓯᕗᒃᑲᑕᖅᑎᖃᖅᓱᑎᒃ. ᑖᒃᑯᐊ ᓴᓪᓕᓃᓐᖔᓚᐅᖅᓯᒪᔪᑦ ᓄᓇᕕᒻᒥᑦ. 
1965-ᒥ ᐊᑖᑕᖓ ᑕᔭᕋᖅ ᐃᓅᔪᓐᓃᕐᒪᑦ, ᖁᑉᐸ ᐊᒻᒪ ᐃᓚᒌᑦ 
ᓄᑦᑎᕈᒪᓕᓚᐅᖅᓯᒪᔪᑦ ᑮᓇᐅᔭᓕᐅᑦᑎᐊᕐᕕᐅᓇᔭᖅᑐᒧᑦ. ᓯᑎᐱᕆ 
1968-ᒥ ᑭᓐᖓᕐᓄᑦ ᑎᑭᓚᐅᖅᓯᒪᔪᑦ. ᑕᔭᕋᒃᑯᑦ ᑭᓐᖓᕐᒧᑦ 
ᓅᓵᖅᖢᑎᒃ ᐃᓄᑐᓚᐅᖅᓯᒪᒐᓗᐊᖅᖢᑎᒃ ᑭᖑᕐᖓᓂ ᓄᓇᓖᑦ 
ᕿᑎᐊᓄᑦ ᓄᒃᑎᓚᐅᖅᓯᒪᔪᑦ.30 

ᓄᓇᓕᖕᓄᐊᖅᑎᖅᑕᐅᓕᖅᑎᓪᓗᒋᑦ ᐊᑕᐅᓯᑐᐊᕐᒥᒃ 
ᐱᔾᔪᑎᖃᓚᐅᓐᖏᑦᑐᑦ.31 ᑭᓐᖓᕐᒥᐅᑦ ᑕᒪᑐᒥᖓ 
ᖃᐅᔨᓴᖅᑎᓄᑦ ᐅᓂᒃᑲᐅᓯᖃᓚᐅᖅᓯᒪᔪᑦ ᐃᓄᐃᑦ 
ᓄᓇᓂᒃ ᐊᑐᖃᑦᑕᕐᓂᖏᑦ ᓇᔪᒐᕆᖃᑦᑕᓚᐅᖅᑕᖏᓪᓗ 
ᐱᓕᕆᐊᖑᑎᓪᓗᒋᑦ 1974-ᒥᑦ 1977-ᒧᑦ ᑎᑭᖢᒍ. 
ᐅᓂᒃᑳᑦ ᐅᖃᐅᓯᖃᓗᐊᓚᐅᖅᑐᑦ ᓄᓇᓕᓐᓃᖃᑕᐅᓂᐅᑉ 
ᑲᔾᔮᕐᓇᕐᓂᖓᓂᒃ, ᐱᓗᐊᖅᓱᒍ ᑯᐊᐸᑖᓚᐅᕐᓂᖏᑦ 1959-
ᒥ, ᐊᔪᕆᖅᓱᐃᔩᑦ ᑐᑦᓯᐊᕐᕕᓕᐅᓚᐅᕐᓂᖏᑦ 1961-ᒥ, ᐊᒻᒪ 
ᐸᓖᓯᒃᑯᑦ ᑕᐃᑯᓐᖓᓚᐅᕐᓂᖏᑦ 1965-ᒥ. ᐊᑕᐅᓯᐅᓐᖏᑦᑐᒥᒃ 
ᐱᔾᔪᑎᖃᖅᓱᑎᒃ ᐃᓚᒌᑦ ᑭᓐᖓᕐᓄᑦ ᓅᔾᔪᑎᖃᓚᐅᖅᓯᒪᔪᑦ. 
ᐊᒥᓱᑦ ᐃᓚᒌᑦ ᓄᑦᑎᓚᐅᖅᑐᑦ ᐃᓕᓴᐃᔩᑦ ᕿᑐᕐᖓᖏᓐᓂᒃ 
ᐃᓕᓐᓂᐊᕆᐊᖁᔨᒻᒪᑕ. ᐊᓯᖏᓪᓗ ᑕᐃᑯᖓ ᓄᑦᑎᓚᐅᖅᓯᒪᓪᓗᑎᒃ 
ᐋᓐᓂᐊᕕᒻᒧᑦ ᖃᓂᔾᔫᒥᔪᒪᓪᓗᑎᒃ (ᐋᓐᓂᐊᕐᓂᖅᑕᖃᐅᖃᑦᑕᓚᐅᕐᒪᑦ 
ᑐᖏᓕᕇᓂᒃ), ᐊᓯᖏᓪᓗ ᓄᑦᑎᕈᑎᖃᓚᐅᖅᓱᑎᒃ 
ᐃᖅᑲᓇᐃᔮᖅᓴᖃᕐᓂᕋᖅᑕᐅᒻᒪᑦ. ᐃᓚᖏᑦ ᓅᓚᐅᖅᑐᑦ 
ᐃᓚᒥᓂᒃ ᖃᓂᒃᓴᕈᒪᓪᓗᑎᒃ ᐊᒻᒪ ᐃᓚᖏᑦ ᕿᑐᕐᖓᒥᓂᒃ 
ᖃᓂᒃᓴᕈᒪᓪᓗᑎᒃ. ᐊᒥᓱᑦ ᓅᓐᓂᕐᒥᒃ ᐱᐅᓐᖏᑦᑑᓂᕋᐃᓚᐅᖅᑐᑦ, 
ᐊᒥᓱᓪᓗ ᐅᖃᖃᑦᑕᖅᓱᑎᒃ ᓄᓇᓕᕋᓛᒦᖔᕈᒪᓪᓗᑎᒃ (1974). 

ᐃᔨᑦᓯᐊᖅ ᐲᑕᒃᑯᑦ ᓄᓕᐊᕇᒃ ᑭᓐᖓᕐᓄᑦ ᓄᑦᑎᓚᐅᖅᓯᒪᔫᒃ 
1960-ᒥ ᑯᐊᐸᒃᑯᑦ ᒪᑐᐃᕋᑖᖅᑎᓪᓗᒋᑦ ᐃᖅᑲᓇᐃᔭᕆᐊᖅᓱᑎᒃ. 
ᑕᐃᑯᓐᖓᕋᒥᒃ ᖃᐅᔨᓚᐅᖅᑐᒃ ᖃᓄᖅ ᐱᔭᕐᓂᓐᖏᑎᒋᖕᒪᖔᑦ 
ᓄᓇᓕᒻᒥᐅᑕᐅᓪᓗᓂ. “ᑭᓱᓕᒫᑦ ᐊᔾᔨᒋᓚᐅᖅᓯᒪᓐᖏᑕᖏᑦ 
ᑕᐃᑯᖓ ᓄᒃᑎᕋᑦᑕ. ᐱᔭᕐᓂᓐᖏᓐᓂᖅᓴᐅᓚᐅᖅᑐᖅ ᑭᒃᑯᓕᒫᓄᑦ. 
ᒪᓕᒐᕋᓛᑦ ᐊᑐᓕᖅᑎᑕᐅᕙᓪᓕᐊᓕᓚᐅᖅᓯᒪᔪᑦ.”32 

ᐃᓄᐃᑦ ᑭᓐᖓᕐᓄᑦ ᓄᑦᑎᓚᐅᕐᓂᖏᑦ ᐊᒥᓱᓂᒃ 
ᐱᔾᔪᑎᖃᕋᓗᐊᖅᑎᓪᓗᒋᑦ, ᑯᐊᐸᒃᑯᑦ 1959-60-ᒥᓗ ᒪᑐᐃᕐᒪᑦ 
ᐊᑦᓱᐊᓗᒃ ᐊᑦᑐᐃᓂᖃᓚᐅᖅᑐᖅ. ᑲᓈᖏᓐᓈᖅ ᐳᑐᒍᖅ 
ᐅᕙᑦᑎᓐᓄᑦ ᐅᖃᓚᐅᖅᓯᒪᔪᖅ ᑯᐊᐸᒃᑯᑦ ᐃᓅᓯᖓᓂᒃ ᐊᑦᓱᐊᓗᒃ 
ᐊᑦᑐᐃᓂᖃᓚᐅᕐᓂᖓᓂᒃ. ᓯᕗᓪᓕᕐᒥᒃ ᐊᔾᔨᒌᓐᖏᑦᑐᓂᒃ 
ᐃᖅᑲᓇᐃᔮᖃᑲᐃᓐᓇᓚᐅᖅᓯᒪᔪᖅ ᒐᕙᒪᒃᑯᓐᓂᑦ. 
“ᐃᖅᑲᓇᐃᔭᓕᓚᐅᖅᓯᒪᒐᒪ ᑯᐊᐸᑖᓪᓚᕆᓯᒪᓕᕋᑦᑕ 
ᑮᓇᐅᔭᓕᐅᕌᕐᔪᓪᓚᕆᓕᖅᓱᖓ ᑲᔪᓯᓚᐅᖅᓯᒪᒐᒪ ᐊᒻᒪ 
ᐊᑭᑐᓗᐊᖅᑐᖃᓐᖏᑦᑐᖅ ᑕᐃᑦᓱᒨᓇ. ᑯᐊᐸᑦᓴᓕᐅᖅᑐᒐᓚᐃᑦ 
$2 ᑖᓚ ᐅᓪᓗᖅ ᐃᖅᑲᓇᐃᔭᐅᓯᐊᖅᐸᓚᐅᖅᐳᑦ 
ᑯᐊᐸᒃᓴᓕᐅᖅᐸᓪᓕᐊᓪᓗᖓ 1957-58 ᑕᒫᓂ ᑭᓯᐊᓂ 
ᑯᐊᐸᑖᓪᓚᕆᒐᑦᑕ ᑮᓇᐅᔭᖅᑖᓪᓚᕆᖃᑦᑖᕐᔪᓯᓚᐅᖅᓯᒪᔪᖓ 
ᑯᐊᐸᕗᑦ ᑖᓐᓇ ᑎᒥᓐᖑᓪᓚᕆᓯᒻᒪᑦ ᑕᐃᓐᓇ ᑕᐃᒪᐃᓐᓂᖓᓄᑦ 
ᖃᒧᑕᐅᔭᖅᑖᕈᑎᒋᓯᒪᔭᕋ.”33 ᐃᓅᓯᕐᒨᖓᔪᑦ - ᓱᕈᓯᖅᓯᐅᑏᑦ, 
ᓂᖃᐃᓲᑏᑦ ᐊᒻᒪ ᐃᑦᑐᖅᓯᐅᑏᑦ - ᐱᕐᔪᐊᖑᓚᐅᖅᓯᒪᔪᑦ 
ᐃᓄᓐᓄᑦ ᑮᓇᐅᔭᓕᐅᕈᑕᐅᓚᐅᕐᒪᑕ, ᑭᓯᐊᓂ 
ᐊᓯᔾᔨᕐᓂᖅᑕᖃᓪᓚᕆᓚᐅᖅᓯᒪᔪᖅ 1960 ᐊᑐᓕᖅᑎᓪᓗᒋᑦ 
ᓴᓇᓐᖑᐊᖃᑦᑕᖅᐸᓪᓕᐊᖅᑎᓪᓗᒋᑦ ᐊᒻᒪ ᑮᓇᐅᔾᔭᒃᓴᓕᖅᑎᓪᓗᒋᑦ, 
ᑕᒪᓐᓇ ᐱᔾᔪᑎᓗᐊᓚᐅᕐᒪᒍ ᑯᐊᐸᒃᑯᑦ.

ᑯᐊᐸᒃᑯᑦ ᓴᖅᑭᒋᐊᕐᖓᓚᐅᖅᓯᒪᔪᖅ 1959ᖑᕋᑖᖅᑎᓪᓗᒍ 
ᐃᖃᓪᓕᐊᖅᑎᑦᓯᔨᐅᓪᓗᑎᒃ; ᑕᒪᓐᓇ ᐳᓚᕋᑦᑐᓕᕆᓂᖅ 
ᐃᓚᒋᔭᐅᖃᑕᐅᓚᐅᖅᑐᖅ ᓴᖅᑭᔮᖅᑎᑦᓯᒃᑲᓐᓂᕋᓱᑦᓱᑎᒃ 
ᐊᐅᓚᔾᔭᐃᒃᑲᓐᓂᕋᓱᐊᖅᓱᑎᓪᓗ ᓴᓇᓐᖑᐊᒐᓂᑦ ᐊᒻᒪ 
ᒥᖅᓱᒐᓂᑦ ᐊᒻᒪ ᓇᒻᒥᓂᖅ ᐊᖏᕐᕋᒥ ᓴᓇᓐᖑᐊᖅᑏᑦ 
ᑮᓇᐅᔭᓕᐅᕋᓱᐊᕈᑎᖏᓐᓂᒃ. ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᐃᓄᓐᓄᑦ ᐊᑐᖅᑐᐊᕐᕕᓕᐊᖓᒍᑦ ᑮᓇᐅᔭᖃᖅᑎᑕᐅᓚᐅᖅᓯᒪᔪᑦ 
ᐊᒻᒪ 1959-ᒥ ᑎᑎᖅᑐᒐᕐᓂᒃ ᓂᐅᕐᕈᑎᖃᕐᓂᒃᑯᑦ 
ᑮᓇᐅᔭᓕᐊᓂᒃ ᐊᑐᓚᐅᖅᓯᒪᓪᓗᑎᒃ. ᑕᐃᒃᑯᐊ 
ᑎᑎᖅᑐᒐᐃᑦ ᑲᑎᖅᓱᖅᑕᐅᒋᐊᕐᖓᓚᐅᖅᑐᑦ ᑎᑎᖅᑐᒐᓂᑦ 
ᐱᐅᒃᓴᓕᐅᑎᓪᓚᕆᐊᓘᓚᐅᖅᓯᒪᔪᑦ ᐊᕐᕌᒍᒐᓴᕐᓄᑦ. ᐊᒻᒪ 
ᑕᒪᓐᓇ ᐱᒋᐊᕈᑎᖃᓪᓚᕆᒋᐊᓚᐅᖅᓯᒪᓪᓗᓂ ᑎᐅᕆ ᕋᐃᔭᓐ, 
ᑎᑎᖅᑐᒐᕐᓄᑦ ᖃᐅᔨᒪᔨᑕᕆᔭᐅᓚᐅᖅᑐᖅ ᑯᐊᐸᒃᑯᓐᓄᑦ 
ᑎᑭᒻᒪᑦ 1960-ᒥ ᐊᒻᒪ ᐊᕐᕌᒍᓄᑦ 40-ᑲᓴᓄᑦ ᑕᐃᑲᓂ 
ᓄᓇᖃᓚᐅᖅᓯᒪᓪᓗᓂ ᑯᐊᐸᓕᕆᔨᐅᓪᓗᓂ. ᑎᐅᕆ 
ᕋᐃᔭᓐ ᑎᑎᕋᐅᔭᕐᓂᕐᒥᒃ ᐃᓕᓐᓂᐊᓚᐅᖅᓯᒪᔪᖅ ᐊᒻᒪ 
ᑲᖏᖅᑐᒑᐱᒻᒦᓐᓂᑰᓪᓗᓂ, ᐊᒃᓱᕈᖅᓱᓂ ᑭᓐᖓᕐᓂ ᑎᑎᖅᑐᒐᕐᓂᒃ 
ᓂᐅᕐᕈᑎᖃᕋᓱᐊᖃᑦᑕᓚᐅᖅᑐᖅ ᐊᒻᒪ ᑎᑎᖅᑐᒐᖅᑎᓂᒃ 
ᐱᓕᒻᒪᒃᓴᐃᓪᓚᕆᓚᐅᖅᓱᓂ.34 

1961-ᒥ, ᑯᐊᐸᒃᑯᑦ ᐊᓯᐊᓂᒃ ᐊᑦᓯᖅᑕᐅᓕᓚᐅᖅᓯᒪᔪᖅ. 
ᓂᐅᕕᕐᕕᖓ ᓴᓇᔭᐅᓚᐅᖅᓯᒪᔪᖅ 1961-ᒥ, ᓂᐅᕕᖅᑎᒃᑯᑦ 
ᓂᐅᕐᕈᑎᒃᓴᖃᖅᑎᑦᓯᔨᑐᐊᖑᒍᓐᓃᖅᓱᑎᒃ. ᐊᒻᒪ, ᓄᓇᓕᒃ 
ᑮᓇᐅᔭᓕᐅᕋᓱᐊᒃᑲᓐᓂᖁᒧᑦ ᐊᒻᒪ ᓇᓖᕌᕐᕕᒃᓴᖃᖅᑎᑕᐅᖁᒧᑦ 
ᑭᓐᖓᕐᒥᐅᑦ, ᑯᐊᐸᒃᑯᑦ ᓄᓇᓕᓐᓂ ᐱᖁᑎᕐᔪᐊᓄᑦ ᐊᑐᖅᑐᒃᓴᓂᒃ 
ᑮᓇᐅᔭᖃᖅᑎᑦᓯᖃᑦᑕᓚᐅᖅᑐᑦ ᐊᒻᒪ ᐅᖅᓱᐊᓗᓐᓂᒃ 
ᐊᔾᔭᖅᑐᐃᔨᓐᖑᖅᓱᑎᒃ ᑎᑭᓴᐃᔨᓐᖑᖅᓱᑎᓗ ᐊᒻᒪ ᐊᓯᖏᓐᓂᒃ 
ᑮᓇᐅᔭᓕᐅᕋᓱᐊᕈᑎᓂᒃ ᐱᒋᐊᖅᑎᑦᓯᓪᓗᑎᒃ. ᐅᑯᐊ ᐊᑖᓂ 
ᓯᒃᑭᑦᑕᐃᑦ ᓇᓗᓇᐃᔭᐃᔪᑦ ᓇᑭᑦ ᑮᓇᐅᔭᓕᐅᖃᑦᑕᓚᐅᕐᒪᖔᖏᑦ  
ᑭᓐᖓᐃᑦ 1964 ᐊᒻᒪ 1966 ᐊᑯᓐᓂᖏᓐᓂ, ᐊᒻᒪ ᐱᕐᔪᐊᖑᓂᖏᑦ 
ᓴᓇᓐᖑᐊᒐᐃᑦ ᒥᖅᓱᒐᓪᓗ ᑮᓇᐅᔭᓕᐅᕈᑕᐅᑎᓪᓗᒋᑦ.

ᐊᒥᓱᑦ ᐃᓄᐃᑦ ᑭᓐᖓᕐᓄᑦ ᓄᑦᑎᓚᐅᖅᓯᒪᒻᒥᔪᑦ 
ᐋᓐᓂᐊᕕᑦᑖᕐᒪᑕ.35 ᐋᓐᓂᐊᓯᐅᖅᑎᖃᓚᐅᖅᓯᒪᔪᑦ ᓄᓕᐊᕇᓐᓂᒃ, 
ᐋᓐᓂᐊᕕᑖᕋᑖᖑᔪᖅ ᓯᑕᒪᓂᒃ ᐃᓪᓕᖃᖅᓱᓂ ᐊᒻᒪ 
ᓂᓪᓕᓇᖅᑐᒃᑯᕕᖓ ᓴᓇᔭᐅᓚᐅᖅᓯᒪᓪᓗᓂ 1960-ᒥ, ᑕᐃᓐᓇ 
ᓴᓇᔭᐅᒋᐊᕐᖓᓚᐅᖅᑐᖅ ᖁᓕᑦ ᐊᕐᕌᒍᓂ ᐃᓇᖏᖅᑕᐅᓪᓗᓂ. 
ᐋᓐᓂᐊᕕᒻᒥ ᑲᐱᔭᐅᖃᑦᑕᓚᐅᖅᑐᑦ ᐊᒻᒪ ᓴᐅᓂᕐᓂᒃ ᓇᐱᓯᓯᒪᔪᓂᒃ 
ᐋᖅᑭᓱᐃᕕᐅᓚᐅᖅᓱᓂ ᐊᓯᖏᓐᓂᓪᓗ ᐋᓐᓂᐊᓗᐊᓐᖏᑦᑐᓂᒃ 
ᑲᒪᕕᐅᖃᑦᑕᓚᐅᖅᓯᒪᓪᓗᓂ ᐊᒥᓱᑦ ᑭᓐᖓᕐᓄᑦ ᓄᑦᑎᓚᐅᖅᓯᒪᔪᑦ 
ᐱᔨᑦᓯᕈᑎᓂᒃ ᐊᑐᕆᐊᖅᑐᖅᑐᓄᑦ ᐊᒻᒪ ᐊᐅᓪᓚᒃᑲᓐᓂᕈᓐᓃᖅᓱᑎᒃ. 
ᐆᑦᑑᑎᒋᓗᒍ, ᑎᑎᖅᑐᒐᖅᑎ ᕿᓐᓄᐊᔪᐊᖅ ᐋᓯᕙᒃ ᑭᓐᖓᕐᓄᑦ 
ᓄᑦᑎᓚᐅᖅᓯᒪᔪᖅ 1956-ᒥ ᑲᒪᒋᔭᐅᓂᐊᕋᒥ ᓇᔾᔨᑎᓪᓗᒍ.36

ᑭᓐᖓᕐᓂ ᑮᓇᐅᔭᓕᐅᕐᕖᑦ

ᐊᕐᕌᒍᑦ
ᐊᖑᓇᓱᓐᓂᖅ 
ᒥᑭᒋᐊᕐᓂᕐᓗ

ᓴᓇᐅᒐᑦ ᐃᖅᑲᓇᐃᔭᕐᓂᒃᑯᑦ ᐃᓅᔾᔪᑎᓄᑦ ᑲᑎᓪᓗᒋᑦ

1950–51 $14,711 – $2,645 $20,363 $40,978

1962–63 $22,000 $38,000 $29,000 $22,000 $111,000

1966–67 $38,000 $158,000 $153,000 $43,000 $392,000

ᑎᑎᕋᖅᓯᒪᔪᑦ ᐃᓗᓕᖏᑦ 1: ᐅᑯᐊ ᓈᓴᐅᑏᑦ ᐃᓚᓕᐅᔾᔨᓯᒪᓐᖏᑦᑐᑦ ᐃᓄᐃᑦ ᓂᕿᖏᑦᑕ ᐊᑭᒋᓇᔭᓐᖑᐊᖅᑕᖏᓐᓂᒃ. “ᐃᓅᔾᔪᑎᓄᑦ ᐃᑲᔫᓯᐊᑦ” 
ᐃᓚᓕᐅᔾᔨᓯᒪᔪᑦ ᓱᕈᓯᖅᓯᐅᑎᑖᖑᖃᑦᑕᖅᑐᓂᒃ ᐊᒻᒪ ᓂᖃᐃᓲᑎᑖᕆᔭᐅᖃᑦᑕᖅᑐᓂᒃ.

1960 ᐱᒋᐊᖅᑎᓪᓗᒋᑦ, ᑲᓇᑕᐅᑉ ᒐᕙᒪᒃᑯᖏᑦ 
ᐃᓄᓐᓂᒃ ᓱᕈᓯᕐᓂᒃ ᐃᓕᓐᓂᐊᖅᑎᑦᓯᓯᒋᐊᓚᐅᖅᑐᑦ, 
ᑭᓐᖓᕐᓃᑎᑕᐅᖃᑦᑕᖅᓱᑎᒃ ᓇᔪᒐᕐᓂ ᐃᓚᖏᑦ ᓱᓕ 
ᓄᓇᓕᕋᓛᖑᑎᓪᓗᒋᑦ.37 ᐱᖓᓱᑦ ᐃᓕᓴᖅᑐᓄᑦ ᓇᔪᒐᐃᑦ 
ᓴᓇᔭᐅᓚᐅᖅᓯᒪᔪᑦ, ᑭᓯᐊᓂ ᐱᐅᒋᔭᐅᓗᐊᓚᐅᓐᖏᑦᑐᑦ 
ᐃᓕᓴᖅᑐᓄᑦ ᐃᓚᖏᓐᓄᓪᓗ. ᓱᕈᓰᑦ ᕿᒪᑦᓯᖃᑦᑕᓚᐅᖅᓯᒪᔪᖅ 
ᐅᕝᕙᓘᓐᓃᑦ ᐃᓚᖏᓐᓄᑦ ᐊᖏᕐᕋᐅᔾᔭᐅᓪᓗᑎᒃ 
ᓄᓇᓕᕋᓛᖏᓐᓄᑦ. ᐃᓕᓴᐃᔩᑦ ᐅᔾᔨᕆᓚᐅᕐᒥᔪᑦ ᓱᕈᓰᑦ 
ᐅᖓᓯᑦᑐᒥᐅᑦ ᐱᔭᕐᓂᕐᓂᖅᐹᖑᓚᐅᕐᓂᖏᓐᓂᒃ, ᓲᕐᓗ 
ᑭᒻᒥᕈᕐᒥᐅᑦ, ᐊᐅᓪᓚᕈᓐᓇᓐᖏᓐᓂᖏᑦ ᐱᔾᔪᑎᒋᓪᓗᒋᑦ. 
ᐃᓕᓐᓂᐊᖅᑐᖁᑎᓖᑦ ᖃᓂᑦᑐᑦ ᓄᓇᓕᓐᓃᑐᐃᓐᓇᖃᑦᑕᓚᐅᖅᓯᒪᔪᑦ 
ᕿᑐᕐᖓᖏᑦ ᐃᓕᓐᓂᐊᕐᓂᖏᓐᓂ. ᑕᐃᒪᐃᓐᓂᖓᓄᑦ, ᐃᓄᐃᑦ 
ᐊᒥᓱᙳᕙᓪᓕᐊᑐᐃᓐᓇᓚᐅᖅᑐᖅ ᑭᓐᖓᕐᓂᑦ. 1967-ᒥ, 
ᐱᖓᓱᓂᒃ ᐃᓪᓗᕈᓯᓕᒻᒥᒃ ᐃᓕᓐᓂᐊᕐᕕᖃᓕᓚᐅᖅᓯᒪᔪᑦ ᐊᒻᒪ 
ᓯᑕᒪᓂᒃ ᐃᓕᓴᐃᔨᖃᖅᓱᑎᒃ ᐃᖅᑲᓇᐃᔭᐃᓐᓇᖃᑦᑕᖅᑐᓂᒃ. 
ᑕᐃᒪᐃᒃᑲᓗᐊᖅᑎᓪᓗᒍ, ᐃᓕᓴᖅᑐᑦ ᖁᕝᕙᓯᓐᓂᓕᒃ 
7-ᒧᑦ ᑎᑭᓯᒪᑐᐃᓐᓇᓚᐅᖅᓯᒪᔪᖅ ᐊᒻᒪ ᖁᕝᕙᓯᓐᓂᖅᓴᓄᑦ 
ᐃᓕᓐᓂᐊᕈᒪᔪᑦ ᔭᓗᓇᐃᒧᑦ ᐃᖃᓗᓐᓄᓪᓘᓐᓃᑦ 
ᐊᐅᓪᓚᕆᐊᖃᖅᓱᑎᒃ.38 1970-ᖑᓕᖅᑎᓪᓗᒍ, ᓄᓇᓕᓐᓂ 
ᐃᓕᓐᓂᐊᕐᕕᒃ 9-ᓂᑦ ᐃᓕᓴᐃᔨᖃᓕᓚᐅᖅᑐᖅ ᐊᒻᒪ 163 
ᐃᓕᓐᓂᐊᖅᓱᑎᒃ ᖁᕝᕙᓯᓐᓂᓕᒃ 1-ᒥᑦ 8-ᒧᑦ ᑎᑭᑦᓱᒍ 
ᐃᓕᓐᓂᐊᖅᑐᑦ.

1960 ᐱᒋᐊᕋᑖᖅᑎᓪᓗᒋᑦ, ᐃᓐᓇᕐᓄᑦ ᐃᓕᓐᓂᐊᕈᑎᓂᒃ 
ᐱᑕᖃᓕᓚᐅᖅᓯᒪᔪᖅ. ᐃᓕᓐᓂᐊᖅᑕᖏᑦ ᐊᒡᒍᖅᑕᐅᓯᒪᓚᐅᖅᓯᒪᔪᑦ, 
ᓲᕐᓗ ᐊᖏᕐᕋᓕᕆᓂᖅ ᐊᕐᓇᓅᖓᓗᐊᖅᑐᑦ 
ᐃᓕᓐᓂᐊᖅᑎᑕᐅᖃᑦᑕᖅᓱᑎᒃ ᖃᓄᖅ ᑲᒪᒋᔭᐅᖃᑦᑕᕐᒪᖔᖏᑦ 
ᕿᔪᒻᒥᒃ ᓴᓇᓯᒪᔪᑦ ᐃᓪᓗᑦ, ᐊᐅᓚᐅᑎᓕᕆᓂᖅ ᐊᒻᒪ 
ᐊᓪᓚᕕᒻᒥ ᐃᖅᑲᓇᐃᔭᕐᓂᖅ: ᐃᓕᓐᓂᐊᖅᑎᑦᓯᖃᑦᑕᓚᐅᕐᒥᔪᑦ 
ᓂᕿᓕᐅᕐᓂᕐᒥᒃ, ᓴᓗᒪᓂᕐᒥᒃ, ᐊᓐᓄᕋᔾᔨᐅᕐᓂᕐᒥᒃ, ᒪᒪᖅᑐᓂᒃ 
ᑕᒧᓗᒐᒃᓴᓕᐅᕐᓂᖅ, ᑮᓇᐅᔭᓕᐅᕋᓱᐊᕈᑏᑦ, ᒪᓕᒐᑦ, ᒐᕙᒪᐃᑦ, 
ᖃᑦᑎᕆᓂᖅ, ᖃᓪᓗᓇᐅᔭᕆᐅᖅᓴᕐᓂᖅ, ᓈᓴᐅᓯᕆᓂᖅ, 
ᐃᓅᓯᓕᕆᓂᖅ, ᕿᔪᓕᕆᓂᖅ ᐊᒻᒪ ᓴᓇᕐᕈᑎᓂᒃ ᑲᒪᑦᓯᐊᕈᓐᓇᕐᓂᖅ. 
ᐃᓐᓇᕐᓄᑦ ᑐᕌᖓᔪᑦ ᐃᓕᓐᓂᐊᕈᑏᑦ, ᑕᐃᒫᑐᐃᓐᓇᖅ 
ᓱᕈᓯᕐᓅᖓᔪᑎᑐᑦ, ᒐᕙᒪᒃᑯᓐᓄᑦ ᐊᖅᑯᑎᒋᔭᐅᓚᐅᖅᓯᒪᔪᖅ ᐃᓄᐃᑦ 
ᐃᓚᓕᐅᑎᔪᓐᓇᕐᓂᐊᕐᒪᑕ ᐅᑭᐅᖅᑕᖅᑐᒥ ᑮᓇᐅᔭᓕᐅᕋᓱᐊᕐᓂᕐᒧᑦ 
ᐊᒻᒪ ᑲᓇᑕᒥᐅᑕᐅᖃᑎᒥᓄᑦ ᐃᓚᓕᐅᑎᓂᐊᕐᒪᑕ. 
ᒐᕙᒪᒃᑯᑦ ᐃᓄᓐᓂᒃ ᐃᓕᓐᓂᐊᖅᑎᑦᓯᓚᐅᖅᓯᒪᔪᑦ 
ᐃᓚᒋᔭᐅᖃᑕᐅᔪᓐᓇᕐᓂᐊᕐᒪᑕ ᐅᑭᐅᖅᑕᖅᑐᒥ ᓄᓇᒥᐅᑕᐃᑦ 
ᑮᓇᐅᔭᓕᐅᕋᓱᐊᕈᑎᖏᓐᓄᑦ. ᑕᐃᑦᓱᒪᓂ ᐊᒥᓱᑦ 
ᐃᓄᐃᑦ ᐱᔪᒪᑦᓯᐊᓚᐅᖅᓯᒪᔪᑦ ᐃᓅᓯᕆᓯᒪᓐᖏᑕᒥᓂᒃ 
ᐆᒃᑐᕋᓱᖕᓂᕐᒥᒃ, ᖃᓪᓗᓈᓪᓗ ᐃᓱᒪᖃᓕᓚᐅᖅᓯᒪᓪᓗᑎᒃ 
ᐃᓄᐃᑦ ᐱᖅᑯᓯᖓᑦ ᖄᒥᑕᐅᓂᐊᕐᓂᖓᓂᒃ, ᐃᓄᐃᓪᓗ 
ᐊᔪᖅᓴᓗᐊᓕᕐᓂᐊᖅᑐᕆᔭᐅᓪᓗᑎᒃ ᐅᐸᓗᖓᐃᖅᑕᐅᓐᖏᑉᐸᑕ 
ᐅᑭᐅᖅᑕᖅᑐᒥ ᐱᕙᓪᓕᐊᑎᑕᐅᕙᓪᓕᐊᓕᖅᑐᓄᑦ 
ᑮᓇᐅᔭᓕᐅᕋᓱᐊᕈᑎᓄᑦ. ᐊᒥᓱᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᐃᓱᒪᖃᓚᐅᖅᓯᒪᔪᑦ ᐃᓄᐃᑦ ᐱᖅᑯᓯᖏᑦ ᔭᒐᓐᓂᐊᖅᑐᕆᔭᐅᓪᓗᑎᒃ 
ᐊᒻᒪ ᐃᓄᐃᑦ ᓄᑖᕐᓄᑦ ᑮᓇᐅᔭᓕᐅᕋᓱᐊᕈᑎᓄᑦ 
ᒐᕙᒪᓕᕆᓂᕐᓅᖓᔪᓂᓪᓗ ᐃᓕᑎᑕᐅᔭᕆᐊᖃᖅᓱᑎᒃ 
ᐊᓐᓇᐅᒪᒍᓐᓇᕐᓂᐊᕈᑎᒃ.

ᐃᓕᓐᓂᐊᕐᓂᖅ ᐊᒻᒪ ᑯᐊᐸᒃᑯᓐᓄᑦ ᐃᓚᒋᔭᐅᖃᑕᐅᓂᖅ 
ᑭᓐᖓᕐᓂ ᐱᕙᓪᓕᐊᔾᔪᑕᐅᓕᖅᑐᕕᓂᐅᔪᒃᓴᐅᔪᖅ.39 
ᓄᓇᑦᓯᐊᕐᒥ ᑲᑎᒪᔩᑦ ᑭᓐᖓᕐᓂ ᑲᑎᒻᒪᑕ 1962-ᒥ, ᑭᓐᖓᕐᒥᐅᑦ 
ᒪᕐᕉᓐᓂᒃ ᐊᑎᓕᐅᖅᓯᒪᔪᒃᑯᑦ ᑐᑦᓯᕋᓚᐅᖅᓯᒪᔪᑦ, ᐊᑕᐅᓯᖅ 
ᐊᓈᓇᒋᔭᐅᔪᓃᓐᖔᖅᑐᖅ ᐊᒻᒪ ᐊᐃᑉᐸᖓ ᐊᖑᑎᓂᓐᖔᖅᓱᓂ. 
ᐊᓈᓇᒋᔭᐅᔪᑦ ᐃᓱᒫᓘᑎᖃᓚᐅᖅᓯᒪᔪᑦ ᐱᓕᒻᒪᒃᓴᐅᑎᓂᒃ, 
ᐃᓕᓐᓂᐊᕐᓂᕐᒥᒃ ᐊᒻᒪ ᐋᓐᓂᐊᕕᒻᒥ ᑐᓵᔨᖃᖃᑦᑕᓐᖏᓐᓂᕐᒥᒃ, 
ᐊᖑᑏᑦ ᐊᓈᓇᐅᔪᓃᓐᖔᖅᑐᓂᒃ ᐃᑲᔪᖅᓱᐃᓚᐅᖅᓯᒪᔪᑦ ᐊᒻᒪ 
ᐃᓐᓇᑐᖃᕐᓄᑦ ᓇᔪᒐᕐᒥᒃ ᐃᓪᓗᓕᐅᖁᔨᓪᓗᑎᒃ, ᐃᓪᓗᓂᒃ 
ᐱᐅᓂᖅᓴᓂᒃ ᐃᓪᓗᑖᖅᑎᑕᐅᔪᒪᓪᓗᑎᒃ, ᐸᓖᓯᒃᑯᓐᓂᒃ 
ᑕᐃᑯᓐᖓᖁᔨᓪᓗᑎᒃ, ᓄᓇᓕᓐᓂ ᐊᐅᓚᑕᐅᔪᒥᒃ 
ᐃᒥᕐᕕᒃᑖᕈᒪᓪᓗᑎᒃ, ᓯᓚᒥ ᐱᓐᖑᐊᕐᕕᑦᑖᕈᒪᓪᓗᑎᒃ 
ᐊᒻᒪ ᐃᕿᐊᓐᖑᐃᔭᐅᑎᓂᒃ ᐃᖃᐃᓕᓴᐅᑎᓂᒃ 
ᓱᓇᒃᑯᑖᖅᑖᕈᒪᓪᓗᑎᒃ, ᖃᓪᓗᓈᓃᑦᑐᑦ ᐋᓐᓂᐊᕕᓕᐊᖅᓯᒪᔪᑦ 
ᐅᓂᒃᑲᐅᓯᕆᔭᐅᑦᓯᐊᕐᓂᖅᓴᐅᖁᓪᓗᒋᑦ ᐊᒻᒪ ᓴᐳᒻᒥᔭᐅᖁᓪᓗᒍ 
ᖃᓂᐅᔮᖅᐸᐃᑎᑐᑦ ᑎᑎᕋᐅᓯᖅ. ᑕᒪᒃᑮᒃ ᐊᑎᓕᐅᖅᓯᒪᔪᒃᑯᑦ 
ᑐᑦᓯᕋᐅᑏᑦ ᓴᖅᑭᑦᓯᔾᔪᑕᐅᓕᓚᐅᖅᓯᒪᕗᑦ ᐃᓄᐃᑦ ᐱᖅᑯᓯᑐᖃᖏᑦ 
ᐅᖃᐅᓯᖏᓪᓗ ᓴᐳᒻᒥᔭᐅᔭᕆᐊᖃᕐᓂᖓᓂᒃ ᐊᒻᒪ ᓯᕗᓂᒃᓴᒥ 
ᑮᓇᐅᔭᓕᐅᕋᓱᐊᕈᑏᑦ ᒪᑭᒪᑦᓯᐊᖁᔭᐅᓪᓗᑎᒃ.

1970-ᖑᓕᖅᑎᓪᓗᒍ, ᔭᓗᓇᐃᕝᒥ ᒐᕙᒪᒃᑯᑦ 
ᑲᑎᒪᔨᖏᑦ ᐅᖅᑯᕐᒥᐅᓕᒫᒥ ᐃᓕᓐᓂᐊᕐᓂᓕᕆᓂᕐᒧᑦ 
ᐱᔪᓐᓇᕐᓂᖅᑖᖅᑎᑕᐅᓚᐅᖅᓯᒪᔪᑦ. ᑭᖑᓂᑦᓯᐊᖓᓂ 
ᐃᓄᐃᑦ, ᐊᖅᑯᑎᒋᓪᓗᒋᑦ ᐃᓄᐃᑦ ᑕᐱᕇᒃᓴᑦ ᑲᓇᑕᒥ, 
ᓂᐱᖃᕐᓂᖅᓴᐅᔪᒪᓕᓚᐅᖅᓯᒪᔪᑦ ᖃᓄᖅ ᕿᑐᕐᖓᖏᑦ 
ᐃᓕᓐᓂᐊᖅᑎᑕᐅᖃᑦᑕᕐᒪᖔᖏᓐᓂᒃ ᐊᒻᒪ ᐊᔭᐅᖅᑐᐃᓪᓗᑎᒃ 
ᐃᓕᓐᓂᐊᕈᑎᖏᑕ ᐊᓯᔾᔨᖅᑕᐅᔭᕆᐊᖃᕐᓂᖏᓐᓂᒃ ᐊᒻᒪ 
ᐃᓕᓴᖅᑐᓄᑦ ᓇᔪᒐᐃᑦ ᐊᓯᔾᔨᖅᑕᐅᖁᓪᓗᒋᑦ ᐅᕕᒃᑲᓛᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᐃᓐᓇᖃᕐᓂᖅᓴᐅᓂᐊᕐᒪᑕ. 
ᑭᓐᖓᕐᒥᐅᑦ ᓯᕗᒃᑲᖅᑕᖅᑎᖏᑦ ᖃᐅᔨᒪᑦᓯᐊᓚᐅᖅᑐᑦ ᐅᕕᒃᑲᓛᑦ 
ᐊᓯᕙᕈᓐᓇᕆᐊᖃᕐᓂᖏᓐᓂᒃ, ᐃᖃᓪᓕᕿᔪᓐᓇᕆᐊᖃᕐᓂᖏᓐᓂᒃ 
ᐊᒻᒪ ᐊᐅᓪᓛᕈᓐᓇᕆᐊᖃᕐᓂᖏᓐᓂᒃ ᓄᓇᒃᑯᑦ 
ᓯᑯᒃᑯᓪᓗ. ᑕᒪᒃᑯᐊ ᑎᑎᕋᐅᓯᐅᖃᑦᑕᓚᐅᖅᑐᑦ ᒐᕙᒪᒃᑯᑦ 
ᐅᓂᒃᑳᓕᐊᖏᑎᒍᑦ ᐊᒻᒪ ᐃᓚᖏᓐᓄᑦ ᐃᓚᒌᓄᑦ ᓄᓇᓕᕋᓛᕐᓄᑦ 
ᐅᑎᕈᑕᐅᓚᐅᖅᓱᑎᒃ, ᐊᒻᒪ ᑮᓇᐅᔭᖅᑖᕋᓱᖃᑦᑕᓕᓚᐅᖅᓱᑎᒃ 
ᓄᓇᑦᓯᐊᕐᒥᐅᑦ ᓄᓇᓕᕋᓛᖑᓂᕐᒧᑦ ᑮᓇᐅᔭᖁᑎᖏᓐᓂᒃ 
ᐅᑎᖅᑎᒋᐊᑐᓐᖏᑦᑐᓂᒃ. 1977-ᖑᓕᖅᑎᓪᓗᒍ, ᑭᓐᖓᕐᒥᐅᑦ 
ᓄᓇᓕᕋᓛᓄᑦ ᓄᑦᑎᕈᒪᓕᓚᐅᖅᓯᒪᔪᑦ ᐊᒻᒪ ᐅᕕᒃᑲᓛᓂᒃ 
ᑐᓐᖓᓱᑦᑎᑦᓯᓚᐅᖅᓯᒪᓪᓗᑎᒃ ᐃᓄᐃᑦ ᐱᖅᑯᓯᑐᖃᖏᑦᑎᒍᑦ 
ᓄᓇᓕᕋᓛᖑᒍᓯᖏᓐᓂᒃ ᐃᓕᓐᓂᐊᕐᒪᑕ.40 ᓄᓇᑦᓯᐊᕐᒥ 
ᐱᕙᓪᓕᐊᔪᒃᑯᑦ ᑎᑎᕋᓚᐅᖅᑐᖅ ᐅᖃᖅᓯᒪᓚᐅᖅᑐᑦ ᐅᕕᒃᑲᓛᑦ 
ᓄᓇᓕᕋᓛᕐᓅᖔᕈᒪᓚᐅᖅᑐᑦ ᐱᓐᖑᐊᕐᕕᑦᑖᓐᖏᖔᕐᓗᑎᒃ 
ᑭᓐᖓᕐᓂ. ᑕᒪᓐᓇ ᓱᕈᓯᕐᓄᑦ ᐱᕚᓪᓕᐅᑕᐅᓪᓚᕆᓚᐅᖅᓯᒪᔪᖅ ᐊᒻᒪ 
ᐱᓕᒻᒪᒃᓴᖅᑕᐅᓚᐅᕆᓪᓗᑎᒃ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᓗᑎᒃ 
ᐃᓕᓐᓂᐊᓕᕋᑖᖅᑎᓪᓗᒋᑦ ᐊᒻᒪ ᐃᓐᓇᕐᓂᒃ ᐃᓕᓐᓂᐊᕐᕕᓐᓅᕐᓗᑎᒃ 
ᐃᓕᓐᓂᐊᖅᑎᑦᓯᖃᑦᑕᕐᓂᖏᑎᒍᑦ.

ᐃᓪᓗᓕᐅᖅᓯᒪᓕᖅᑎᓪᓗᒋᑦ ᐃᓄᐃᑦ ᑭᓐᖓᕐᓄᑦ 
ᓄᑦᑎᕈᒪᓂᖅᓴᐅᓕᓚᐅᖅᓯᒪᔪᑦ. 1958-ᒥ, ᐸᓖᓯᒃᑯᑦ 
ᐅᓂᒃᑳᓕᐊᕕᓂᖏᑦ ᐅᖃᖅᓯᒪᓚᐅᖅᓯᒪᔪᑦ ᑕᓪᓕᒪᓂᒃ 
ᐃᓪᓗᕕᒐᖃᕐᓂᕋᐃᓪᓗᑎᒃ ᑭᓐᖓᕐᓂ; 1959-ᒥ 
ᐱᑕᖃᓚᐅᖅᓯᒪᓐᖏᑦᑐᑦ.41 ᑭᓐᖓᕐᒥᐅᑦ ᕿᔪᓄᑦ ᐃᓪᓗᓄᑦ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᓴᓇᔭᕕᓂᕐᓄᑦ ᓄᑦᑎᖅᐸᓪᓕᐊᓕᓚᐅᖅᓯᒪᔪᑦ 
1950 ᐃᓱᓕᑉᐸᓪᓕᐊᓕᖅᑎᓪᓗᒍ.42 ᑖᒃᑯᐊ ᐃᓪᓗᐃᑦ 16ᓂᑦ 
ᐃᓯᒐᓂᒃ ᑕᑭᓂᖃᓚᐅᖅᓯᒪᔪᑦ ᓴᓂᒧᓪᓗ ᐊᔾᔨᒋᒋᓪᓗᓂᐅᒃ. 
ᓯᕗᓪᓕᕐᒥᒃ ᐃᓪᓗᓕᐅᒋᐊᕐᖓᓚᐅᖅᓯᒪᔪᑦ ᐃᓪᓗᕈᓯᖃᓐᖏᑦᑐᓂᒃ 
ᖁᕐᕕᖃᓐᖏᑦᑐᓂᓗ, ᐃᒐᖃᕋᑎᒃ, ᐅᕕᓂᓐᓂᐊᕐᕕᖃᓐᖏᑦᓱᑎᒃ 
ᑐᖅᓲᖃᓐᖏᑦᓱᑎᓗ. ᐸᓖᓯᒃᑯᑦ ᐊᒻᒪ ᐊᓯᖏᑦ ᖃᓪᓗᓈᑦ 
ᐃᓪᓗᑖᕋᑖᓂᒃ ᐱᐅᑦᓴᓗᐊᓚᐅᖅᓯᒪᓐᖏᑦᑐᑦ ᐊᒻᒪ 
ᐱᐅᓐᖏᓂᖅᓴᐅᓂᕋᐃᓪᓗᑎᒃ ᐊᐳᒻᒥᑦ ᓴᓇᓯᒪᔪᓂᑦ, 
ᐊᒻᒪ ᑭᓇᑐᐃᓐᓇᕐᒧᑦ ᖃᓪᓗᓈᑦ ᓄᓇᖓᓐᓃᑦᑐᓄᑦ 
ᐃᓪᓗᒋᔭᐅᓇᔭᓐᖏᓐᓂᕋᐃᓪᓗᑎᒃ. ᐃᓄᐃᑦ ᐅᓄᓐᖏᑦᑐᑦ 
ᐃᓪᓗᓕᐅᕈᑎᒃᓴᓂᒃ ᑮᓇᐅᔭᓂᒃ ᐊᒥᒐᓐᖏᑦᑐᓂᒃ ᐱᖃᓚᐅᖅᑐᑦ. 
ᓂᕐᔪᑎᓄᑦ ᐱᖁᔭᕐᔪᐊᑦ ᑭᓪᓕᓕᐅᖅᓯᓯᒪᓚᐅᖅᓯᒪᔪᑦ ᖃᔅᓯᓂᒃ 
ᑐᑦᑐᑉ ᐊᒥᐅᑎᖏᓐᓂᒃ ᐱᓯᒪᔪᓐᓇᕐᒪᖔᖏᑦ ᑐᐱᕆᓂᐊᕐᓗᒋᑦ 
ᐊᒻᒪ ᐃᓄᐃᑦ ᓂᐅᕕᖅᐸᓪᓕᐊᓕᓚᐅᖅᓯᒪᓪᓗᑎᒃ ᐊᓐᓄᕌᓂᒃ 
ᓂᐅᕕᕐᕕᓃᓐᖔᖅᑐᓂᒃ, ᑕᒪᒃᑯᐊᓗ ᖃᓪᓗᓈᖅᑕᐃᑦ 
ᐃᓪᓗᕕᒐᕐᒥ ᐊᑐᕐᓗᒋᑦ ᐅᖅᑰᓐᖏᑦᓱᑎᒃ.43 ᑭᓐᖓᐃᑦ 
25-ᓂᒃ ᐃᓪᓗᓕᐅᕐᕕᐅᓚᐅᖅᓯᒪᔪᑦ 1965-ᒥ ᐊᒻᒪ 
ᐊᕐᕌᒍᓐᖑᑐᐊᕐᒪᑦ 24-ᑲᓐᓂᕐᓂᒃ ᓴᓇᕕᐅᒃᑲᓐᓂᖅᓱᓂ.44 
ᑖᒃᑯᐊ ᓄᑖᑦ ᐃᓪᓗᐃᑦ ᐅᖅᑰᓴᐅᑎᖃᓚᐅᖅᓯᒪᔪᑦ, ᓂᕐᕆᑎᓄᑦ 
ᐅᐊᓴᕐᕕᖃᖅᓱᑎᒃ, ᐃᒥᕐᒧᑦ ᖃᑦᑕᖃᖅᓱᑎᒃ, ᐅᐊᔭᓅᖅᑐᓄᑦ 
ᑲᑉᐳᔭᕐᕕᖃᖅᓱᑎᒃ ᐊᒻᒪ ᐃᓪᓗᓯᐅᑎᓂᒃ ᐊᑐᓗᐊᓐᖑᐊᖅᑐᓂᒃ 
ᐃᓗᓪᓕᖅᓱᖅᑕᐅᓪᓗᑎᒃ. ᐃᓪᓗᐃᑦ ᓄᑖᑦ ᐱᔾᔪᑕᐅᓗᐊᓐᖑᐊᖅᓱᑎᒃ 
ᐃᓄᓐᓄᑦ ᐅᓄᒃᑲᓐᓂᖅᑐᓄᑦ ᓄᑦᑎᕈᒪᐅᑕᐅᓕᓚᐅᖅᓯᒪᔪᖅ 
ᓄᓇᓕᓐᓄᑦ. ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓄᓐᓂᒃ 
ᐊᐱᖅᓱᖃᑦᑕᖅᑎᓪᓗᒋᑦ 2004-ᒥ, ᓯᐅᕐᔪᒃ ᑐᓄ, 1928-
ᒥ ᐃᓅᓚᐅᖅᓯᒪᔪᖅ ᐊᒻᒪ ᑭᓐᖓᕐᓄᑦ ᓄᑦᑎᓚᐅᖅᓯᒪᔪᖅ 
1960ᖑᓕᖅᑎᓪᓗᒍ ᐊᒻᒪ ᕿᑐᕐᖓᖅᑖᓚᐅᓐᖏᓐᓂᕐᒥᓂ, 
ᐃᒫᒃ ᐅᖃᓚᐅᖅᓯᒪᔪᖅ, “ᐃᓱᒫᓗᒋᓗᐊᓚᐅᖅᓯᒪᓐᖏᑕᕋ 
ᐃᒡᓗᑖᕐᓂᐊᓚᐅᖅᓯᒪᒐᑦᑕ ᓂᕈᑐᔪᒥᒃ.”45 ᑕᐃᒪᐃᒃᑲᓗᐊᖅᑎᓪᓗᒍ, 
1970-ᖏᓐᓂᑦ ᑭᓯᐊᓂ ᐊᑐᓕᖅᑎᓪᓗᒋᑦ, ᐅᑭᐅᖅᑕᖅᑐᒥ 
ᐃᓪᓗᓕᐅᖅᐸᓪᓕᐊᓕᓚᐅᖅᓯᒪᔪᑦ ᐃᓪᓗᕈᓯᓕᓐᓂᒃ ᐅᕝᕙᓘᓐᓃᑦ 
ᓯᕐᓗᐊᓕᓐᓂᒃ ᐃᓄᐃᑦ ᓂᕿᖏᓐᓄᑦ ᓴᓇᕕᐅᖃᑦᑕᕐᓂᐊᖅᑐᓂᒃ 
ᐊᒻᒪ ᐊᖑᓇᓱᒃᑐᖅᓯᐅᑎᓄᑦ ᓱᒋᐊᕈᑎᓄᑦ ᐊᑐᖅᑕᐅᓪᓗᑎᒃ ᐊᒻᒪ 
ᓄᓇᓯᐅᑎᒃᑯᕕᐅᓪᓗᑎᒃ.

ᑭᓐᖓᕐᒥᐅᑦ ᐊᒻᒪ ᐃᓄᓕᕆᔨᑐᖃᑯᓐᓄᑦ ᐃᖅᑲᓇᐃᔭᖅᑏᑦ 
ᐃᑲᔪᖅᑎᒌᑦᓱᑎᒃ, ᑭᓐᖓᐃᑦ ᐱᖁᑎᕐᔪᐊᓕᐅᕐᕕᓕᐅᓕᓚᐅᖅᓯᒪᔪᖅ, 
ᐊᓯᖏᓐᓂ ᓄᓇᓕᓐᓂ ᓯᕗᓪᓕᐅᓪᓗᑎᒃ. 1960 
ᐊᑯᓐᓂᖅᓱᓕᖅᑎᓪᓗᒍ, ᓄᓇᓕᓐᓂ ᖁᐊᖅᓰᕕᒃ 
(ᖃᓪᓗᓈᓄᑦ ᑭᓯᐊᓂ ᐊᑐᖅᑕᐅᕙᓚᐅᖅᓯᒪᔪᖅ 1970-ᖏᑦ 
ᐊᑐᖅᑎᓪᓗᒋᑦ, ᐅᖅᑰᓴᐅᑎᖃᐅᑦ ᐊᒻᒪ ᐊᓇᖅᑕᐅᑦ ᐃᒥᖅᑕᐅᑦ 
ᐅᖅᓱᖅᑕᐅᒻᒥᓪᓗ ᐱᖃᓕᓚᐅᖅᓯᒪᔪᑦ.46 1973-ᖑᓕᖅᑎᓪᓗᒍ 
ᒥᕝᕕᓕᐅᕐᕕᐅᓚᐅᖅᓯᒪᔪᑦ, ᖁᒻᒧᐊᒃᑎᑕᐅᓯᒪᔪᒃᑯᓪᓗ 
ᐅᖄᓚᐅᑎᖃᕈᓐᓇᖅᓯᓪᓗᑎᒃ ᐊᕐᕌᒍ ᐊᓂᒍᖅᑎᓪᓗᒍ.47 

ᐊᕐᓇᐃᑦ ᑲᑐᔾᔨᖃᑎᒌᖏᑦ ᐱᓐᖑᐊᕐᕕᓕᐅᓚᐅᖅᓯᒪᔪᑦ 1961-
ᒥ ᐃᑲᔪᖅᑕᐅᓪᓗᑎᒃ ᑯᐊᐸᒃᑯᓐᓄᑦ ᐊᒻᒪ ᓴᓇᓐᖑᐊᖅᑏᑦ 
ᑲᑐᔾᔨᖃᑎᒌᖏᓐᓄᑦ. ᐊᒥᓱᑦ ᓄᓇᓕᓐᓂ ᐱᔨᑦᓯᕈᑏᑦ ᑯᐊᐸᒃᑯᓐᓄᑦ 
ᐊᐅᓚᑕᐅᕙᓪᓕᐊᕋᔮᓕᓚᐅᖅᑐᑦ, ᒫᓐᓇᐅᓂᖅᓴᕐᓕ ᓄᓇᓕᓐᓄᑦ 
ᑲᑎᒪᔨᓄᑦ ᑎᒍᔭᐅᕙᓪᓕᐊᖔᓕᖅᓱᑎᒃ ᑯᐊᐸᒃᑯᑦ ᓴᓇᖑᐊᒐᕐᓄᑦ 
ᓂᐅᕕᖅᑎᐅᓂᕐᒧᓪᓗ ᓵᓐᖓᓂᖅᓴᐅᓕᕈᓐᓇᕐᓂᐊᕐᒪᑕ.48 

ᑭᓐᖓᕐᓄᑦ ᓄᑦᑎᕈᑕᐅᓗᐊᓐᖑᐊᓚᐅᕐᒥᔪᖅ ᓄᓇᓕᓐᓂ 
ᐱᕙᓪᓕᐊᕈᓘᔭᖅᑐᑦ. 1963−ᒥ ᐸᓖᓯᒃᑯᑦ ᐃᒫᒃ ᐅᖃᓚᐅᖅᓯᒪᔪᑦ, 
ᐃᓄᐃᑦ ᓄᓇᓕᕋᓛᕐᒥᐅᑦ ᓄᓇᓕᓐᓄᑦ ᓄᑦᑎᖅᐸᓪᓕᐊᔪᑦ 
ᐊᒥᓱᙳᕙᓪᓕᐊᑐᐃᓐᓇᖅᑐᑦ ᐊᒻᒪ ᑭᐱᓐᖑᓇᓐᖏᓐᓂᖓ 
ᖁᕕᐊᒋᔭᐅᓪᓗᓂ.”49 ᐃᑦᑕᕐᓂᓴᓕᕆᔨ ᑕᐃᕕᑎ ᑖᒪᔅ ᑖᒃᑯᓂᖓ 
ᐅᖃᓕᒫᕋᒥ ᐅᖃᓚᐅᖅᓯᒪᔪᖅ ᒐᕙᒪᒃᑯᓐᓄᑦ ᑎᑎᕋᖅᑕᖏᓐᓂ 
ᑕᐃᒫᒃ ᑭᐱᓐᖑᓇᓐᖏᓐᓂᖓ ᐃᕿᐊᓐᖑᓇᓐᖏᓐᓂᖓᓗ 
ᓄᑦᑎᕈᑕᐅᓗᐊᓚᐅᕐᓂᖏᓐᓂᒃ ᐅᖃᖅᓯᒪᑦᓯᐊᕐᓂᖓᓂᒃ. ᐃᓄᐃᑦ 
ᓇᓗᓇᐃᖅᓯᓚᐅᖅᓯᒪᒻᒥᔪᑦ ᐃᓅᖃᑎᒌᓐᓂᖅ ᐱᔾᔪᑎᒋᓪᓗᒍ 
ᓄᑦᑎᕈᑕᐅᓗᐊᓚᐅᕐᓂᖓᓂᒃ.50 

ᓄᓇᓕᖕᓂ ᐃᓅᓯᖃᖅᐸᓪᓕᐊᓂᖅ
1974-ᒥ, ᑭᓐᖓᐃᑦ ᑐᑦᑕᕐᕕᕈᓪᓚᕆᓕᓚᐅᖅᓯᒪᔪᖅ. 690-
ᓂᒃ ᐃᓄᖃᓕᕋᓗᐊᖅᓱᑎᒃ, ᖁᓕᐅᒃᐸᑕ ᐊᑕᐅᓯᖅ ᓱᓕ 
“ᐊᓯᕙᖅᑎᐅᓂᕋᖅᑕᐅᓇᔭᖅᑐᖅ”. ᒥᕝᕕᖃᓕᕋᒥᒃ ᒪᕐᕈᐊᖅᑎᖅᑕᖅᓱᒍ 
ᐃᖃᓗᓐᓂᑦ ᑎᑭᑕᐅᖃᑦᑕᓚᐅᖅᑐᑦ ᖃᖓᑕᓲᓄᑦ. ᐃᓕᓐᓂᐊᕐᕕᒃ, 
ᐃᓐᓇᕐᓄᑦ ᐃᓕᓐᓂᐊᕐᕕᒃ, ᐋᓐᓂᐊᕕᒃ, ᐸᓖᓯᒃᑯᑦ, 
ᑐᑦᓯᐊᕐᕕᒃ, ᐱᓐᖑᐊᕐᕕᒃ ᑕᒪᒃᑯᐊ ᐱᑕᖃᓕᓚᐅᖅᑐᑦ ᐊᒻᒪ 
ᐅᖄᓚᐅᑎᖃᓕᖅᓱᑎᒃ, ᑎᑎᖅᑲᓂᐊᕐᕕᖃᓕᖅᓱᑎᒃ ᐊᒻᒪ ᑕᓪᓕᒪᓂᒃ 
ᓂᐅᕕᕐᕕᖃᖅᓱᑎᒃ ᐃᓚᒋᔭᐅᖃᑕᐅᓪᓗᓂ ᑯᐊᐸᒃᑯᑦ ᐱᔨᑦᓯᖅᑐᑦ 
ᐃᓄᖕᓄᑦ.51 ᓄᓇᓕᓐᓂ ᐃᓅᖃᑎᒌᓕᕋᒥᒃ, ᐅᓪᓗᒥᓯᐅᑏᑦ 
ᐊᑦᑐᐃᓂᕐᓗᓐᓂᖏᑦ ᐱᐅᒋᔭᐅᒍᓐᓃᖅᐸᓪᓕᐊᑐᐃᓐᓇᓕᓚᐅᖅᑐᖅ; 
ᑭᓐᖓᕐᓂ ᐊᓯᕙᖅᑏᑦ ᓂᓪᓕᐅᑎᖃᖅᐸᓪᓕᐊᑐᐃᓐᓇᓕᓚᐅᖅᓯᒪᔪᑦ 
ᒪᓕᒐᖃᖅᑎᑕᐅᓐᖏᓗᐊᕐᓂᖏᑦ ᐅᔭᕋᒃᓯᐅᖅᑐᑦ, ᐊᒻᒪ 
ᒐᕙᒪᒃᑯᑦ ᐃᓄᓐᓂᑦ ᐊᐅᓚᑦᓯᔪᓐᓇᕐᓂᖏᓐᓂᒃ ᐊᖅᓵᖅᓯᓂᖅ 
ᒪᓕᒐᓂᒃ ᓯᖁᒥᑦᓯᓕᓐᖏᒃᑲᓗᐊᕐᒪᖔᖏᑦ. 1974-ᒥ ᐅᓱᐃᑦᑐᖅ 
ᐊᐃᐱᓕ ᐃᒪᐃᓕᓚᐅᖅᓯᒪᔪᖅ, “ᐃᓄᐃᑦ ᒪᓕᒐᖅᑎᒍᑦ 
ᐱᔪᓐᓇᐅᑎᖃᖅᑐᑦ. ᐊᕐᕌᒍᒐᓵᓗᖕᓄᑦ ᑕᒫᓂᕐᒥᐅᑕᐅᓕᖅᑐᒍᑦ 
ᓄᓇᓪᓚᕆᒋᐊᖅᑐᖅᖢᒍ.”52 ᑕᒪᑐᒪ ᐱᔾᔪᑎᖓ 
ᐱᔭᕐᓂᓚᐅᖅᑐᖅ ᑲᓈᖏᓐᓈᖅ ᐳᑐᒍᕐᒧᑦ: “ᓄᓇᒥᐅᑕᓂᒃ 
ᑮᓇᐅᔭᓕᐅᕈᑕᐅᔪᓐᓇᖅᑐᖅᓯᐅᕐᓂᖅ ᓄᖅᑲᖅᑎᑕᐅᔭᕆᐊᓕᒃ 
ᑭᓯᐊᓂ ᓄᓇᑖᕐᓂᕐᒧᑦ ᐊᖏᕈᑏᑦ ᐱᔭᕇᖅᑕᐅᒃᐸᑕ.”53 

ᐃᓄᐃᑦ ᐃᓂᓪᓚᒃᐸᓪᓕᐊᖏᓐᓇᓚᐅᖅᑐᑦ ᓄᑖᓄᑦ 
ᑮᓇᐅᔭᓕᐅᕋᓱᐊᕈᑕᐅᔪᓄᑦ. 1965-ᒥ ᐸᓖᓯᒃᑯᑦ ᐅᖃᓚᐅᖅᓯᒪᔪᑦ 
30 ᑭᓐᖓᕐᒥᐅᑦ ᒐᕙᒪᒃᑯᓐᓄᑦ ᐊᒻᒪ ᓇᒻᒥᓂᕆᔭᐅᔪᓄᑦ ᐅᓪᓗᓕᒫᖅ 
ᐃᖅᑲᓇᐃᔭᖃᑦᑕᕐᓂᕋᖅᓱᓂᒋᑦ, ᐊᒻᒪ 20-ᓂᑦ 25-ᓄᑦ ᑎᑭᑦᓱᒍ 
ᐃᓚᖏᑦ ᐃᓚᐃᓐᓇᖓᒍᑦ ᐃᖅᑲᓇᐃᔭᖃᑦᑕᖅᓱᑎᒃ. ᐊᕐᓇᐃᑦ, 
ᐊᖑᑏᑦ ᐅᕕᒃᑲᓛᓪᓗ ᑮᓇᐅᔭᓕᐅᕈᑎᖃᓚᐅᕐᒥᔪᑦ ᓴᓇᓐᖑᐊᕐᓂᒃᑯᑦ 
ᒥᖅᓱᕐᓂᒃᑯᓪᓗ. ᑯᐊᐸᒃᑯᑦ ᒪᑭᒪᑦᓯᐊᖏᓐᓇᓚᐅᖅᑐᑦ, 
ᑮᓇᐅᔭᓕᐅᕋᓱᐊᕈᑏᑦ, ᐱᑐᐃᓐᓇᐅᓐᖏᑦᑐᑦ ᐊᒻᒪ ᓴᓇᓐᖑᐊᖅᑏᑦ 
ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᖅᑖᕆᖃᑦᑕᖅᑕᖏᑦ 
ᐊᔾᔨᒌᓚᐅᖅᓯᒪᓐᖏᒃᑲᓗᐊᖅᑎᓪᓗᒋᑦ. ᐅᒃᑯᓯᒃᓴᖅᓯᐅᕐᕕᓐᓂᒃ 
ᓄᑖᓂᒃ ᕿᓂᕆᐊᖃᓚᐅᖅᑐᑦ ᐊᒻᒪ ᐅᒃᑯᓯᒃᓴᖅᑕᖅᓱᑎᒃ; 

ᐃᓕᓴᐃᔨᑕᖃᐅᕆᐊᖃᓚᐅᖅᑐᖅ ᐊᑐᖅᑕᐅᓚᐅᖅᓯᒪᓐᖏᑦᑐᓂᒃ 
ᐃᓕᓐᓂᐊᖅᑎᑦᓯᔪᓐᓇᖅᑐᓂᒃ; ᑎᑎᕋᐅᔭᕐᓂᒃ ᐊᒻᒪ 
ᓄᓇᓐᖑᐊᓕᐅᕈᑏᑦ ᓄᑖᓐᖑᕆᐊᖅᑎᑕᐅᔭᕆᐊᖃᖃᑦᑕᓚᐅᖅᑐᑦ. 
ᑲᓇᑕᒥ ᐅᑭᐅᖅᑕᖅᑐᒥ ᓴᓇᓐᖑᐊᖅᑎᓄᑦ ᑲᑐᔾᔨᖃᑎᒌᓂᒃ 
ᓂᐅᕐᕈᑎᖃᖅᑎᑦᓯᔨᖃᓚᐅᕋᓗᐊᖅᓱᑎᒃ ᓇᒻᒥᓂᖅ 
ᓂᐅᕐᕈᑎᖃᖅᐸᓪᓕᐊᓕᓚᐅᖅᑐᑦ, ᑎᑎᕋᕐᕕᖃᖅᓱᑎᒃ ᑐᕌᓐᑐᒥ.

ᑭᓐᖓᕐᒥᐅᑦ ᓱᖏᐅᑎᓚᐅᖅᓯᒪᒻᒥᔪᑦ ᖃᓪᓗᓈᑦ 
ᐅᓄᖅᓯᕙᓪᓕᐊᑐᐃᓐᓇᕋᓗᐊᕐᒪᑕ ᐱᔨᑦᓯᕆᐊᖅᑐᖅᑐᓂᑦ. 
1965-ᒥ, ᐸᓖᓯᒃᑯᑦ ᓄᑖᕐᒥᒃ ᐃᓪᓗᒃᓴᓕᐅᓚᐅᖅᓯᒪᔪᑦ ᑭᓐᖓᕐᓂ 
ᐅᓄᖅᓯᕙᓪᓕᐊᑐᐃᓐᓇᕐᒪᑕ ᒪᓕᒐᓂᒃ ᓯᖁᒥᑦᓯᔪᑦ ᐅᕕᒃᑲᐅᓂᖅᓴᑦ 
ᐊᓯᕙᒋᐊᕆᐊᒃᓴᖅ ᐃᕿᐊᓱᒃᑐᓄᑦ, ᑭᓯᐊᓂᓗ ᓄᓇᓕᓐᓂ 
ᐃᖅᑲᓇᐃᔮᖅᑕᖃᖅᑎᓐᓇᒍ.54 

ᑮᓇᐅᔭᓕᐅᕋᓱᐊᕈᑏᑦ ᐊᑐᖅᑕᐅᕙᓪᓕᐊᑐᐃᓐᓇᖅᑎᓪᓗᒋᑦ, 
ᑭᓐᖓᕐᒥᐅᑦ ᓱᓕ ᐊᓯᕙᕆᐊᖏᓐᓇᖃᑦᑕᓚᐅᖅᑐᑦ. ᐃᓄᒃᓯᐅᑏᑦ ᓂᖀᑦ 
(ᓇᑦᓰᑦ, ᑐᑦᑐᐃᑦ, ᐃᖃᓗᑉᐲᑦ, ᐊᐃᕖᑦ ᐊᒻᒪ ᐊᓯᖏᑦ) ᓱᓕ ᐃᓄᓐᓄᑦ 
ᓂᕿᒋᔭᐅᓂᖅᐹᖑᓚᐅᖅᑐᑦ 1960 ᐊᑐᕐᓂᓕᒫᖓᓂ.55 ᕼᐃᒋᓐᔅ 
ᓇᓚᐅᑦᓵᓚᐅᖅᑐᖅ 1966-67-ᒥ, 224,318-ᓂᒃ ᐅᖁᒪᐃᓐᓂᓕᓐᓂᒃ 
ᓂᕿᓂᒃ, ᐃᕐᕋᕕᓂᒃ ᓂᕆᔭᒃᓴᓂᒃ ᐊᒻᒪ ᐅᖅᓱᕐᓂᑦ 
ᐱᓚᐅᕋᓱᒋᓪᓗᓂᒋᑦ ᐊᓯᕙᕐᓂᒃᑯᑦ.56 ᑕᐃᒪᐃᒃᑲᓗᐊᖅᑎᓪᓗᒍ, 
1960 ᐊᑐᕐᓂᓕᒫᖓᓂ, ᐊᓯᕙᒍᓐᓇᖅᑐᑦ ᑕᒫᓂ 
ᐊᒥᓲᒍᓐᓃᑲᓪᓚᑦᑐᐊᓘᓚᐅᖅᓯᒪᔪᑦ. 1967-ᒥ, 120-ᖑᑎᓪᓗᒋᑦ 
ᐊᓯᕙᕈᓐᓇᖅᑐᑦ 49-ᖏᓐᓇᐃᑦ ᑭᓐᖓᕐᓃᓐᓂᕋᖅᑕᐅᓚᐅᖅᑐᑦ 
13-ᓗ ᓄᓇᓕᕋᓛᕐᒥᐅᑕᐅᓪᓗᑎᒃ.57 1970-ᖏᓐᓂ 
ᓱᕐᕋᓗᐊᓚᐅᓐᖏᑦᑐᑦ 70-ᖏᓐᓃᖏᓐᓇᖅᓱᑎᒃ. ᑖᒃᑯᐊ ᐊᓯᕙᖅᑏᑦ 
ᐱᔭᕐᓂᓐᖏᑦᑐᒃᑰᓚᐅᖅᓯᒪᔪᑦ ᐊᒥᓱᐊᓗᓐᓂᒃ ᓱᕐᕋᔾᔭᐃᖅᓯᒪᔪᓂᒃ 
ᓂᕐᔪᑎᓄᑦ ᐊᐅᓚᑦᓯᔾᔪᑏᑦ ᒪᓕᒐᖏᓐᓂᒃ ᒪᓕᒋᐊᖃᓚᐅᕋᒥᒃ. 
ᐆᒪᔪᓕᕆᔩᑦ ᐊᒻᒪ ᐃᓄᐃᑦ ᐊᖏᖃᑎᒌᓚᐅᖅᑐᑦ ᑭᓐᖓᐃᑦ ᖃᓂᒋᔮᓂ 
ᓂᕐᔪᑏᑦ ᐊᒥᒐᓐᖏᓐᓂᖏᓐᓂᒃ. ᐊᓯᕙᖅᑏᑦ ᐅᖓᑕᐅᔾᔨᓐᖏᑦᓱᑎᒃ 
ᐱᖓᓱᓪᓗᐊᑕᕐᓂᒃ ᖃᐅᔨᓴᖅᑕᐅᔪᓂᒃ ᐊᓯᕙᖃᑦᑕᓚᐅᖅᑐᑦ: ᑐᑦᑐᐃᑦ, 
ᓇᓄᐃᑦ ᐊᒻᒪ ᐊᐃᕖᑦ. ᐊᓯᕙᕈᓐᓇᐅᑎᑖᖅᑎᑕᐅᓚᐅᖅᓯᒪᔪᑦ ᐊᒻᒪ 
ᐊᖑᔭᒥᑕ ᐊᒥᓲᓂᖏᓐᓂᒃ ᑎᑎᕋᖃᑦᑕᕆᐊᖃᓚᐅᖅᓱᑎᒃ ᑲᓇᑕᒥ 
ᐆᒪᔪᓕᕆᔨᒃᑯᓐᓄᑦ ᐋᑐᕚᒦᑦᑐᓄᑦ ᐊᐅᓪᓚᖅᑎᑕᐅᖃᑦᑕᖅᑐᒃᓴᓂᒃ. 
ᐆᒪᔪᑦ ᐊᐅᓚᑕᐅᓂᖏᑕ ᑲᒪᒋᔭᐅᓂᖏᑦ ᓄᓇᑦᓯᐊᕐᒥᐅᑦ 
ᒐᕙᒪᒃᑯᖏᓐᓄᑦ ᓄᑦᑎᖅᑕᐅᓚᐅᖅᓯᒪᔪᑦ 1968-ᖑᓕᖅᑎᓪᓗᒍ. 

ᑭᓐᖓᕐᒥᐅᑦ ᐊᑲᐅᓐᖏᓕᐅᕈᑎᖃᒃᑲᓐᓂᓚᐅᖅᑐᑦ ᑭᓐᖓᕐᓄᑦ 
ᓄᑦᑎᕋᒥᒃ, ᕿᒻᒦᑦ ᐊᒥᓲᒍᓐᓃᓚᐅᖅᓯᒪᒻᒪᑕ ᐋᓐᓂᐊᒧᑦ ᑐᖁᕋᕐᓂᒃᑯᑦ 
ᐊᒻᒪ ᐱᖁᔭᕐᔪᐊᑦ ᕿᒻᒥᓄᑦ ᐊᑐᖅᑐᑦ ᐊᑐᖅᑕᐅᓂᖏᓐᓄᑦ. 1960 
ᐱᒋᐊᕋᑖᖅᑎᓪᓗᒍ, ᐱᖦᖤᓐᖏᓴᖅᑐᓄᑦ ᐋᓐᓂᐊᑖᖅᑐᓄᓪᓗ 
ᕿᒻᒦᑦ ᓄᖑᑉᐹᓪᓕᓚᐅᖅᓯᒪᔪᑦ.58 ᐃᓛᓐᓂᒃᑯᑦ, ᖃᓪᓗᓈᑦ ᕿᒻᒥᓂᒃ 
ᑐᖁᕋᖅᑐᕆᑦᓯᖃᑦᑕᓚᐅᖅᑐᑦ ᐱᕐᓕᕐᓂᕐᒧᑦ, ᐋᓐᓂᐊᒨᓐᖏᑦᑐᖅ. 
1950 ᐃᓱᓕᓕᖅᑎᓪᓗᒋᑦ ᐊᒻᒪ ᐱᓗᐊᓐᖑᐊᕐᓗᒍ 1960-
ᖏᓐᓂ, ᐸᓖᓯᒃᑯᑦ, ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐊᒻᒪ 
ᑭᓐᖓᕐᒥᐅᑦ ᕿᒻᒥᓂᒃ ᑐᖁᕋᐃᓚᐅᖅᓯᒪᔪᑦ. ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ ᐊᒻᒪ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓄᑦ 
ᐅᓂᒃᑳᖅᓱᓂ, ᐃᔨᑦᓯᐊᖅ ᐲᑕ ᐃᖅᑲᐅᒪᔪᖅ ᕿᒻᒥᖃᓚᐅᕐᓂᕐᒥᓂᒃ 
ᐊᒥᓲᓐᖏᑦᑐᓂᒃ. “ᐃᐱᖅᓯᒪᑏᓐᓇᕋᓱᖃᑦᑕᓚᐅᖅᓯᒪᔭᕗᑦ 
ᑭᓯᐊᓂᑦᑕᐅᖅ ᐃᓛᓐᓂᒃᑯᑦ ᕿᒻᒦᑦ ᐃᐲᖅᐸᖕᒪᑕ.” ᐲᑕ 
ᐅᖃᓚᐅᖅᑐᖅ ᕿᒻᒦᑦ ᖁᑭᖅᑕᐅᖃᑦᑕᓚᐅᕐᓂᖏᓐᓂᒃ ᐸᓖᓯᒃᑯᓐᓄᑦ, 



15ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑭᙵᐃᑦ ᓄᓇᓕᖕᓂ ᐊᑐᖅᑕᐅᓂᑯᓂ

ᐊᓯᖏᓐᓄᑦ ᒐᕙᒪᒃᑯᓐᓂᒃ ᑭᒡᒐᖅᑐᐃᔪᓄᑦ, ᐃᓚᒋᓪᓗᒋᑦ 
ᐃᓄᓕᕆᔩᑦ, ᐊᒻᒪ ᐃᔨᑦᓯᐊᖅ ᓇᒻᒥᓂᖅ ᖁᑭᖅᓯᖃᑦᑕᓚᐅᕐᒥᔪᖅ 
ᓄᓇᓖᑦ ᑲᑎᒪᔨᖏᓐᓄᑦ ᐃᓚᒋᔭᐅᖃᑕᐅᓪᓗᓂ. ᐳᓪᓚᓕᒃ 
ᖁᕕᐊᓇᖅᑐᓕᐊᖅ ᕿᑭᖅᑕᓂᒃᑯᓐᓄᑦ ᐊᐱᖅᓱᖅᑎᓄᑦ 
ᐅᖃᓚᐅᖅᓯᒪᔪᖅ ᑭᓐᖓᕐᓄᑦ ᓄᑦᑎᓚᐅᕐᓂᕐᒥᓂ 1950 
ᐃᓱᓕᓕᖅᑎᓪᓗᒍ, ᐊᓯᖏᓐᓂᒃ ᐃᓚᔮᕇᓂᒃ ᐱᖃᑎᖃᖅᓱᓂ 
ᕿᑐᕐᖓᖏᑦ ᐃᓕᓐᓂᐊᕆᐊᕈᓐᓇᕐᓂᐊᕐᒪᑕ. ᐃᖅᑲᐅᒪᔪᖅ 
ᕿᒻᒦᑦ ᑐᖁᕋᖅᑕᐅᓚᐅᕐᓂᖏᓐᓂᒃ, ᐸᓖᓯᒃᑯᓐᓅᔪᒃᓴᐅᔪᖅ, 
ᑖᒃᑯᐊ ᐃᓚᔮᕇᑦ ᓄᓇᓕᓐᓄᑦ ᓄᑦᑎᖅᓯᒪᓕᖅᑎᓪᓗᒋᑦ. 
ᐊᒃᓱᕈᕐᓇᕐᔪᐊᓚᐅᖅᓯᒪᔪᖅ ᐃᓄᓐᓄᑦ ᑕᐃᔅᓱᒪᓂ ᐊᒻᒪ 
ᐅᖃᐅᔾᔭᐅᓚᐅᓐᖏᑦᓱᑎᒃ ᓱᒻᒪᑦ ᕿᒻᒦᑦ ᑐᖁᕋᖅᑕᐅᓚᐅᕐᓂᖏᓐᓂᒃ.59 

ᖁᕕᐊᓇᖅᑐᓕᐊᖅ ᐊᒻᒪ ᐊᓯᖏᑦ ᐅᓂᒃᑳᕆᐊᖅᑐᓚᐅᖅᑐᑦ 
ᕿᑭᖅᑕᓂᒃᑯᓐᓄᑦ ᐊᒻᒪ ᕿᑭᖅᑕᓂ ᓱᓕᔪᕐᓂᐊᖅᑎᓄᑦ ᐃᖅᑲᐅᒪᔪᑦ 
ᐃᓄᐃᑦ ᑭᓐᖓᕐᓄᑦ ᓅᑦᑐᑦ ᐊᑐᖅᐸᓪᓕᐊᑐᐃᓐᓇᓕᓚᐅᕐᓂᖏᓐᓂᒃ 
ᖃᒧᑕᐅᔭᓂᒃ 1960 ᐊᑯᓐᓂᖅᓱᓕᖅᑎᓪᓗᒍ ᐊᒻᒪ ᑭᖑᓐᖓᒍᑦ 
ᐊᓯᕙᕈᑎᒋᓪᓗᒋᑦ ᐊᒻᒪ ᐃᖏᕐᕋᔾᔪᑎᑐᐃᓐᓇᒋᓪᓗᒋᑦ.60 
ᐊᐅᓚᐅᑎᓖᑦ ᐊᑐᖅᑕᐅᓂᖏᑦ ᐱᐅᓯᕙᓪᓕᐊᑐᐃᓐᓇᓚᐅᖅᑐᑦ 
ᐊᑐᐃᓐᓇᐅᓂᖅᓴᐅᓕᓚᐅᖅᓱᑎᓪᓗ 1960 ᐊᑐᓕᖅᑎᓪᓗᒍ. 
ᓯᕗᓪᓕᖅᐹᖅ ᐅᑭᐅᖅᑕᖅᑐᒥ ᐊᑐᖅᑕᖅ ᖃᒧᑕᐅᔭᖅ 
ᐹᒻᒪᑎᐊᒃᑯᓐᓃᓐᖔᓚᐅᖅᓯᒪᔪᖅ ᑎᑭᓚᐅᖅᑐᖅ 1964-ᒥ; ᒪᕐᕈᓖᑦ 
ᖃᖓᑕᔫᑦ ᐅᑭᐅᖅᑕᖅᑐᒥ ᐊᑐᖅᑕᐅᕙᓕᓚᐅᖅᑐᑦ; ᐊᐅᓚᐅᑏᑦ 
ᐅᖅᓱᒃᓴᖏᑦ ᓂᐅᕕᖅᑎᒃᑯᓐᓄᑦ ᓂᐅᕐᕈᑕᐅᖃᑦᑕᓕᓚᐅᖅᑐᑦ.61 

1962-ᒥ, ᐸᓖᓯᒃᑯᑦ ᐅᖃᓚᐅᖅᓯᒪᔪᑦ ᐃᓄᐃᑦ 
ᑲᒪᑦᓯᐊᓐᖏᓐᓂᕋᖅᑕᐅᓪᓗᑎᒃ ᐊᐅᓚᐅᑎᓕᓐᓂᒃ, ᑭᓯᐊᓂᓕ 
ᐊᐅᓚᐅᑏᑦ ᓱᕋᒐᔪᓗᐊᓕᓚᐅᖅᓯᒪᔪᑦ ᓂᐅᕕᖅᑎᒃᑯᑦ ᐅᖅᓱᒃᓴᖏᓐᓂᒃ 
ᓂᐅᕐᕈᑎᖃᖃᑦᑕᓕᖅᑎᓪᓗᒋᑦ. ᐱᐅᓯᒃᑲᓐᓂᕋᓗᐊᖅᑎᓪᓗᒋᑦ 
ᐅᖅᓱᒃᓴᑦ ᐊᒻᒪ ᐊᑐᐃᓐᓇᐅᓂᖅᓴᐅᓕᕋᓗᐊᖅᑎᓪᓗᒋᑦ, ᐊᒥᓱᑦ 
ᐊᓯᕙᖅᑏᑦ ᓱᓕ ᕿᒻᒥᓂᒃ ᐊᑐᐃᓐᓇᖃᑦᑕᓚᐅᖅᑐᑦ 1970-ᒧᑦ 
ᑎᑭᑦᓱᒍ, ᕿᒻᒦᑦ ᐊᖑᒻᒪᑎᓐᖏᒃᑲᓗᐊᖅᑎᓪᓗᒋᑦ ᖃᒧᑕᐅᔭᕐᓄᑦ ᓯᓚ 
ᐱᐅᑎᓪᓗᒍ.

1976-ᒥ, ᑭᓐᖓᕐᒥᐅᑦ ᐅᓄᕐᓂᖏᑦ 688-ᖑᓕᓚᐅᖅᑐᑦ, ᒪᓕᑦᓱᒋᑦ 
ᑲᓇᑕᐅᑉ ᒐᕙᒪᒃᑯᖏᑕ ᑭᓪᓕᓯᓂᐊᖅᑕᕕᓂᖏᑦ. ᑭᓐᖓᐃᑦ 
ᐊᖏᓪᓕᕙᓪᓕᐊᓂᖓ ᓄᓇᓕᕋᓛᕐᓃᓐᖔᕈᓐᓃᓚᐅᖅᑐᖅ, 
ᐊᒥᓱᙳᕙᓪᓕᐊᑐᐃᓐᓇᓕᓚᐅᕐᒪᑕ ᑭᓐᖓᕐᓂ ᐃᓅᕙᓪᓕᐊᔪᓄᑦ, 
ᐊᕐᕌᒍᑦ ᐊᕙᑏᑦ ᖁᓕᓪᓗ ᐊᓂᒍᖅᑎᓪᓗᒋᑦ ᑭᓐᖓᕐᒥᐅᑦ ᐃᓄᖏᑦ 
ᒪᕐᕈᐊᖅᑎᖅᓱᒍᑦ ᐊᒥᓱᙳᓚᐅᖅᓯᒪᕗᑦ. 

ᐱᔭᕇᕈᑖ
ᐃᓄᐃᑦ ᐊᑯᓂᕐᔪᐊᒻᒪᕆᐊᓗᒃ ᕿᑭᖅᑖᓘᑉ ᐊᒻᒪ ᓄᓇᕕᐅᑉ 
ᐃᑭᕋᓴᖓᑕ ᓯᔾᔭᖓᓂ ᓄᓇᖃᖅᑐᑐᖃᐅᓯᒪᔪᑦ. 
ᖃᓪᓗᓈᓂᒃ ᑕᑯᒐᔪᓚᐅᖅᓯᒪᓐᖏᑦᑐᑦ ᐊᒻᒪ 
ᐱᕙᓪᓕᐊᓗᐊᓚᐅᖅᓯᒪᓐᖏᑦᓱᑎᒃ. 1900 ᑐᖔᓂ ᐃᓚᖏᑦ 
ᑭᓐᖓᕐᒥᐅᑦ ᐅᖓᓯᒃᑐᓕᐊᖃᑦᑕᓚᐅᖅᓯᒪᔪᑦ ᐊᕐᕙᓂᐊᖅᑎᓂᒃ 
ᑭᒻᒥᕉᑉ ᖃᓂᒋᔭᖓᓃᑦᑐᓂᒃ ᑕᐅᖅᓰᖃᑎᖃᕆᐊᖅᑐᖅᓱᑎᒃ. ᑕᒫᓂ 
ᓄᓇᖃᖅᑐᑦ ᐃᓕᑦᓴᐅᑎᒋᓚᐅᖅᓯᒪᔪᑦ ᒥᑭᒋᐊᖃᑦᑕᓕᖅᑎᓪᓗᒋᑦ 
ᑎᕆᒐᓐᓂᐊᓂᒃ 1913 ᐊᓂᒍᖅᓯᒪᓕᖅᑎᓪᓗᒍ, 
ᑭᓯᐊᓂᓕ ᓇᑦᓯᖅᓯᐅᕐᓂᖅᓴᐅᓚᐅᖅᓯᒪᔪᑦ ᐊᒻᒪ 
ᑐᑦᑐᓕᐊᕐᓂᖅᓴᐅᓪᓗᑎᒃ. 1950 ᐊᓂᒍᖅᓯᒪᓕᖅᑎᓪᓗᒍ, 
ᑭᓐᖓᕐᒥᐅᑦ ᕿᑭᖅᑖᓗᒻᒥᐅᑕᐅᖃᑎᒥᑐᑦ 
ᐊᒃᓱᕈᕐᓇᖅᑐᖅᓯᐅᖅᐸᓪᓕᐊᓕᓚᐅᖅᑐᑦ ᐊᒻᒪ ᑲᔾᔮᕆᔭᖏᑦ 
ᓄᐃᕙᓪᓕᐊᓕᖅᓱᑎᒃ. ᓄᓇᒥᑦ ᐊᐅᓪᓛᖅᐸᓪᓕᐊᓕᓚᐅᖅᓯᒪᔪᑦ 
ᐊᒻᒪ ᖃᓂᓪᓕᒋᐊᖅᓱᑎᒃ ᓂᐅᕕᕐᕕᓄᑦ ᐅᕝᕙᓘᓐᓃᑦ 
ᓄᑦᑎᑦᓯᐊᒻᒪᕆᑦᓱᑎᒃ ᐱᔨᑦᓯᕈᑏᑦ ᑕᒪᔾᔭᐅᕙᓪᓕᐊᓕᖅᑎᓪᓗᒋᑦ, 
ᓲᕐᓗ ᐃᓕᓐᓂᐊᕐᕖᑦ ᐊᒻᒪ ᐋᓐᓂᐊᕖᑦ, ᐃᖅᑲᓇᐃᔮᒃᓴᓪᓗ 
ᐃᓚᖏᓐᓄᑦ ᑮᓇᐅᔭᓕᐅᕈᑕᐅᔪᓄᑦ. 1970-ᖑᓕᖅᑎᓪᓗᒍ, 
ᓄᓇᓕᓐᓄᑦ ᓄᑦᑎᖅᓯᒪᔪᐃᓐᓇᐅᓕᓚᐅᖅᓯᒪᔪᑦ. 
ᑕᐃᒪᐃᒃᑲᓗᐊᖅᑎᓪᓗᒍ, ᑭᓐᖓᕐᒥᐅᑦ ᑕᒪᓐᓇ ᐊᑐᓕᖅᑎᓪᓗᒍ 
ᐱᕙᓪᓕᐊᓂᖃᓪᓚᕆᓚᐅᖅᓯᒪᔪᑦ ᓄᓇᕐᔪᐊᕐᒥᓗ ᐃᓕᓴᕆᔭᐅᓪᓗᑎᒃ 
ᑎᑎᖅᑐᒐᒃᑲᐅᓂᖏᓐᓄᑦ ᓴᓇᓐᖑᐊᒃᑲᐅᓂᖏᓐᓄᓪᓗ, 
ᐊᒻᒪ ᐊᑐᕐᓂᖏᓐᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᑐᖅᓯᒪᔭᑐᖃᖏᓐᓂᓪᓗ. ᑮᓇᐅᔭᓕᐅᕈᑎᑎᒍᑦ ᐊᒻᒪ 
ᐱᖅᑯᓯᑐᖃᖅᑎᒍᑦ, ᑯᐊᐸᒃᑯᑦ ᐊᖅᑯᑕᐅᓪᓗᑎᒃ, ᓱᓕ ᑕᒪᓐᓇ 
ᐊᑦᓱᐊᓗᒃ ᑭᓐᖓᕐᒥᐅᓄᑦ ᐃᓅᓯᕆᔭᐅᔪᖅ ᐅᓪᓗᒥᒧᑦ ᑎᑭᑦᓱᒍ.

ᓇᑦᑎᕋᓱᖕᓂᐊᕐᓂᕐᒧᑦ ᐱᕙᒌᔭᕐᓂᖅ ᑭᙵᐃᑦ ᖃᓂᒋᔮᓂ, 1962. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ 
ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ. ᑖᒃᑯᐊᑦ ᐅᓂᒃᑳᓕᐊᑦ ᑎᑎᖅᑲᐃᓪᓗ 
ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ. ᑕᒪᓐᓇ ᐱᓕᕆᐊᖑᓯᒪᓂᖓ ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ 
ᑐᙵᕕᒋᔭᐅᓪᓗᓂ ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, ᐃᓄᖕᓄᓪᓗ 
ᑐᕌᖓᓪᓗᓂ.

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ ᐃᕐᙳᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ.

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ.

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ 
ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ.

E7-1865

ᔫ. ᐅᑲᓕᖅ ᐃᔨᑦᓯᐊᖅ ᐊᖓᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖃᓗᐃᑦ, ᓄᓇᕗᑦ 2013



19ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑭᙵᐃᑦ ᓄᓇᓕᖕᓂ ᐊᑐᖅᑕᐅᓂᑯᓂ

ᐱᒋᐊᕈᑕᐅᔪᖅ 
ᐱᓕᕆᓂᐅᔪᒥ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑎᓂᑦ
ᐅᓇ ᐱᓕᕆᓂᐅᔪᖅ ᐱᒋᐊᓚᐅᖅᐳᖅ ᓱᕋᐃᓂᐅᔪᒥ ᐊᑯᓂᐅᔪᒥ ᓂᐱᖃᙱᓐᓂᐅᔪᒥ. 1990−ᖏᓐᓂ, ᐃᓄᐃᑦ 
ᐱᓕᕆᓂᖃᕐᔪᐊᓚᐅᖅᐳᑦ ᖃᒪᒋᔭᖃᕐᓂᕐᒥ ᓇᖕᒥᓂᖅ ᐱᓕᕆᐊᕆᔭᖏᓐᓂ ᐅᕘᓇ ᓄᓇᕗᒻᒥ ᓄᓇᑖᕋᓱᐊᕐᓂᕐᒥ 
ᐊᖏᕈᑎᒥ ᐊᒻᒪ ᓴᖅᑭᑎᑕᐅᓂᖓᓂ ᓄᓇᕗᒻᒥ. ᐸᕐᓇᒃᓯᒪᓕᓚᐅᖅᐳᑦ ᖃᐅᔨᓴᕐᓂᕐᒥ ᑕᐃᔅᓱᒪᓂᑐᖃᕐᒥ, ᐃᓚᖃᖅᑐᒥ 
ᓱᔪᐃᓂᐅᔪᒥ ᐱᓕᕆᓂᐅᔪᒥ ᐊᖏᓛᖑᔪᒥ ᐊᓯᔾᔨᕐᓂᐅᔪᒥ, 1950−ᒥ 1975−ᒧᑦ. ᑐᑭᓯᒃᑲᓐᓂᕈᒪᓚᐅᖅᐳᑦ ᓇᖕᒥᓂᖅ 
ᐃᓅᓯᖏᓐᓂ ᐊᒻᒪ ᑕᐃᒃᑯᓄᖓ ᐃᓅᓯᕆᔭᐅᓚᐅᖅᑐᒥ ᐊᖓᔪᖅᑳᖏᓐᓂ, ᐊᑖᑕᑦᑎᐊᒃᑯᖏᓐᓂ ᐊᓈᓇᑦᑎᐊᒃᑯᖏᓐᓂ, 
ᐊᒻᒪ ᖃᑕᙳᑎᖏᓐᓂ ᖃᖓᐅᓂᐅᔪᒥ ᐊᖏᕐᔪᐊᖅᑐᒥ ᓇᓗᓇᖅᑕᐅᓯᒪᔪᒥ ᐆᒪᔪᓄᑦ ᒪᓕᒐᐅᔪᓂ, ᐊᐅᓪᓚᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓂ, ᐃᓅᓕᓴᖅᑕᐅᓂᕐᒧᑦ ᐊᐅᓪᓚᖅᑎᑕᐅᕙᓚᐅᖅᑐᓂ, ᐊᖏᐸᓗᒃᑐᒥ ᐃᓄᒋᐊᖑᔪᓂ 
ᓅᑎᑕᐅᓂᐅᔪᓂ, ᐊᒻᒪ ᓱᕋᒃᓯᒪᔪᓂ ᐱᓕᕆᐊᖑᓂᐊᕐᓂᕋᖅᑕᐅᔪᓂ ᐃᒡᓗᖃᖅᑎᑕᐅᓂᕐᒥ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. 
ᐊᑕᐅᓯᐅᔪᒥ ᐱᓗᐊᖅᑐᒥ ᐃᕐᐱᒋᔭᐅᕐᔪᐊᖅᑐᒥ ᐊᒃᓱᕈᕐᓇᕐᓂᐅᔪᒥ ᓇᑭᙶᕐᓂᖓᓂ ᐊᒻᒪ ᐃᓱᒫᓗᓗᐊᕐᓇᑦᑐᒥ 
ᐃᖅᑲᐅᒪᓂᐅᔪᓂ ᒐᕙᒪᒃᑯᑦ ᐱᓕᕆᐊᕆᔭᖓᓂ ᓄᖑᑎᑦᑎᓂᕐᒥ ᕿᒻᒥᓂᑦ (ᐃᓄᐃᑦ ᕿᒧᒃᓯᐅᑎᖏᓐᓂ ᕿᒻᒥᓂ) ᓄᓇᓕᖕᓂᑦ. 
ᕿᒻᒦᑦ ᐅᑭᖅᑕᐅᒐᔪᓚᐅᖅᐳᑦ ᐃᓂᖅᑎᕆᙱᑦᐊᖅᖢᑎᒃ ᑲᓇᑕᒥ ᐸᓖᓯᒃᑯᓐᓂ ᐊᒻᒪ ᐊᓯᖏᓐᓂ, ᕿᒪᐃᓪᓗᑎᒃ ᐊᒥᓱᓂ ᐃᓄᖕᓂ 
ᐅᑭᐅᒃᑯᑦ ᐃᖏᕐᕋᔾᔪᑎᖃᔮᕈᓐᓃᖅᖢᑎᒃ. ᐃᓕᖅᑯᓯᐅᔪᒥ ᕿᒻᒦᑦ ᐱᓪᓚᕆᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ ᐊᐅᓪᓛᕐᓂᕐᒧᑦ, 
ᐊᒻᒪ ᐱᓐᓇᕆᔭᐅᓪᓗᑎᒃ ᐊᐃᑉᐸᕆᔭᐅᓪᓗᑎᒃ, ᐅᓇ ᐱᓕᕆᐊᖑᓂᐅᔪᖅ ᐊᒃᑐᖅᓯᓂᖃᕐᔪᐊᓚᐅᖅᐳᖅ ᖃᓄᐃᙱᑦᑎᐊᕐᓂᐅᔪᒥ 
ᑕᒪᒃᑭᓄᑦ ᐃᓄᖕᓂ ᐃᓚᒌᖑᔪᓄᑦ. ᐊᑐᖅᑕᐅᓂᑯᖓ ᓱᓕ ᐋᓐᓂᕐᓇᖅᐳᖅ ᐊᒥᓱᓄᑦ ᐃᓄᖕᓄᑦ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ. 

ᐊᑯᓂᒻᒪᕆᐊᓗᒃ, ᐊᒥᓱᑦ ᐃᓄᐃᑦ ᐃᓗᐃᓪᓕᕿᓚᐅᖅᐳᑦ ᓂᐱᖃᕐᓇᑎᒃ. ᐊᓯᖏᑦ ᐅᖃᓪᓚᒃᐸᓚᐅᖅᐳᑦ ᓂᙵᐅᒪᓪᓗᑎᒃ, 
ᐅᔾᔨᕈᓱᒃᖢᑎᒃ ᐊᑐᕐᓂᑯᖏᑦ ᒪᓕᒃᑑᔮᕐᓂᖓᓂ ᐊᑐᖅᑕᐅᕙᒃᑐᒥ ᐊᔪᕐᓇᓚᐅᖅᑐᒥ ᑐᑭᓯᔭᕆᐊᒃᓴᖅ, ᑭᓯᐊᓂ ᐱᒻᒪᕆᐅᓂᖓᓂ 
ᑐᑭᓯᐅᒪᓂᕐᒧᑦ ᐊᑲᐅᙱᓕᐅᕈᑕᐅᔪᓂ ᓄᓇᓕᖕᓂ ᐅᓪᓗᒥᐅᔪᒥ. ᐅᑯᐊ ᐃᒃᐱᒍᓱᖕᓂᐅᔪᑦ ᑐᕌᖅᑎᑦᑎᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐊᐱᖅᓱᕐᓂᕐᒥ ᐃᓄᑐᖃᕐᓂ 2004−ᒥ ᐊᔾᔨᒌᙱᑦᑐᓂ ᐊᑲᐅᙱᓕᐅᕈᑕᐅᔪᓂ 
ᐱᔾᔪᑎᖃᖅᑐᒥ ᓅᑎᑕᐅᓂᐅᔪᓂ ᓄᓇᓕᖕᓄᑦ. 2007−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᐅᖅᐳᑦ 
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC), ᐃᓂᐅᔪᒥ ᐃᓄᐃᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᒍᓐᓇᕐᓗᑎᒃ ᐊᔪᕐᓇᖅᑐᓂ 
ᖃᓄᐃᓐᓂᐅᔪᓂ ᐊᕐᕌᒍᒐᓴᓂ ᑭᖑᓂᐊᒍᑦ ᒪᕐᕈᖓᓂ ᓄᓇᕐᔪᐊᒥ ᐅᓇᑕᕐᔪᐊᕐᓂᐅᔪᒥ ᐊᒻᒪ ᑐᑭᓯᐅᒪᒃᑲᓐᓂᕐᓂᕐᒥ ᖃᓄᖅ 
ᓄᓇᓕᐅᔪᑦ ᐋᖅᑭᒃᑕᐅᓚᐅᕐᓂᖏᓐᓂ ᐊᒻᒪ ᐊᑭᓪᓚᕆᖏᑦ ᐊᓯᔾᔨᕐᓂᐅᔪᓄᑦ.

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᐅᔪᖅ ᒪᕐᕉᖕᓂ ᖃᓂᒌᒃᑐᓂ ᐱᔾᔪᑎᓕᖕᓂ ᖃᓄᐃᓕᐅᕐᓂᐅᔪᓂ. 
ᓯᕗᓪᓕᖅ ᑲᑎᖅᓱᐃᓂᕐᒥ ᓱᓕᔪᓂ ᐅᓂᒃᑲᐅᓯᓂ ᖃᓄᐃᓐᓂᐅᓚᐅᖅᑐᓂ ᕿᑎᐊᓂ 1950−ᒥ ᐊᒻᒪ 1975−ᒧᑦ ᐃᓄᖕᓂ 
ᐊᑐᓚᐅᖅᓯᒪᔪᓂ ᐅᕘᓇ ᐊᔪᕐᓇᖅᑐᐊᓗᖕᒥ ᐱᓕᕆᓂᐅᔪᒥ, ᐊᒻᒪᓗᑦᑕᐅᖅ ᕿᑐᕐᙵᖏᓐᓂ ᐃᖅᑲᐅᒪᐃᓐᓇᖅᑐᓂ 
ᐊᒃᓱᕉᓴᖕᓂᕆᓚᐅᖅᑕᖏᓐᓂ ᐊᖓᔪᖅᑳᖏᓐᓂ ᐊᒻᒪ ᐊᓯᖏᓐᓂ ᐃᓚᖏᓐᓂ. ᑲᒥᓴᓇ ᐃᒡᓗᓕᐅᕐᑎ ᐊᒻᒪ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᐃᖅᑲᓇᐃᔭᖅᑎᖏᑦ ᐊᐅᓪᓛᓚᐅᖅᐳᑦ ᑕᒪᒃᑭᓄᑦ 13−ᖑᔪᓄᑦ ᓄᓇᓕᐅᔪᓂ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ 
ᕿᑎᐊᓂ ᔭᓄᐊᕆ 2008−ᒥ ᐊᒻᒪ ᒪᐃ 2009−ᒧᑦ, ᐊᒻᒪ ᖃᐃᖁᔨᓪᓗᑎᒃ ᐱᔪᒪᔪᓕᒫᓂᒃ ᓄᓇᖃᖅᑎᐅᔪᓂ ᐅᖃᐅᓯᖃᕐᓂᖏᓐᓂ 
ᐃᖅᑲᐅᒪᓂᖏᓐᓂ ᐊᒻᒪ ᐃᒃᐱᒋᓯᒪᔭᖏᓐᓂ ᖃᓄᖅ ᐃᓅᓯᖏᑦ ᐊᓯᔾᔨᓚᐅᖅᓯᒪᓂᖓᓐᓂ. ᐱᓕᕆᓚᐅᕆᕗᑦ ᑐᓵᑎᑦᑎᓂᐅᔪᓂ 
ᐃᓄᖕᓄᑦ ᓄᓇᓕᐅᔪᒥ ᐋᑐᕚᒥ, ᐊᒻᒪ ᐊᑭᓖᓪᓗᑎᒃ ᐅᑎᒧᑦ ᐳᓚᕋᕐᓂᐅᔪᓂ ᑕᒪᒃᑭᓄᑦ ᓄᓇᓕᐅᔪᓄᑦ 2010 ᐱᒋᐊᕐᓂᐸᓗᐊᓂ 
ᐅᓂᒃᑳᕆᓂᕐᒥ ᓇᓂᔭᐅᓂᐅᔪᓂ ᐊᒻᒪ ᐊᐱᖅᓱᕐᓂᕐᒧᑦ ᐅᖃᐅᓯᒃᓴᐅᔪᓂ ᑐᒃᓯᕋᖅᑕᐅᔪᓄᑦ ᐊᑐᖁᔭᐅᓇᔭᖅᑐᓂ. ᐃᓚᖃᖅᖢᓂ 
ᐊᐱᖅᓱᖅᑕᐅᓂᐅᔪᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᕆᓚᐅᖅᓯᒪᔭᖏᓐᓂ 2004−ᒥ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᓱᓕᔪᓂ ᐅᓂᒃᑲᐅᓯᓕᐅᓚᐅᖅᐳᑦ 350−ᐸᓗᖕᓂ ᐃᓄᖕᓂ. ᑐᓵᑎᑕᐅᓂᐅᔪᑦ ᐱᓕᕆᐊᖑᓚᐅᖅᐳᑦ 
ᓴᖑᓴᕋᐃᓐᓂᖅᓴᐅᓪᓗᓂ ᑕᐃᒪᐃᒐᔪᒃᑐᓂ ᒪᓕᒐᑎᒍᑦ ᐱᓕᕆᐊᖑᓂᐅᕙᒃᑐᓂ, ᑭᓯᐊᓂ ᓇᓗᓇᐃᖅᓯᓂᕐᒧᑦ ᐱᓪᓚᕆᐅᓂᖓᓂ 
ᐱᓕᕆᐊᒃᓴᐅᔪᒥ, ᑲᒥᓴᓇ ᐃᒡᓗᓕᐅᕐᑎ ᐊᐱᕆᓚᐅᖅᐳᖅ ᑕᒪᒃᑭᓂ ᖁᙱᐊᕐᓂᑰᔪᓂ ᓇᓗᓇᐃᖅᓯᓂᖏᓐᓂ 
ᐅᖃᕋᔭᕐᓂᖏᓐᓂ ᓱᓕᔪᒥᒃ ᐱᐅᓂᖅᐹᖑᔪᒥ ᖃᐅᔨᒪᓂᖏᓐᓂ. ᐃᒃᐱᒍᓱᑦᑎᐊᓚᐅᕆᕗᖅ ᐃᓱᒪᓕᐊᖑᔪᒥ ᓴᓇᔭᐅᔪᒥ 
ᖃᔅᓯᐊᕐᔪᖕᓂ ᐃᓄᖕᓂ ᐊᑐᕐᓂᑯᖏᓐᓂ ᐊᓯᒧᑦ ᑕᑯᔭᐅᖁᔭᐅᙱᓐᓂᖏᓐᓂ.

ᖄᒃᑲᓐᓂᐊᒍᑦ ᐃᓕᑦᑎᓂᕐᒥ ᖃᓄᐃᓐᓂᐅᔪᓂ ᐊᒻᒪ ᐊᒃᑐᐃᓂᐅᔪᓂ ᐅᕘᓇ ᓱᓕᔪᒥᒃ ᐅᓂᒃᑲᐅᓯᓂᑦ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᐱᔭᕇᖅᓯᓚᐅᕆᕗᑦ ᐱᔭᕆᑐᔪᒥᒃ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᖑᔪᒥ ᐊᒻᒪ ᐊᐱᖅᓱᓚᐅᖅᐳᑦ ᖃᓪᓗᓈᓂ 
ᐃᖅᑲᓇᐃᔭᓚᐅᖅᑐᓂ ᐊᕕᒃᑐᖅᓯᒪᓂᐅᔪᒥ ᑕᐃᑲᓂ ᐱᓕᕆᓂᐅᔪᒥ. ᐃᓚᒋᔭᐅᔪᒥ ᐃᓄᖕᓂ ᐊᐱᖅᓱᖅᑕᐅᔪᓂ ᖃᔅᓯᒐᓚᖕᓂ 
ᓄᖅᑲᖓᓕᖅᑐᓂ ᑲᓇᑕᒥ ᐸᓖᓯᐅᓚᐅᖅᑐᓂ, ᒐᕙᒪᒃᑯᓐᓂ ᐱᓕᕆᔨᕐᔪᐊᖑᔪᓂ, ᐊᒻᒪ ᐃᓕᓐᓂᐊᕐᓂᐅᔪᒥ ᖃᐅᔨᓴᖅᑎᐅᔪᓂ.



20ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑭᙵᐃᑦ ᓄᓇᓕᖕᓂ ᐊᑐᖅᑕᐅᓂᑯᓂ

ᑕᑯᒃᓴᐅᓂᐅᔪᖅ
ᐅᓂᒃᑳᖅᑎᑦ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐊᑭᓕᒃᓴᖃᖅᐳᑦ ᐊᒥᓱᓄᑦ ᐊᖑᑎᓄᑦ ᐊᒻᒪ ᐊᕐᓇᓄᑦ ᐅᐸᓚᐅᖅᑐᓂ ᑲᑎᒪᓂᐅᔪᓄᑦ ᐊᒻᒪ 
ᐊᖏᕐᕋᒥᓂᒃ ᒪᑐᐃᖅᓯᓪᓗᑎᒃ ᑐᓂᓯᓂᕐᒥ ᓱᓕᔪᒥ ᐅᓂᒃᑲᐅᓯᓂᑦ. ᐃᓄᐃᑦ ᑐᙵᓱᒃᑎᑦᑎᑦᑎᐊᓚᐅᖅᐳᑦ ᑭᓪᓕᓯᓂᐊᖅᑎᓂ 
ᓄᓇᓕᖏᓐᓄᑦ ᐊᒻᒪ ᐃᓱᒪᖅᓱᖅᖢᑎᒃ ᐅᖃᓪᓚᓚᐅᖅᐳᑦ ᐊᒻᒪ ᓱᓕᓪᓗᑎᒃ ᐃᓅᓯᖏᓐᓂ. ᐱᓯᒪᙱᒃᑯᑎᒃ ᓱᓕᔪᓂ 
ᐅᓂᒃᑲᐅᓯᓂᑦ, ᑭᓪᓕᓯᓂᐊᖅᑏᑦ ᑕᒪᒃᑭᐅᒪᔪᒥ ᑐᑭᓯᑦᑎᐊᕋᔭᓚᐅᙱᓚᑦ ᐃᓄᖕᓄᑦ ᖃᓄᐃᓐᓂᐅᔪᓂ ᑕᒪᑐᒪᓂ ᐱᓕᕆᓂᐅᔪᒥ 
ᐊᖏᕐᔪᐊᖅᑐᒥ ᓅᓐᓂᐅᔪᒥ. ᑐᓂᓯᓚᐅᕆᕗᑦ ᐃᓱᒪᑦᑎᐊᕐᓂᐅᔪᒥ ᐊᒻᒪ ᐱᐅᔪᒥ ᐅᖃᐅᓯᒃᓴᓕᐊᓂ ᐊᒻᒪ ᐃᒪᐃᖁᔨᓇᔭᕐᓂᐅᔪᓂ 
ᐱᔾᔪᑎᖃᖅᑐᒥ ᖃᓄᐃᑦᑑᓂᖏᓐᓂ ᐊᑐᖁᔭᐅᓇᔭᖅᑐᓂ ᖁᕝᕙᖅᓴᐃᓇᔭᖅᑐᒥ ᓴᐃᒻᒪᖃᑎᒌᖕᓂᐅᔪᒥ ᐃᓄᖕᓂ ᐊᒻᒪ 
ᒐᕙᒪᐅᔪᓄᑦ. ᑕᒪᒃᑭᐅᒪᔪᒥ ᑎᑎᕋᖅᓯᒪᓂᐅᔪᒥ ᐃᓄᖕᓂ ᐃᓚᓕᐅᔾᔭᐅᓯᒪᕗᖅ ᑎᑎᕋᖅᓯᒪᓂᐅᔪᒥ ᐅᓂᒃᑳᖅᑎᓂ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑏᑦ ᐃᑭᐊᖅᑭᕕᖓᓐᓂ.

ᐃᑦᑕᕐᓂᓴᓕᕆᓂᕐᒧᑦ ᑎᑎᖅᑲᖁᑕᐅᔪᓂ ᐊᒻᒪ ᐅᖃᓕᒫᒐᓕᐊᓂ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᕐᓂᐅᔪᒥ ᑲᑎᙵᔪᓂ ᑲᑎᖅᓱᐃᓚᐅᖅᐳᑦ ᐊᒻᒪ ᕿᒥᕐᕈᓪᓗᑎᒃ ᐊᑐᐃᓐᓇᐅᔪᒥ 
ᐃᑦᑕᕐᓂᓴᓕᕆᓂᕐᒥ ᐊᒻᒪ ᒪᕐᕈᖓᓂ ᓇᑭᙶᕐᓂᐅᔪᒥ ᐱᓕᕆᓂᐅᔪᒥ ᑕᐅᑐᒃᑕᑐᐊᖃᑲᐃᓐᓇᕐᓂᐅᔪᒥ, 1950−ᒥ 1975−ᒧᑦ. 
ᐅᓇ ᐃᓚᖃᓚᐅᖅᐳᖅ ᖃᐅᔨᓴᕐᓂᐅᔪᓂ ᐊᑑᑎᓕᖕᓂ ᑎᑎᖅᑲᖁᑕᐅᔪᓂ ᐅᖃᓕᒫᒐᖃᕐᕕᖕᒥ ᐊᒻᒪ ᐃᑦᑕᕐᓂᓴᓕᕆᓂᕐᒧᑦ 
ᓄᓇᑦᓯᐊᕐᒥ, ᑲᓇᑕᒥ ᐸᓖᓯᒃᑯᓐᓂ, ᓂᐅᕕᖅᑎᒃᑯᓐᓂ (Hudson’s Bay Company), ᐊᒻᒪ ᐋᖕᓕᑲᓂ ᐊᒻᒪ ᐃᒃᓯᕋᕐᔪᐊᒃᑯᓐᓂ 
ᑎᒥᖁᑕᐅᔪᓂ. ᑕᐅᓴᓐ−ᒐᓚᖕᓂ ᑎᑎᖅᑲᖁᑕᐅᔪᓂ ᖃᕋᓴᐅᔭᒃᑰᖅᑎᑕᐅᓚᐅᖅᐳᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ 
ᖃᐅᔨᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂ ᑲᑎᖅᓱᖅᑕᐅᓂᐅᔪᓂ.

ᓄᓇᙳᐊᑦ
ᓄᓇᙳᐊᑦ ᑐᓂᓯᕗᑦ ᐱᒻᒪᕆᐅᔪᓂ ᐅᓂᒃᑳᕆᓯᒪᓂᐅᔪᓂ ᖃᓄᖅ ᐃᓄᐃᑦ ᐃᓅᕙᓚᐅᕐᓂᖏᓐᓂ ᐊᒻᒪ ᐊᑐᖅᖢᑎᒃ ᓄᓇᕗᒻᒥ 
ᐊᕙᓗᓯᒪᔪᒥ ᒫᓐᓇᐅᔪᒥ−ᐅᓪᓗᒥᒥ ᓄᓇᓕᖏᓐᓂ. ᐅᑯᐊ ᓄᓇᙳᐊᑦ ᐊᖏᕐᓂᖃᙱᓚᑦ ᑕᐃᒪᐃᒐᔪᒃᑯᒥ ᐃᓱᒪᒋᔭᐅᓂᐅᔪᒥ 
ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᑦ “ᐃᓄᖃᙱᓐᓂᖓᓂ.” ᖄᒃᑲᓐᓂᐊᒍᑦ ᑕᑯᒃᓴᐅᑎᑦᑎᓂᕐᒥ ᐃᓂᐅᔪᓂ ᐃᓚᒌᑦ 
ᓄᓇᒋᕙᒃᑕᖏᓐᓂ, ᐅᓂᒃᑳᕆᓂᐅᔪᒥ 1900−ᖏᓐᓂ ᓄᓇᙳᐊᓂ ᐃᓚᖃᖅᐳᖅ ᐃᓂᐅᔪᒥ ᐊᑎᖏᓐᓂ ᓇᓗᓇᐃᖅᓯᔪᒥ 
ᖃᓄᖅ ᐃᓄᐃᑦ ᖃᐅᔨᒪᓂᖏᓐᓂ ᐊᒻᒪ ᐊᑐᖅᐸᓚᐅᕐᓂᖏᓐᓂ ᓄᓇᒥ, ᓴᓂᓕᐊᓂ ᐊᐅᓪᓛᖅᐸᖕᓂᖏᓐᓂ ᐊᖅᑯᑎᖏᓐᓂ, 
ᐊᒻᒪ ᐱᐅᓛᖑᔪᓂ ᐃᓂᐅᔪᓂ ᐊᖑᓇᓱᒡᕕᐅᕙᒃᑐᓂ. ᑕᐃᒪᐃᑦᑐᒥ ᑐᓴᒐᒃᓴᓂ ᐋᖅᑭᒃᑕᐅᕙᓪᓕᐊᓕᓚᐅᖅᐳᖅ ᐸᐃᑉᐹᑎᒍᑦ 
1840 ᓯᕗᓂᐊᓂ. ᑭᓯᐊᓂ, ᐃᓚᖏᓐᓂ ᑕᒪᒃᑭᐅᒪᓛᖑᔪᒥ ᓄᓇᙳᐊᓂ ᑕᐃᒃᑯᐊ ᓴᖅᑭᑎᑕᐅᓯᒪᔪᓂ ᐃᓄᖕᓂ ᐃᓄᐃᑦ ᓄᓇᒥ 
ᐊᑐᖅᑕᐅᓂᖓᓄᑦ ᐊᒻᒪ ᐃᓄᖃᕐᓂᖓᓂ ᐱᓕᕆᐊᒃᓴᐅᔪᒥ (1976) ᐊᒻᒪ ᓄᓇᕗᒻᒥ ᓄᓇᙳᐊᖑᔪᒥ (1992).

ᖄᒃᑲᓐᓂᐊᒍᑦ ᑐᓴᒐᒃᓴᐃᑦ (2024 ᑎᑎᕋᖅᓯᒪᓂᐅᔪᖅ)
ᐅᓂᒃᑳᓕᐊᑦ ᑎᑎᕋᖅᑕᐅᒋᐊᙵᓚᐅᖅᑐᑦ 2010−ᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᐅᕘᓇ ᑎᓕᐅᕆᔭᐅᓂᖓᓂ 
ᔭᐃᒥᓯ ᐃᒡᓗᓕᐅᕐᑎ, ᑲᒥᓴᓇ, ᐊᒻᒪ ᒫᑕᓕᓐ ᕆᐊᑦᕘᓐ, ᐃᓱᒻᒥᖅᑐᐃᔨ, ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᒃᓴᐅᔪᒧᑦ ᐊᐅᓚᑦᑎᔨᐅᔪᑦ 2013−ᒥ ᐅᑯᐊᖑᓚᐅᖅᐳᑦ ᐸᑕᓂ ᔅᑳᑦ, ᓇᕙᕋᓇ ᐸᕗᕆᑦᔅ, ᐊᒻᒪ 
ᓵᓐᑐᕋ ᖃᐅᓐᓇᖅ.

ᓯᕗᓪᓕᐅᓪᓗᑎᒃ ᑎᑎᕋᖅᑎᐅᔪᑦ ᑕᒪᒃᑭᒐᓚᖕᓂ ᐅᓂᒃᑳᓕᐊᖑᔪᓂ ᐅᑯᐊᖑᓚᐅᖅᐳᑦ ᔫᓕ ᕼᐃᐊᕆᔅ, Contentworks Inc. 
ᐊᒻᒪ ᕕᓕᑉ ᐱ. ᒎᓪᑦᕆᖕ, Ph.D. ᑎᑎᕋᕐᓂᕐᒧᑦ ᐊᒻᒪ ᖃᐅᔨᓴᕐᓂᕐᒧᑦ ᐃᑲᔪᖅᓱᐃᓂᐅᔪᒥ ᑐᓂᔭᐅᓚᐅᖅᐳᖅ ᔫᓐ ᐹᑦ ᒥᓗᕐ, ᕗᕌᓐᓯᔅ 
ᓚᕙᒃ, ᕋᐃᔭᓐ ᓵᑯᓪᑎᓐ, ᕗᐹᖕᒃ ᔭ. ᑕᔅᑐᕐ, ᐋᓇ ᒋᐅᓪᒧᕐ, ᐋᓕᔅ ᒐᓚᐃᔅ, ᑎᕇᓴ ᐃᐊᑯᐸᓕ, ᓇᑖᓴ ᒧᐊᕆᓴᓐ, ᓕᓐᑕ ᕌᑦᕗᑦ ᐊᒻᒪ 
ᐳᕋᐃᔭᓐ ᑳᒧᕆᓐ. 

ᐃᓄᒃᑎᑑᕆᔭᐅᓂᖓᓂ ᑲᑎᙵᓂᐅᔪᑦ ᐅᓂᒃᑳᓕᐊᓄᑦ ᑎᑎᕋᖅᑕᐅᔪᓄᑦ 2013−ᒥ ᐃᓚᖃᓚᐅᖅᐳᑦ ᔭᐃ ᐊᕐᓇᒃᑲᖅ, ᒪᓕ ᑰᓕ, 
ᔪᓕᐊ ᑕᒻᓴᓴᓐ, ᕗᕌᓂᑲ ᑑᕗᕐ, ᐃᓕᓴᐱ ᐃᑭᓪᓗᐊᖅ, ᐃᒪᓕ ᐃᕐᓂᖅ, ᑕᐃᕕᑦ ᔪᐊᓇᓯ, ᓕᐅᓂ ᑲᑉᐱ, ᐳᔾᔪᑦ ᑯᓱᒐᖅ, ᓃᓇ ᑑᑑ, 
ᐊᒻᒪ ᐸᓛᓐᑎᓇ ᑐᓗᒑᕐᔪᒃ. 

ᐱᓕᕆᓂᐅᔪᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᐊᔪᕐᓇᕋᔭᓚᐅᖅᐳᖅ ᑮᓇᐅᔭᑎᒍᑦ ᐃᑲᔪᖅᓱᐃᓂᖃᓚᐅᙱᒃᑯᓐᓂ 
ᐅᑯᓇᓂ ᑲᑐᔾᔨᖃᑎᒌᖑᔪᓂ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ; ᓄᓇᕗᒻᒥ ᑐᙵᕕᒃᑯᑦ; ᒪᑭᕕᒃ ᑎᒥᖁᑕᐅᔪᑦ; ᐅᐊᓪᑐᕐ ᐊᒻᒪ 
ᑕᖕᑲᓐ ᒍᐊᑕᓐ ᑐᙵᕕᐅᔪᒥ; ᕘᖅᑎᐊ; ᐃᓄᐃᑦ ᖃᖓᑕᓲᖓ; ᐅᓈᓕᒃ ᖃᖓᑕᓲᖅᑏᑦ; ᑭᐊᓐ ᐳᐊᕆᒃ ᖃᖓᑕᓲᖅᑏᑦ ᓕᒥᑎᑦ.



21ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑭᙵᐃᑦ ᓄᓇᓕᖕᓂ ᐊᑐᖅᑕᐅᓂᑯᓂ

ᐅᓂᒃᑳᓕᐊᓂ ᑲᑎᖅᓱᐃᓯᒪᓂᐅᔪᑦ
ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᖅ 
1950-1975

ᑭᓪᓕᓯᓂᐊᖅᑏᑦ 
ᑭᖑᓪᓕᐹᕐᓯᐅᑎᒋᓪᓗᒋᑦ 
ᐅᓂᒃᑳᖏᑦ: ᑲᔪᓯᑎᑦᑎᓂᖅ 
ᓴᐃᒻᒪᖃᑎᒌᓐᓂᕐᒥ

ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ 
ᐃᓄᐃᑦ ᕿᒻᒦᔭᖅᑕᐅᓂᖏᑕ 
ᒥᒃᓵᓄᑦ ᐅᓂᒃᑳᑦ

ᐃᒃᐱᐊᕐᔪᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑲᖏᖅᑐᒑᐱᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐊᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᕆᓂᖅ ᐃᒡᓗᓕᕆᔨᑦ 
ᕿᑭᕐᑖᓗᖕᓂ 1950-1975

ᐃᓕᓐᓂᐊᕐᓂᖅ ᕿᑭᖅᑖᓗ  
1950-1975

ᐃᖃᓗᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑭᒻᒥᕈᑦ ᓄᓇᓕᖕᓂ ᐊᑐᖅᑕᐅᓂᑯᓂ, 
1950-1975

ᑭᙵᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓅᒋᐊᕐᓂᖏᑦ ᐃᓄᐃᑦ ᐃᓅᓯᖏᑦᑕ 
1950-1975

ᐱᐅᓯᐅᓯᒪᔪᖅ ᐸᓖᓯᓄᑦ 
ᕿᑭᖅᑖᓗᒻᒥ 1950-1975

ᐸᖕᓂᖅᑑᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐱᕙᓪᓕᐊᔪᓕᕆᓂᖅ 
ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ 
1950-1975

ᒥᑦᑎᒪᑕᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᑭᖅᑕᕐᔪᐊᖅᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᒻᒦᑦ 1950-1975

ᖃᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᑭᓗᐊᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᕋᔭᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᓱᒪᒋᐊᓐᖓᐅᑎᖏᑦ 
ᑲᓇᑕᒥ ᓵᓚᖃᑖᖅᑲᕐᓂᕐᒥᑦ: 
ᒐᕙᒪᒃᑯᑦ ᐊᖏᔪᖅᑲᐅᑎᑦ 
ᐱᔪᓐᓇᐅᑎᖃᖅᑐᑎᒃ ᐊᒻᒪᓗ 
ᕿᑭᖅᑖᓗᒻᒥ

ᐊᒥᓱᓂ ᐊᕐᕌᒎᔪᓂ, ᐃᓄᐃᑦ ᐃᓄᑐᖃᐃᑦ ᕿᑭᖅᑕᓂ (ᕿᑭᖅᑖᓗᖕᒥ) ᐊᕕᒃᑐᖅᓯᒪᓂᐅᔪᒥ ᐸᒡᕕᓵᕆᔭᐅᓂᖏᓐᓂ 
ᐃᓗᑐᔪᒥ ᐃᔨᖅᓯᒪᓂᐅᔪᒥ ᔭᒐᐃᓂᐅᔪᒥ ᐃᖅᑲᐅᒪᓪᓗᑎᒃ ᖃᓄᖅ ᐃᓅᓯᖏᑦ ᐊᓯᔾᔨᓚᐅᕐᓂᖏᓐᓂ ᐊᕐᕌᒍᒐᓴᓂ 
1950 ᑭᖑᓂᐊᓂ. ᐱᔾᔪᑎᖃᖅᑐᓂ ᐅᓂᒃᑳᓕᐊᓂ ᐊᒻᒪ ᐊᓯᐊᒎᖅᑐᓂ ᖃᐅᔨᓴᖅᑕᐅᓂᐅᔪᓂ ᐆᒥᖓ ᑲᑎᙵᓂᐅᔪᒥ 
ᕿᒥᕐᕈᕗᖅ ᐱᔾᔪᑎᖃᖅᑐᓂ ᓴᖅᑭᓚᐅᖅᑐᓂ ᐱᓕᕆᑎᓪᓗᒋᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ. 
ᐱᒋᐊᓚᐅᖅᑐᒥ ᑐᑭᓯᒋᐊᕐᓂᕐᒥ ᖃᐅᔨᒐᓱᖕᓂᐅᔪᒥ ᑐᖁᕋᐃᓂᐅᔪᒥ ᕿᒧᒃᓯᐅᑎᓂ ᕿᒻᒥᓂᑦ ᕿᓚᒻᒥᐅᔪᒥ 
ᐱᕈᓚᐅᖅᐳᖅ ᐃᓚᖃᕐᓂᖓᓂ ᐊᓯᖏᓐᓂ ᐊᑐᖅᑕᐅᓂᑯᓂ ᑲᒪᓇᖅᑐᓂ ᐱᖅᑯᓯᕆᙱᑕᓄᑦ ᐱᐅᓯᖃᓕᖅᑎᑕᐅᓂᕐᒥ 
ᐊᓯᔾᔨᕐᓂᐅᔪᓂ.

ᑲᒥᓴᓇ ᔭᐃᒥᓯ ᐃᒡᓗᓕᐅᕐᑎᐅᑉ ᑭᖑᓪᓕᖅᐹᖑᔪᒥ ᐅᓂᒃᑳᓕᐊᖓ, ᑕᐃᒎᓯᓕᖕᒥ ᑎᑭᐅᑎᓂᖅ ᓴᐃᒻᒪᖃᑎᒌᖕᓂᕐᒥ, 
ᐊᒻᒪ 22−ᖑᔪᓂ ᐃᓚᒋᔭᐅᔪᓂ ᐱᔾᔪᑎᖃᖅᑐᓂ ᐊᒻᒪ ᑕᐃᔅᓱᒪᓂᑐᖃᖅ ᐅᓂᒃᑳᓕᐊᓂ ᑎᑎᕋᖅᑕᐅᔪᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖑᔪᓂ ᐃᓄᒃᑎᑐᑦ ᐊᒻᒪ ᖃᓪᓗᓈᑎᑐᑦ ᓄᕕᓯᕗᖅ ᑕᑯᒃᓴᐅᓂᐅᔪᒥ ᓱᓕᔪᒥᒃ ᐅᓂᒃᑲᐅᓯᓂᑦ ᐊᒻᒪ 
ᑎᑎᖅᑲᖁᑕᐅᔪᓂ ᑲᑎᖅᓱᖅᑕᐅᔪᓂ ᑕᐃᑲᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᒪᓕᒃᑐᒥ 1950-1975−ᒧᑦ 
ᐱᓕᕆᓂᐅᔪᒥ.


